
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЧ ДЭЛГЭХИЙН ӨМНӨ УЧИРЛАХ НЬ...

	Энэ номд дурдсан хууч ярианы ихэнхийг 10-аад насандаа сонсож явсан байна. Ихэвчлэн аавын ярьсан хууч ярианууд юм. Аав маань Говь-Алтай аймгийн Халиун сумын Гүүбариач багийн, хуучнаар Засагт хан аймгийн Эрдэнэбишрэлт Засагт ханы хошууны Хамба хутагтын шавь асан билээ. Цээж сайтай, яриа сэцэн хүн байжээ. Нүдэнд харагдтал, ой тойнд хадагдтал дүрслэн ярих бөгөөд арваад нас бол яг л юм юм сонирхон шохоорхож байдаг нас тул ааваар энэ мэт түүх, хууч яриулах тун дуртай, үргэлж л ээрч, шалдаг байсан сан. 

	“Аав нь энэ уулсын бэлийнх нь чулуу бүхнээс үлгэр сонсож өссөн хүн дээ” гэж ярихад үнэхээр л чулуу бүхэн нь түүх намтартай, үлгэр домог хүүрнэдэг юм байна гээд итгэчихнэ. Үе үе аав хөдөөгүүр дагуулан хэд хоногоор явна. Тийн явах зуураа харагдсан мод бут, хад чулуу бүрийн түүх домгийг яриулах гэж аавыгаа элдэв асуултаар булдаг байжээ. Мэдээж хэрэг тэр бүгд түүх намтартай байна гэдэг боломжгүй, тэгээд аав заримдаа хүүгийнхээ амыг таглаж, өөрөө сайхан зохиогоод хэлчихдэг ч байсан байж магадгүй юм. Ер нь заримдаа сайхан түүхийг бага зэрэг хачирлачихад улам л сайхан болоод явчихдаг шүү дээ. Юу гэвэл өөр хаанаас ч биш, зөвхөн аавын амнаас л сонссон өвөрмөц сонин хуучис яриа олон бий билээ. 

	Заримдаа орой үдшийн цагаар ойр хавийн хөгшчүүл, Чойжилжав бага ах, Чогсомжав бово, Бор ах, Маяа ах Дашням, Бэхжав ах гэх мэт нутаг нугын ахан дүүс манайд голдуу цуглаж, лааны гэрэлд хууч хөөрнө. Аавынхаа өвөр дээр сууж аваад тэр яриаг нойрондоо дийлдээд тасран тасартлаа сонсдог сон. 

	Тэр цагаас хойш 30 гаруй жил аль хэдийн харвах мэт оджээ. Энэ хугацаанд их ч олон хууч яриа мартагдаж, хүмүүсийн нэр ус, үйл явдлуудыг хооронд нь хольж хутган санах болсон байна. Тэгэхээр энэ номд дурдагдсан хуучис бол миний сонсож өссөн бүхний хагас нь төдийгүй бас бүгдээрээ бүрэн бүтэн гэхэд эргэлзээтэй. 

	Гэсэн хэдий ч санаж буй бүхнээ бичиж үлдээх нь зүйтэй юм. “Хүний ухаан өнгөрсөн хойно нь” гэж үнэн аж. Олон зүйлийг лавлаж асууж, тэмдэглэж байх минь ч яав даа хэмээх харуусал цээж зурах нь олонтоо. Өнөө би хүссэн, эс хүссэн нутаг усныхаа тэр сайхан хууч яриаг цээжин цаанаа хадгалж үлдсэн цөөн хэдэн хүмүүсийн нэг нь болжээ. Бидний хүүхэд багынх шиг орой үдэш үр хүүхдэдээ энэ мэт хуучсыг тэр бүр яриад хачирхуулаад суух зав чөлөө өнөө цагт ховор, нөгөө талаар энэ цагийн багачуулын сонирхлыг үнэн ч юм шиг, худал ч юм шиг ийм яриа хөөрөөнөөс илүүгээр татах зүйлс телевиз, компьютер, сега, Ipad, Iphone, MP гэх мэтээр бишгүй олон болсон байна. 

	Ийм нөхцөлд цээжинд хадгалагдаж үлдсэн нутаг нугынхаа цадиг хуучийг бичиж үлдээх шиг эрхэм зүйл үгүй. Нэгэнт бүрэн сайн санах нь бага тул алдаж эндсэн, хольж хутгасан, ташаарсан, дутуу үлдээсэн зүйлс бийд сэтгэл зовох бөгөөд тэр бүгдийг нутгийн сайн мэдэх хүмүүс дэлгэрүүлж, залруулж хэлж өгөх аваас туйлаас баярлана. 

	Эдгээр хуучис яриа нь бараг л ихэнхдээ Хантайширын нуруу буюу Говь-Алтай аймгийн Халиун сумын Гүүбариач хэмээх ганцхан багийн нутаг тойрон өрнөх үйл явдалтай холбоотой юм. Энэ юуг хэлнэ вэ гэвэл дөрвөн багтай сумын ганцхан багийнх нь талаар хагас дутуу атлаа ийм олон хуучис, домог байгаа нь нийт монгол түмэн олны маань хуучис яриаг хэмжиж, тоолоход нэн бэрхтэй, асар арвин баялаг болохыг харуулж байна. 

	Ерөөс хууч яриа гэдэг маань үлгэр, домгийн эхлэл юм. Ард түмний сэцэн цэлмэг оюун санааны охь дээжээр хэдэн үе дамжин нэрэгдсэн хууч яриа өрнөн баяжсаар, сул хэрэггүй зүйлсээ гээсээр эцсийн эцэстээ үлгэр, домог болон хувирдаг билээ. 

	Үлгэргүй ард түмэн гэж хэзээ ч, хаана ч байхгүй, хэрвээ үлгэр домоггүй ард түмэн буй гэвээс тэр лавтай ард түмэн биш болно. Яагаад гэвэл үлгэрээр дамжуулан тухайн ард түмэн өөрийнхөө ирээдүйг дархалж байдаг, учир нь тэр ард түмний үлгэрт хүсэл мөрөөдөл, ёс суртахууны үнэлэмж, амьдралынх нь үнэ цэнэ, танин мэдэхүйн хүч чадал нуугдаж байдаг, өөрөөр хэлбэл үлгэр бол тухайн ард түмний оюуны хамгийн том өв, үнэ цэнэ нь байдаг. Үлгэрээ ярьсаар буй ард түмэн бол өөрийнхөө оюуны өвийг өвлүүлж буй ард түмэн юм. Зарим судлаачид үлгэр, домгийг ирээдүйн томьёо хэмээсэн нь бий. “Эрт урдын цагт...” гэж эхлээд “Амар сайхандаа жаргажээ” хэмээн төгсдөг үлгэр нь ард түмний хүсэл мөрөөдлийн хамгийн том илэрхийлэл болж байдаг. 

	Зарим хууч ярианд гарч буй үйл явдал, нэр усыг тодруулах завсар олонх нь түүхэн үйл явдалтай яг таг таарч байгаа нь гайхалтай. “Хамба гэгээний цадиг хууч оршвой хэмээх тэргүүн бөлөг”, “Уул усны цадиг хууч оршвой хэмээх удаах бөлөг”, “Ер бусын тохиол, хувь заяаны цадиг хууч оршвой хэмээх гутгаар бөлөг” гэсэн эхний гурван бөлөг нь хөгшчүүлээс сонссон хууч ярианууд бөгөөд харин “Засагт ханы шилийн сайн эр Цоохор Даваагийн цадиг хууч оршвой хэмээх дөтгөөр бөлөг” бол Цоохор Даваа, Халзан Хамар хэмээх хоёр хүний тухай зарим нэгэн яриаг сэргээн нэгтгэж, уран зохиолын өгүүлэмжээр нэмж баяжуулсан туурь болно. “Нутгаа дурсахуй хэмээх тавдугаар бөлөг” бол нутгаа, ааваа дурсан санасан сэтгэлээс гарсан дурсамж нийтлэл билээ. 

ХАМБА ГЭГЭЭНИЙ ЦАДИГ ХУУЧ ОРШВОЙ ХЭМЭЭХ ТЭРГҮҮН БӨЛӨГ

	Хамба гэгээний сүүлийн дүр Д. Жамъяншарав. 

	1912-1913 оны орчим. Ховдын шар сүмд болов уу? Энэ зураг үе дамжин манайд хадгалагдаж байна.

	 

	 

	 

	Хамба гэгээний хийдийн байршил

	Лууль, шарилжийн оёор нуугдан өнө мөнхийн зүүдэндээ умбан нойрсох Хамбын хийдийн1 туурь буй газрын байцыг тогтоон ажигласан хэн ч хийд, суурины шавыг тавихдаа бэлгэ ёр, уул усны байршил, нарны тусгал, хурын буулт, алсын хараа, ус чийг, нууцлал зэрэг нэн олон талаас нь шинжин шилж, гярхай чамбай ажиглан байж сонгодог байсан хуучин цагийн тэрх урчууд, мэргэдийн ухааныг эрхгүй бахдан шагших болно. Энэ газар нь Алтай хотоос баруун тийш 50 орчим, Халиун сумаас зүүн талд2 20 гаруй км зайд, Хантайширын нурууны үелж буусан бэлийн дунд дөрөлж дээр оршино. 

	Хамбын гэгээний хийдийн туурь. Зүүн талаас нь авсан зураг. Цаана нь арслангийн дух, хоёр талд нь хөмсөг болсон дэрс, тэрх хоёр дэрсний оёор дарагдсан хуучин худгийн ором бий.

	 

	 

	Анхны шинжээчид үзээд “Ай, энэ бол арслангийн шил газар байна. Хорлолт муу хүчийг эрх сүр, эрч хүчээр дарахын бэлгэ үзүүлсэн газар юм” гэсэн гэдэг. Сайн ажваас үнэхээр хоёр талаас нь гүн жалга хашсан, ялимгүй төвгөр халцгай довцгийн шил дээр хийдийн туурь шийрлэсэн агаад уг довцог доош буун намсан буй хэсгийн хоёр хацарт гэрийн буурины чинээ дугуйрсан хос дэрстэй. Хамбын хийдийг түм түжгэнэсэн хөлтэй газар байх цагт тэр хоёр дэрсний оёорт хос худаг байсан гэдэг. Одоо эл хоёр худгийн бүдэг бадаг ор мөр бий. Тэр хоёр дэрст хацраас ялимгүй доош уруудахад өнөөх довцгийн хоёр талаас хашсан гүн жалга уужуурч, дөвцөг ч намсан нахийснаа гэнэтхэн бяцхан хадан толгой болон цогнойно. Хадан толгойн өвөрт хоёр жалга нийлжээ. Уг хадан толгойг арслангийн хамар гэнэ. Нахийсан хэсгийн дээд хэсэгт буюу довцгийн хоёр хацарт байх дэрсийг арслангийн хөмсөг гэнэ. Мэдээж хэрэг хос хоёр худаг бол арслангийн нүд болж таарна. Харин халцгай дөвцөг бол арслангийн дух болох бөгөөд үнэхээр итгэсэн хүнд хийд арслангийн шил дээр баригдсан мэт харагдана. Хийдийн арыг хана хэрэм мэт хүрээлэн хаших өндөр сүрлэг хадат энгэрүүдийн эхээр Дээд даваа, Дандангийн эх болон Багшийн овооны хар модод өнийн салхинд шуугин гунхах нь уурссан арслангийн зогдор мэт. 

	Хийдийн гол Цогчин дуганы суурь. Баруун талаас нь авсан зураг. Цаана нь Зээгтийн бэл харагдана.

	 

	Хантайширын нурууны өвөр бэлд үелж шаталсан хэлбэртэй уртаашаа 5 орчим, өргөөшөө нэг орчим км бүхий нэлээд уудам дөрөлж байна. Энэ дөрөлжийн хуучин цагт Хамбын хийдийн дөрөлж, одоо бол Шаврын дөрөлж гэнэ. Дээрх арслангийн шил мэт газар бол энэ дөрөлжийн тэхий дунд оршино. Наран илч гэрлээрээ өглөөнөөс үдэш болтол энэ бэл энгэрийг харамгүй ээн ивээх бөлгөө. 

	Бусад жижиг төв сууринууд хаа холоос зэрэглээн дунд сүүмэлзэж, цайлалзан харагддаг бол Хамбын хүрээ тэгж харагдахгүй, хоолой талаас Ханжаргалангийн нуруу, Хавцгайн бэл халхална. Угаасаа Өвгөн овооны бэлд байх тул Зүүн талаас нь бол Овоо, Зээгтийн бэлийн ирмэг дээрээс өнгийхгүй л бол харагдахааргүй нууцгай газар билээ. 

	 

	 

	 

	Хамба гэгээний хийдийг босгосон нь

	Хийдийг 1700-аад оны дунд, сүүл хагаст байгуулсан бололтой байдаг. Энэ талаар түүхийн ямар нэгэн сурвалж бичигт тэмдэглэгдсэн нь таараагүй ч, энэ баримжаа хугацааг гаргахдаа хууччуулын яриа, мөн Хамба гэгээний дүрүүдийн намтрыг үндэслэв. 

	Авга ах З. Баттулгын тодотгосноор Хамба гэгээний хүрээ нь XVII зууны дунд үед буюу 1741 онд Халиун сумын Гүүбариач багийн нутаг Шарбулагт анхны шаваа тавьжээ. Удалгүй Сүмийн хавцгайн эх Худаг гэдэг газар суурьшиж, Цогчин хурлаар үйл ажиллагаа нь эхэлж байжээ. Энэ хүрээг Дашпэлжээлэн хийд хэмээн нэрлэж байсан байна. 1745 онд “Хайлан хурал”, 1805 онд “Цанид дацан”, 1890 онд “Гүнрэг хурал”, 1904 онд “Жүд дацан”, 1909 онд “Мамба дацан”, 1914 онд “Дүйнхэр” хурлын дацангуудыг байгуулж хамгийн сүүлд гол Цогчин дуган баригдсан ажээ. 

	Дацан хурлуудын байгуулагдсан он болон нэрсийг нарийн зааж өгсөн энэхүү мэдээлэл нь нэн чухал бөгөөд авга ах З. Баттулга цагтаа Хамбын хийдийн Донир лам явсан өөрийн нагац ах Жулаа Жавгаралаас энэ мэт маш олон үнэт мэдээллийг авч үлдсэн байна. Донир лам гэдэг нь өнөө цагийнхаар бол Хийдийн бичиг хэрэг, үүх түүх, бүртгэл хариуцсан гол хүн, өөрөөр хэлбэл Тамгын газрын дарга болон нарийн бичгийг хавсарсан ажил юм. 

	Хийдийг барихад тэнгэрт ер бусын бэлгэ үзэгдсэн гэдэг. Дорноос умардыг хүртэл тэнгэрийг нумлан тулсан солонго татаж, тэр солонгон замаар Лусын хаан луус хөллөсөн тэргээр хийдийг барьж босгоход шаардлагатай барилгын материалуудыг зөөвөрлөжээ. 

	Үнэхээр хийдийн гол Цогчин дуган болон бусад дугануудын шат, довжоо, нийтийн цугладаг талбайг бүхэлд нь хэдэн давхар үелсэн гантиг чулуун хавтангуудаар барьжээ. Хожим хомооны жил3 болоход тэдгээр гантиг чулуун хавтангуудыг ийш тийш нь зөөвөрлөн, малын хашаа барьж, бүүр хожим аймаг, сум байгуулагдахад үлдэгдлийг нь зөөж дуусгасан байна. Өнөөдөр Алтай хотын Ардын дуу, бүжгийн чуулгын довжоо, хуучин хотын захиргаа, Орон нутгийг судлах музей зэрэг олон байгууллагын үүдэнд буй нямбайлан зассан ялимгүй шаргалдуу өнгийн их бага янз бүрийн хэлбэр хэмжээтэй гантиг хавтангууд нь угтаа өнөөх домог ярианд дурдагдсан Лусын хаан лууст хөсгөөрөө зөөвөрлөсөн чулуунууд юм. Ийм гантиг чулуун хавтангууд нь мөн Халиун сумын төвд, тухайлбал сумын клуб, зочид буудал, захиргаа, дунд сургуулийн үүдэнд ч олноороо байсаар байсан билээ. 

	Гантиг хавтангуудаас илүү сонирхолтой зүйл бас бий. Хийдийн гол дуган болох Цогчин дуган нь гурван давхар өндөр, одоогийн Гандан хийдийн Мэгжиджанрайсигийн дуган шиг хэлбэртэй, дотор нь ороход уудам хүнхэр танхимын орой нь тэртээ дээр харагддаг байсан гэдэг. Танхимын тулгуур болох дөрвөн лут том модон багана байжээ. 10 орчим насны хоёр банди хоёр талаас нь алдалж байж гар нь хүрдэг бүдүүн, 10 гаруй метр өндөр тэдгээр баганууд элдвийн яр салтар, өө сэвгүй шулуун бөгөөд энэ дөрвөн баганын суурь үлдэгдэл өнөө ч бий. Энэ дөрвөн мод Зэлийн голын У-тохой салаанаас доохон нэгэн хадны үе дээр зэрэгцэн ургасан байжээ. Энэ гол дуганыг сүүлийн хутагт Хамба гэгээн 1914 оны бариулсан аж. Тэр бээр  “... тэнд тийм дөрвөн мод ургасан байгаа, тэр дөрвөөр дуганыхаа гол баганыг хийнэ” гээд, хүн явуулж тэр моддыг авхуулжээ. 

	Моддыг тайрахад эхнийхээс нь цус, хоёр дахиас нь ус, гурав дахиас нь архи, эцсийнхээс нь сүү урсжээ. Нутгийнхан тэдгээр моддын үлдэгдэл хожуул бүхий хадны үеийг шүтэн биширч, залбирч ирсэн хийгээд баргийн хүн ойртож үзэхэд бэрх өндөрт байрласан тэдгээр моддын хожуул 1930-аад онд хийдийг нурахад гэнэтхэн ор мөргүй алга болчихсон гэнэ. 

	10 түмэн тоосго хэвлийдээ нуусан гэх Чандмань толгой.

	 

	Бас нэгэн хувилбараар бол Шарсайрын Цагаан эргийн урд хажууд байх хадан үед ургасан байсан ч гэдэг. Энэ овор хэмжээ томтой дөрвөн гуалинг Дархинт уруудуулан сал урсгаж явуулсаар Шинэ-Усны голын аманд авчирч цагаалж, тэндээсээ үхэр тэрэг Сүмийн дөрөлжид авчирсан аж. Дархинт, Шар сайр, Зэл, Ширээгийн голууд тухайн цагтаа сал урсгах хэмжээний их устай байж. Одоо ч хаврын ишиг харайгаад гарчих хэмжээнд хүртэл ус нь татарч дээ. 

	Хийдийн барилгуудын ханын гол үндсэн материал нь түүхий улаан тоосго, мөн болсон хөх тоосго байжээ. Түүхий улаан тоосгыг нь Сүмийн хавцгайн эхэнд байх Худгийн толгойн өвөрт цохиж, мөн тэнд шохой шатаасан гэнэ. 

	Одоо хийдийн туурь хавьцаа хэлтэрхий улаан тоосготой тааралдаж болох хийгээд хөх тоосгоны үлдэгдэл тун ховор таарна. Ханын өрлөг нь одоо бидний мэддэг тоосгыг хэвтээгээр нь өрөх биш, нимгэн далбагар тоосгыг босоогоор нь жишиж өрсөн нь бас сонирхолтой. 

	Ханиад томуу хүрч, бие халуурахад өнөөх цэлдэн хөх өнгөтэй, ваар шиг хатуу гөлгөр гадаргатай, няслахад төмөр мэт жингэнэсэн дуу гаргадаг тэрхүү хөх тоосгыг нунтаглаад уулгахад тун сайн хэмээн ярилцдаг. Хийдийн баруун хойно Чандмань нэртэй хүрэн улаан барсгар хадтай бяцхан толгой бий. Цаг болоход хийд балгас болно, бас цаг нь ирэхэд хийд дахин сэргэн босох болно гэсэн бошго лүндэнтэй юм гэсэн. Тийн дахин сэргээхэд хэрэглэх 10 түмэн тоосгыг бэлтгээд дарж хадгалсан нь тэрхүү Чандмань толгой юм хэмээн домогложээ. Мөн хийдийн гол гол дуган, барилгууд вааран дээвэртэй, ус зайлуулах системтэй, асар лавринтай байжээ. Вааран дээврийнх нь үлдэгдэл хэлтэрхийнүүд саяхан болтол. 

	Хийдийг босгох гол ажлыг Баруун Зуугаас ирсэн 7 мужаан-барилгачин хийжээ. Ахлагч даа мужаан нь хятад хүн байсан гэдэг. Тэр мужаан барилгын ажил дууссаны дараа засал чимэглэл хийж яваад гол дуганы хаалганы дээрээс унаж энджээ. Тэрхүү өвөрлөгч эрийн хос шаахайг хаалганы самбараас өлгөж орхисон нь тэндээ зууныг элээсэн байна. 

	Хийдэд 13 их бага барилга байсны олонх нь хожим нэмж баригдсан гэдэг. 

	Энэ нутгийн эгэлгүй эрдэмт хүмүүн Л. Түдэвийн “Оройгүй сүм” зохиолд чухам энэ хийдийн түүх намтар нэг чухал хэсгийг нь эзлэх билээ... Уг зохиолын гол өгүүлэхүүн болох оройгүй сүм бол чухам энэхүү Цогчин дуган юм. Санжийн эх дүрийг Хамба гэгээн гэлтэй. 

	 

	 

	Хамба гэгээн ба Мундаг Совд

	Совд нэрт, Мундаг хочит, энэ хочоо ч бүхий л талаар илтгэсэн эр бяртай, гүдэс шулуун нэгэн эр Хамба гэгээний буурч-тогоочоор олон жил болжээ. 1930-аад оны эхээр гэнэтхэн Хамба гэгээнтэн лам нараа хар болгон тарааж, жасынхаа хэдэн агуулахуудын эд барааг нэг бүрчлэн тоолж, данслаад бүх данс, түлхүүрүүдийг өөртөө хураан авчээ. Үүнд нь Мундаг Совдын эгдүү хөдөлж, энэ хөгшин гэлэн зөнөөд биднийг хулгай хийнэ гэж бодоод байгаа юм байх даа хэмээн боддог болж гэнэ.

	Гэгээнтэн мөн ойр дотно хүмүүсээ нэг нэгээр нь дуудаж уулзаад эхэлсэн байна. Тэднээс 

	— За юу хийе гэж бодож байна хэмээн нэг л зүйлийг асууна. Нөгөөдүүл нь ч 

	— Гэгээнтэн минь та л мэднэ шүү дээ гэж хариулцгаадаг байж. 

	Үүнийг сонссон Мундаг Совд гэгээнтнийг зөнөөд биднийгээ хулгай хийх нь хэмээн хардаж байна гэсэн бодолдоо улам итгэх болж.

	Тогооч хүн яах аргагүй дотно хүмүүсийн нэгэн болох тул Мундаг Совдын ээлж ч болов. 

	— За Совдоо, чи яая гэж бодож байна гэхэд Мундаг Совдын өнөөх эгдүү нь асаж, 

	— Хулгай хийе л гэж бодож байна, өөр юу бодох билээ гэжээ. Гэгээнтэн

	— За, за л гэж. Өөр юм хэлсэнгүй. 

	Удалгүй Гэгээнтэн Зээгтийн Муруйгийн хойд дэнж дээр хоёр гэр бариулж, хоол унд бэлдүүлж зэхээд байтал нэг өдөр урд Зээгтийн бэлээр шовгор оройтой хурган малгай өмсөж, винтов буу үүрсэн долоон морьтон иржээ. Хавар цаг байсан гэдэг. Гэгээнтэн тэднийг хадаг яндар барин угтаж, бэлтгэсэн гэртээ оруулан, хүндэтгэн цайлж дайлаад, жасынхаа хамаг агуулахыг онгойлгон, эд бараагаа данс хараар нь тоолж хүлээлгэн өгсөн байна. Уг нь тэр Дотоодын хамгаалахын долоон хүн Гэгээнтнийг баривчлах зорилготой ирсэн болов уу гэдэг. Тэд Гэгээнтнийг яаж ч чадсангүй, хүлээлгэж өгсөн эд хөрөнгийг нь лацдаж түгжээд буцацгаажээ. Тэднийг буцсаны дараах гурав дахь үдшээр, жаргах нарны туяа сүмийн алтан ганжирт наадан эрхэлж байх үест гэнэтхэн гол цогчин дуганы оройн араас томоохон хэсэг эмтрэн унаж, түүнтэй зэрэгцэн “Гэгээнтэн жанч халилаа” гэсэн шуугиан хүрээгээр нэг тархан, хүмүүс залбирч, уйлах нь уйлж, сөхрөн унах нь унацгааж...

	Цогчин дуганы эмтэрч унасан хэсгээс бөөн гал гарч, Бурхан уулыг чиглэсээр алга болон замхарсныг хүрээнд байсан хэдэн зуун хүн бүгдээр харсан байна. Гэгээнийг өнгөрснөөс хойш долоохон хоногийн дотор Гэгээний ойр дотнын хүмүүс бүгд амар тайван бие баржээ. Тэр ч бүү хэл Гэгээний ямагт эрхлүүлж байдаг долоон бээжин хав ч цуваад өнгөрчхөж. Харин ойр дотнынхноос нь ганц Мундаг Совд л үхсэнгүй. Бүүр хожим насны туйл болсон хойноо Совд гуай хааяа халамцсан үедээ “Иш чааваас, тэгэхэд би бусад шигээ Гэгээнтэн минь та л мэд гэх минь яав даа. Тэгсэн бол одоо Гэгээнтэйгээ хамт л Гандангийн орноо явж байхгүй юу” хэмээн үглэж, толгой руугаа ихэд түншин, уйлдаг байжээ.

	 

	 

	Хамба гэгээн ба Сүрэнжав дүвчин

	Хамбын хийдэд Сүрэнжав дүвчин4 гэж мундаг эрдэм чадалтай дүвчин хүн байж дээ. Зарим хүн түүнийг Хамба Гэгээний төрсөн дүү нь ч гэдэг. Сүрэнжав дүвчин буугаагүй үед дуулга малгайны ирмэг хоёр мөрийг нь цохиж, сагалдарга нь хэнхдэгээр нь татаж байдаг, буугаад ирэхэд өнөөх сагалдарга эрүүгээр нь шигдээд орчихсон харагддаг байсан гэдэг. Хөөж томордог байсан гэсэн үг. Бууж байхдаа сэлэм жадыг гартаа төмөр утас шиг ороон томдог, хооронд нь дээс шиг зангидаж орхисон хос илд Гэгээний лаврингийн үүдэнд хэвтэж байдаг. Мөн том жад авч, ирийг нь гэдсэндээ тулгаж бариад хана руу хүчтэй мөргөхөд ар нуруугаар нь жадны үзүүр цустай гарч ирдэг, түүнээ суга татаад хаядаг гэх мэтчилэн их л шид үзүүлдэг. Тэрээр дүвчин байгаад зогсохгүй элдэв өвчин зовлонг анагаах арга увдисаар гүйцэгдэшгүй нэгэн байжээ. Хүний эрүүг зааж, хоолойных нь буглааг аваад, буцааж эдгээж байсны гэрч завжнаасаа шанаа хүртлээ нарийн улаан сорвитой хүн мэр сэр байсан гэдэг. Мөн энэ нутагт цоохор хүмүүс цөөнгүй байсан нь Сүрэнжав дүвчин цагаан, улаан бурхантсан5 хүмүүсийг өөрөө тарилга хийн тарьж эдгээж байсны ул мөр гэлцдэг. 

	Сүрэнжав дүвчин ганлингаараа нисэж яваа шувууг дохихоор навтас гээд уначихдаг, дахиад нэг дохихоор босоод нисчихдэг байжээ. Ганлин гэдэг нь 18 настай эмэгтэй хүний дунд чөмгийн ясаар хийсэн нэгэн төрлийн хөгжмийн зэмсэг, мөн шашны зан үйлийн нэгэн зэмсэг ч юм.

	Тэр цагт Ханжаргалангийн нуруунд хүн тавьдаг байжээ. Одоо ч ул мөр нь бий. Төрөхөөс болоод арван найман насандаа нас барсан Бор чавганцын ганц охиныг Ханжаргалангийн нуруунд тавьсанд, Дүвчин дунд чөмгийнх нь махыг идэж, чөмгийг нь сороод, ясаар нь ганлинг хийсэн нь тэр юм гэнэ билээ гэж ярилцдаг, ингэж хийгдсэн ганлинд их шид шингэдэг ч байж.

	 

	Хамба гэгээн ба Салга Нэйл

	Сүрэнжав дүвчний эрдэм чадлыг Богд хаан сонсоод шашин төр хосолсон төр улсынхаа хамгаалагч дүвчин болгож, дэргэдээ авахаар дуудуулжээ. Дүвчинтэн шавь, дотнынхоо хүмүүсийг дагуулан хүрээ явах замд Арвайхээр орчимд гэнэт бие нь ихэд муудав гэнэ. Дүвчинд хэдэн чадалтай шавь байж, тэд юунаас болов хэмээн мөнгө цутгаж үзтэл хараал ирсэн байжээ. Шавь нарт нь тэр хараалыг буцаах чадал хүрсэнгүй, Дүвчинтэнд бараалхаж, “Та өөрөө энэ хараалыг хариулна уу” гэж гуйсанд “Хэрэггүй, хэрэггүй. Манай зиндааныхнаас л ирж байгаа юм. Энэ муу жатга хараалыг хариулбал нутаг оронд маань л гай гамшиг болж унана” гээд халгаасангүй байсаар өнгөрчхөж гэнэ.6 

	Сүрэнжав дүвчин замдаа эндсэнийг сонсонгуут Хамба гэгээн “Тэр Нэйлийг дууд” гэжээ. Нэйл ч хүрээд ирж. Гэгээнтэн “За, чи хө, яах гэж ганц сайн дүвчний минь араас жатга гүйлгэв” гэсэнд Нэйл “Сүрэнжав бид хоёр нэг зиндааных, эрдэм чадлын хувьд бид ойролцоо. Гэтэл тэр Богд гэгээнтэнд тоогдсонд хор төрж, би тэссэнгүй жатга илгээсэн билээ” хэмээн үнэнээ өчсөн байна. 

	Гэгээн “Эрдэм гэдэг ирт мэс шиг. Энэ мэс сэтгэлд номын гэгээ тусч, нинж төрөөгүй хүний гарт орвол хүнийг авардаг биш алдаг мэс болно. Түүнийг ч чи үзүүллээ. Адилхан эрдэм чадалтай атал чамайг биш Сүрэнжавыг сонгосны учрыг чи одоо ойлгож байна уу” гэсэнд Нэйл “Ойлгож байна аа” гэж. “За, тийм байдаг байж. Үнэнээ хэлсний төлөө амийг чинь үлдээе. Алив наашаа тонгой” гэсэнд Нэйл тэрхэн зуур тонгойж, Гэгээнтэн ч гартаа байсан эрхээрээ духанд нь нэг хүрээд “Одоо яв яв” гэжээ. Нэйл Гэгээний лаврингаас гарангуут довжоон дээр нь дэвхцээд эхэлжээ. Тийнхүү Эрдэмт Нэйл маань Салга Нэйл болов. Нэйлийг унтаж байхад нь ч хоёр хөл нь дэп – дап, дэп – дап гээд савчиж байдаг, явахдаа биеэ хурааж хурааж, доороо дэвхцэж дэвхцэж байгаад үүд хоймрын зайд хар гүйхээрээ яваад харуулдаж унадаг, нүүр өөдөө цацчихдаг учир аяганд цай ууж чаддаггүй, ямагт ус дүүргэсэн том тогоонд толгойгоо дүрж байж уудаг, хоолыг нохойн идүүрт хийж өгөхөөр нэг гараараа нөгөөгийнхөө шуунаас тас зуурч байгаад анаж анаж өнөөх хоолыг базаад авдаг, түүнээ ам руугаа мөн л бага багаар ойртуулсаар гэнэтхэн ам руугаа цацаж, тал хагасыг нь үмхэж авдаг зовлонт болжээ. Гэгээнтний хүссэнээр Нэйлийг Хүрээнийхэн ээлжлэн аль сайнаараа хооллож, ундлан, хувцаслаж байв. Зарим дэггүй банди нар зүггүйтэн хэвтэж буй түүн дээр мордчихоор дэп – дап, дэп – дап гэн тэмээ тавчиж буй мэт дээш нь хөөргөн зугаацуулдаг, бас зарим нь түүнд тавьж өгсөн хоолыг нь булааж иддэг ч байсан гэдэг. Тэгж явсаар хогийн ганганд золбин нохдын дунд өнгөрчээ. 

	Харин “Энэ Нэйл хүйтэн мэсийг тавихааргүй атгажээ. Мэсийг нь дахин хэрэглүүлэхгүй байх өөр арга олдсонгүй дээ” хэмээн Гэгээнтэн энэ тухай ойр дотнынхондоо учирласан байна. 

	 

	 

	Хамба гэгээн ба эрдэмт лам Авжий 

	Авжий гэж нэг мундаг эрдэмтэй өвгөн байж дээ. Хийд тарахаас бүүр өмнө хар болж, эхнэр аван лам болжээ. Түүний хар болсон түүхийг хойш нь түр тавья. 1940-өөд он гартал өрх айл болгон жил бүр жасаагаа уншуулдаг байсан байна. Жасаа уншихад айлын бэл чадлаас шалтгаалж хоол хүнс, өргөл барьц багагүй гардаг байжээ. Авжийг хүрээнд нөлөө бүхий том лам байсныг бодолцон жасааны уншлагад суулгана. Хүрээнээс хэдэн лам ирж жасаанд сууна. Авжий эгэл хар хувцастай тэдгээр лам нараас жаахан зайдуу том мод толгой барьсаар сууна. Уншлага дуусаад өглөг барьц барихын өмнөхөн гэрийн эзэнд “За Мамаа минь, дэмий дээ, дэмий. Юмны чинь л гарз” гэж шивнэчхээд гараад явчихна. “Өгөр зөнөсөн амьтан” хэмээн гэрийнхэн зэнзийрхэж, дахин жасаандаа суулгахаа болчихно. 

	Авжийгийн энэ үйлдлийг харахад цэвэр шашингүйн үзэлт (атиест) хүн гэмээр. Гэвч түүний амьдралынх нь замналыг бүхэлд нь ажиглавал хуран үймсэн орчлон хорвоогийн үймээний мөн чанарыг таньж, тайвширсан хүн юм болов уу гэсэн бодол төрдөг юм.

	Авжий үнсэн самбар дээр зурхай зурж мэргэлдэг байжээ. Уриалагхан ч мэргэлнэ. Өргөл барьц нэхэхгүй. “За, чи хүнээр мэргэлүүлэв үү?” гэнэ. “Тэглээ. Тарган ламаар мэргэлүүлээ” гэхээр, “Цаадах чинь яаж мэргэлж байх юм” гэнэ. “Шоо хаяж байна” гэвэл “Хээцэс, зургаан талтай мод дээш нь шидэхээр нэг талаараа буухгүй хэдэн талаараа буух вэ дээ. Хүн мунхруулаад. За Авжий нь үзээд өгье” гэсээр орныхоо хөндийгөөс үнсэн самбар, хулсан үзэг гаргаж ирээд тоо бодоод, зураг зураад суучихна. Тэгж тэгж яг таг хэлдэг байжээ. Адуугаа хайж яваа хүнд бол “Одоо адуу чинь Баруун салааны эхний модон дотор шогоод зогсчихсон байна. Харагдахгүй л болов уу, Оройхон нар буух үеэр усанд цувахаар модноос гарна, тэр болтол дэмий тэнээд яах вэ, цаанаа зэлгээн юм байвал залгилаад хэвтэж бай” гэнэ. Үнэхээр орой нар ташихаар хэлсэн газар нь очиход адуу нь модон дундаас гарч ирж таарна. 

	Авжийгийн шар шувталж хар болсон түүх сонин. Тэрээр Лхас болон Жагарын оронд олон жил сууж, тэндээсээ Орост очин мөн төдий хэмжээний жилийг элээн ном үзжээ. Орос, төвд, энэтхэг, хятад, англи гэсэн таван хэлтэй, шашны их бага таван ухааны номд нэвтэрсэн эр Өргөөд ирж, Ганданд хэсэг зуур суухдаа ном хаялцахад түүнтэй эгнэх хүн гарсангүй, “Засагт ханы Гандан коор” нэр аван шуугиулж явав гэнэ. Эрдэм чадалдаа эрдсэн ламтан Хамба гэгээний тухай ийн боджээ. “Тэр хаданд бүгсэн хөгшин гэлэн ер юу мэддэг хүн бэ. Над шиг дэвэн дэлхийгээр хэсэж, ном үзэж, амьдрал туулсангүй. Очиж номоор гартуулж орыг авсугай” 

	Тийн сэтгээд нутагтаа ирж, Хамба гэгээнтэй ном хаялцаж, эрдэм чадлаа үзэж гэнэ. Түүнээ хожим ийн дурсдаг байжээ. “Ээ, Гэгээнтэн минь. Би чинь зөвхөн ганцхан энэ насны номтой хүн, Гэгээнтэн бол дөрвөн насан төрлийн номтой хүн. Надтай ямар л бол ямар хэлээр ном хаялцаж чадна. Энэ бөглүү хаданд хэн ирж Гэгээнтэнд тэр олон хэл заах билээ. Аргагүй хэдэн төрөл хувилсан гэгээн хүн. Би “Ганжуур”, “Данжуур”-ыг бүрэн уншиж судалсан гэж боддог байлаа. Тэгтэл Гэгээнтэн энэ хоёр номыг над шиг уншсан төдийгүй мөр хуудсаар нь цээжээр мэддэг. “Дандарын аймгийн үнэн ёсны тухай Ганжуурын төддүгээр ботийн төддүгээр хуудасны төддүгээр мөрөнд тэгээд биччихсэн байгаа” гэхээр нь очоод сөхөөд харахаар яг байж байдаг юм хэмээгээд залбирна. 

	Авжийгийн ганц шүтээн нь Хамба Гэгээн. Тэгээд Авжий Хамба гэгээнтэй өөрийгөө харьцуулан үзэж өөрийгөө хоёрын хооронд ном сурчээ хэмээн сэтгээд Гэгээнд сахилаа өргөж, хар болон өөрөөсөө олон дүү эхнэр аван, хөдөөлсөн гэдэг. Нөгөө талаар тэрээр ирж буй шинэ хувьсгалт цагийн эрх бошгийг мэдэж байсан буй заа. Энэ явдал 1920-иод онд болжээ. Хожим, гучаад оны үед залуу лам нартай тааралдвал “За хүү минь, дэмий юмны хойноос хөөцөлдөөд дэмий дээ, эртхэнээс аж амьдралаа бодож яв. Огт өөр цаг үе ирж байна шүү. Цагийн жамыг сөрөх нь нүгэл болдог номтой” гэдэг, түүнийг нь лам нар хүлээж авахгүй, “Энэ муу толгой нь эргэсэн хөгшин үнэхээр чаралба болж гүйцлээ” хэмээн хараадаг, бүр хараал жатга ч хийж үзсэн боловч Авжийд байдаг л нэг жатгач ламын жатга юуны гэмтэй билээ. Авжий тэнгэр огторгуйн тухай, ирээдүйн тухай их ярьдаг байжээ. Тухайлбал, Үүрийн цолмон од чинь их хол, үхэр бууны суманд суугаад ниссэн ч нэг бүү хэл нэлээд хэдэн насандаа хүрч чадахгүй7 гэхэд түүнийг сонссон хэн бүхэн элэглэн шоолдог, ялангуяа лам нар эгдүүцэн зэвүүцдэг. 

	Бүр цаашлаад энэ ертөнцөд хязгаар гэж байдаггүй юм, ирээдүйд төмөр утас тэнгэрээр аалзны шүлс мэт хэрж (мэдээлэл технологи), хүн төмөр царцаанд суугаад бөмбөрцгийг өдөрт нь тойрдог болно (сансрын нислэг), Хүрээнд байгаа хүнтэй тооноороо ярьж (гар утас), тогооныхоо халивыг цохиж холыг хардаг болно (телевиз), санаа бодлоо хайрцаг дотор хадгалчхаад түүнээсээ зөвлөгөө авдаг болно (компьютер) гэх мэтээр 40-өөд оныхны толгойд яагаад ч ормооргүй зүйлс их ярьдаг байжээ. Байгал, нийгмийн бүх үзэгдэл юмст тун сонирхолтой тайлбар өгч, ялангуяа ардын төрийг цагийн бошгоор ирсэн юм хэмээн их дэмждэг, бас жаран нь дуусаад хөлбөрнө ч гэдэг байсан аж. 

	Авжий 1940-өөд оны сүүлчээр насанд дарагдаж, өвгөрөөд ирэхээрээ цэргээс ирсэн залуусаас шилж байгаад нэгнийг нь сонгон өөрөөсөө олон нас дүү эхнэртээ нөхөр хань болгон гэртээ оруулаад, өөрөө баруун хаяанд нь гарч, тэр хоёроороо асруулж байгаад өнгөрчээ. Энэ хүний амьдрал тэр аяараа хорвоо ертөнцийн үймээнийг танин мэдсэн амьдралын гүн ухаан байсан мэт санагддаг юм. Хууччуулын ярианд дурдагддаг “Ертөнцийг гэтэлсэн” хүн байж дээ. 

	Өөр нэг ярианд Авжийг Хамба гэгээнтэй хамт хэсэг зуур хийдийг тэргүүлж, Гэгээний дараах эрх, нөлөө бүхий хүн байх үедээ ирж буй цагийн бошго литийг тэд хамтдаа сугалж үзсэн гэдэг. Үүнийг Гэгээний үйл ажиллагаа ч нотлох мэт байдаг. 1932 оны лам нарын зэвсэгт бослогынхон Хамба гэгээний орон нутагтаа нэр нөлөөтэйг, мөн хил хязгаар луу дүрвэх гол судас дээр буйн хувьд түүнийг талдаа татах гэж өргөл барьж, ятгалга, бүр сүрдүүлэг ч хэрэглээд нэмэр болсонгүй ажээ. 

	 

	 

	Хамба гэгээнтэн Ховдыг чөлөөлөх дайнд оролцсон нь

	1912 онд Ховд хотыг Манж-Хятадаас чөлөөлөхөөр Хатанбаатар Магсаржав, Манлайбаатар Дамдинсүрэн нарын цэрэг эрс Засагт ханы хүрээгээр дайран өнгөрөхөд Гэгээнтэн “Энэ их үйл хэрэгт гар бие оролцох учиртай” хэмээгээд шавь нараасаа 49 хүн аван Хатанбаатарыг даган морджээ. Ховдыг чөлөөлсөн түүхийн бичиг зохиолууд, сүүл үеийн судалгаануудад Хамба Гэгээний нэр таардаггүй нь түүнийг энэ хэрэг явдалд огт оролцоогүй гэсэн үг хараахан биш байх. Жалханз Хутагт Дамдинбазар, Хатанбаатар, Манлайбаатар, Дамбийжаа, Хайсан гүн, Баяр гүн зэрэг монгол даяар нэр нь дуурьссан олон нэр цуутай хүмүүс оролцсон энэ үйл явдалд Хамба гэгээнтэн төдий л голлох үүрэг рольтой оролцоогүйгээс нэр нь дурдагдаагүй болов уу. Гэвч нэг ийм яриа байдаг. Ховдыг чөлөөлсний дараа энэ үйл явдалд оролцогсдыг Богд хаан шагнан, заримд нь нутаг газар олгож, заримд нь эд хөрөнгө, заримд нь хэргэм зэрэг хүртээжээ. Богд хаан Хамба гэгээнээс чухам юу хүсэж байгааг нь асуулгасанд “Би угийн харц язгууртай эгэл лам билээ” гэсэн хариу өгчээ. Богд хаан “Аа, энэ хүн чинь хэргэм зэрэг хүсэж байгаа юм байна” гээд тогосын отго, бэйс хэргэм хүртээсэн гэнэ. 

	Хамба гэгээн 1912 онд Богд хаанаас тогосын отго, хэргэмээ хүлээн аваад Ховдын Орос Консулын газарт авхуулсан зураг нь өнөө энэ үйл явдлын гэрч болон үлдсэн билээ.8

	Хамба гэгээнийг Богдоос өндөр хэргэм хүртсэнд зарим хүн дуртай байсангүй. Баяр гүн найр наадам үүсгэн Гэгээнийг урив. Гэгээний сойвон нь муу юм болох нь хэмээн хардаж, Гэгээнийг нэг бол найрт очихгүй байх, эсвэл 49 цэргээ дагуулж явах хэрэгтэй гэсэнд Гэгээн харин ч бүр ор ганцаар очих нь зөв гэж зөрсөөр ганцаар очжээ.9

	Гэрт ортол гэрээр дүүрэн цэрэг эрс суусан байж гэнэ. Дээшээ дээшээ гэсээр хоймор гаргаад цай цүү болж, сархад сөгнөв. Гэгээн хэт хутганыхаа зааны ясан хос савхыг сугалан аягатай сархдыг хутгасанд савхнууд цуу цуу үсрээд харлажээ. (Зааны яс нь элдэв хоронд их мэдрэг ажээ) 

	Гэгээн “Аа, тийм бий” гэж хэлчхээд, аягатай сархдыг тавиад босжээ. Гэрээр дүүрэн суусан эрчүүд түүнийг барьж авахаар дайрсан боловч хий самардсаар байгаад яаж ч чадсангүй гаргаж, араас нь гарч тойрч шаваад ч барьж авч чадсангүйд тал талаас нь буудаж гарчээ. Гэгээн ер юу ч болоогүй мэт алхсаар уяа руу очин мордоод шогшчихсонд Баяр гүнийхэн морины уяан дээр мэл гайхан үлджээ. Гэгээн эргэж ирэхэд дээл нь сархинаг болчихсон, бүсээ тайлсанд өврөөс нь сум шархийн асгарч байсан гэдэг. Сойвонгийнхоо зөвлөснөөр найрт очоогүй бол хүнийг хий хардсан болох, хэрвээ 49 цэргээ дагуулж очсон бол зэвсэгт мөргөлдөөн болж, монгол ахан дүүсийн цус урсах байжээ. 

	Ер Гэгээнийг дагаж Ховдыг чөлөөлөх тулалдаанд оролцохоор явсан 49 хүний нэгээс бусад нь эсэн мэнд, тэр ч бүү хэл өчүүхэн шалбархайгүй бүрэн бүтэн эргэж ирсэн байна. Тэр нэг цэрэг юуны учир алагдав гэвэл, Гэгээнтэн шийдвэрлэх тулаан болдгийн урьд орой цэргүүддээ нэг тарни хэлж цээжлүүлээд маргааш тулаанд орох тул энэ тарнийг шөнөжин цурамхийлгүй унш гэжээ. Гэтэл нэг цэрэг тэсэлгүй шөнө дунд дуг хийчихсэн байна. Тэр цэрэг маргааш болсон тулаанд алагдаж, бусад нь шалбараа ч үгүй гэдэг.

	 

	 

	Хамба гэгээн ба Дамбийжаа

	Жаа лам баруун хязгаарт ид хүчээ авч байх үедээ Хамба гэгээний нутгаар иржээ. Баруун хязгаарын бараг бүх хошуу ноёд хуу хотлоороо түүний шавь болж, албат иргэд, адуу мал, алт мөнгөөр өргөл өргөж байсан цаг. Зарим нь хошуу нутгаасаа ч таслан өгч байв. Жаа ламын хэрцгий догшин, түрэмгий эрээгүй занг сонсож мэдсэн хүрээнийхэн ирж яваа сургаар нь сандран, Гэгээнээсээ “Одоо яах вэ” гэж асуусанд “Үйлийн үр нь боловсорч ханасан хүн юм. За яах вэ, аахар шаахар юмаар хуураад явуулчихаас” гэжээ.10 

	Гэгээн Жаа ламыг хүлээн авч, хэсэгхэн зуур ярилцаад ёстой яль шальгүй бэлэг өгөөд явуулчхаж. Жаа лам ч илүү дутуу юм нэхсэнгүй, Сүмийн дөрөлж өнгөртөл номхон тэмээ шиг л явж дээ. Нурамтын хавцал руу орохдоо л гэнэтхэн уурсан галзуурч эхэлсэн гэдэг. 

	Нурамтын хавцгайд үхрийн бөөр шиг сонин хэлбэртэй хад бий. Дээхэн нь ханан хадны бараг цээжинд тасын нэвсгэр үүр сангасаа савсуулсаар ян сарьдгуудын дээгүүр өнгийнө. Дамбийжаа энэ хавцлаар явахдаа мориныхоо давхианы дунд үүрэн дээрээ байсан тасыг буудаж унагасан, харин Жа ламын морь хавцлын аманд орохдоо харуулдаж унан, хүзүүгээ хугалан үхсэн гэдэг. Хар гүйхээрээ явсан морь нь харуулдаад унаж байхад Дамбийжаа хоёр хөл дээрээ бууж байжээ. Тийм л эрдэм чадалтай, эрэмгий түрэмгий эр байж. Тиймдээ ч баруун хязгаарыг түвээж явсан биз.

	Жаа ламыг нэг хошуунаас нөгөө хошуу хүрэхэд нь тухайн хошууны хамгийн хүч чадалтай хүмүүс нарнаас халхлах цацрыг нь барьж хүргэж өгдөг байжээ. Манай хошуунаас явахад нь Халзан Хамар, Бөх Дамбил гэдэг хоёр хүн тэрх цацрыг нь барьж, Толь гүний хошуунд хүргэжээ. Өвөр хаднаас өнөөгийн Цогт сумын төвөөс холгүй байрлах Толь гүний хошуу хүртэл 100 орчим км зайд морин дээр цацар барьж явна гэдэг амаргүй. Тэр цацар гэдэг нь бүдүүн модон иштэй, олон давхар өнгө өнгийн даавуугаар сагалдаргалуулан унжуулсан багагүй жинтэй эд тул Халзан Хамар11, Бөх Дамбил12 хоёр нэгхэн удаа гар сэлгэхдээ цацрыг нь ялимгүй гудайлгаж орхисонд Жаа ламтан хилэгнэн ташуурджээ. 

	Замдаа Намалзах, Уст Чацрангийн голоор очиж, адис жанлаваа хайрласанд Намалзахынхан шинэхэн төрсөн хүүхдүүддээ нэр хайрлахыг хүсжээ. Тийн Жа ламаас нэр авсан хүмүүс нь Ядамцоо, Бадамцоо, Гүрцоо, Дашцоо зэрэг “Цоо” нэр орсон дөрвөн хүн байсан гэдэг.

	Жаа лам ойр тойрны хошууныхнаас олон хүнийг шавиа болгон, алс Маажансан уул руу дагуулан явахдаа Хамба гэгээний шавь нарт огтхон ч халдаж чадаагүй ажээ. Тиймээс энэ бэлийнхэн Жаа ламын барлаг болох бэрх хэцүү тавилан, тамлалтаас ангид байжээ. 

	Жаа ламтан баруун Хар Азаргын нуруунаас бага хатан буулгасан ч гэдэг. Ер нь Жаа ламтан хаа явсан газраасаа л бага хатан буулгаж явдаг байсан бололтой. Тэдний нэг болох Засагт хан аймгийн Дайчин бэйсийн хошууны Бүжид хэмээх бүсгүй Жаа ламын хатан гэсэн дөнгөнөөс чөлөөлөгдсөнийхөө дараа 

	 

	Алтай нутагтаа очиход

	Алаг нүд минь газарч

	Аав ээждээ очиход 

	Атан тэмээ минь газарч 

	 

	хэмээн уйлан дуулж явжээ.

	Жаа ламтан Алтай сумнаа нэгэн залуугийн үзэсгэлэнт эхнэрийг өөрийн гурав дахь хатнаа болгохоор хүч түрээд зөвшөөрөөгүй залуу, бүсгүй хоёрын нүдийг нь ухсан, мөн Төгрөг сумын Самдан гэх эрийн эхнэрийг авах гэхэд мөн эсэргүүцсэний тул нүдийг нь ухсан, Шаргын голын ногоон Жамц, цагаан Жамц, Үржин зэрэг хүмүүсийн хонгоных нь махан дээр лантуу улайтган ясанд нь тултал түлэх зэргээр олон сар тамлахад зуны халуунд шарх нь өтөж, тэсэхүйеэ бэрх болоод цагаан Жамц, Үржин хоёр нь тамлалт даалгүй нас барж, ногоон Жамц амьд үлдэж байсан гэх мэт хүмүүн бусаар аашилж байжээ. Ганц Алтай нутагт төдийгүй Ховд нутагт ч ихээхэн түйвээж, эхнэр, хүүхдийнх нь нүдэн дээр эрийг нь тэлүүрдэн хатааж алах, зүрхийг нь сугалах зэргээр зэрлэг балмад аашилж байсан маш олон баримт, дурсамж бий.

	Одоо л хэт туйлширч, тэрхүү түүхэн баримтуудыг нэг бол эс мэдээчин болж, эсвэл ултай суурь судалгаагүйгээр Жаа ламыг үндэсний баатраар өргөмжлөн, хөшөө дурсгал ч босгоно хэмээн хийрхүү ардчилагчид хөөрцөглөж буйг харахад заримдаа гуниг төрөх, заримдаа доогтой инээд хүрэх аж.

	Хожим 1922 оны сүүлээр Жаа ламыг Балдандорж, Нанзад баатар тэргүүтэй Дотоодыг хамгаалахынхан очиж дарахад Хар Азаргаас Жаа ламын бага хатан болон албатаар Маажансан ууланд одсон олон хүн нутагтаа буцаж иржээ. Буцаж ирсэн Жаа ламын бага хатныг нэг хэсэгтээ л “Дарь эх”, “Хатан эх” хэмээн нутаг оронд нь нэрлэж, хүндэлж байв. 

	Маажинсангаас буцахдаа Жаа ламын толгойгүй цогцсын дэргэдүүр, мөн дэрсний оёор бөгс нь өтчихсөн хэвтэх Жаа ламын цагаан нохойны хажуугаар гарснаа нэг бус хүн дурсан ярьсан байдаг. 

	 

	 

	 

	Хамба гэгээн ба сохор хав

	Гэгээнтэнд долоон жижиг бээжин хав байжээ. Өвөл цагт Лаврингийнх нь хөлд тарваганы мөндөл шиг юмнууд бөөгнөрчихсөн хэвтэж байдаг, урин дулаан цагт сүүлээ соосойлгочхоод энэ тэрүүгээр гүйлдэж явдаг. Тэднийгээ Гэгээнтэн ихэд эрхлүүлэх бөгөөд нэг нь ямагт л Гэгээний өвөр өөд зүтгэчихдэг бүр онцгой эрх дархтай. Тэр хав хэдий сохор ч хийдийн горооноос гаргаад тавьчихаар шулуухан Гэгээний лаврин руу гүйгээд ирдэг, хүрээний гороо дотор бол явах очих газраа маш сайн мэддэг гэнэ.

	Урьд цагт Хамбын хийдэд Долгор нэртэй нэгэн чавганц байжээ. Үр хүүхэд, орон гэр үгүйн дээр бас хорвоогийн гэрэл, сүүдрийг харах мэлмийгүй юмсанж. Тиймээс Гэгээнтэн хүрээнийхэнд бүгдэд нь хувиар гарган Долгор чавганцыг ээлжээр хооллож, ундалж байхаар болгосон байна.

	Гэгээнтэн эрх сохор хаваа тэр сохор чавганцын сүнс, хоёр төрөлдөө надад эрхлэх хувьтай амьтан даа гэдэг байжээ.

	 

	Хамба гэгээний шарилын давс

	Гэгээнийг жанч халсны дараа шарилыг нь өмнөх дүрүүдийн нэгэн адил занданшуулжээ. Чухам ямар арга технологиор занданшуулдаг байсан юм бол доо, юутай ч өмнөх гурван дүрийн шарил хийдийн нэгэн дуганы буланд байсан хийгээд, тэдгээр шарилууд модон хайрцаг дотор ер үхсэн шинжгүй, залбиран суугаа мэт байдалтай харагддаг байсан гэдэг. (Хуучин цагт монголын сүм хийдүүдэд хутагт хувилгаадаа занданшуулж хадгалах нь түгээмэл байжээ.) Тэрх модон хайрцаг том том ширхэгтэй улаан давстай байж. Тэр давсыг ойр зуурын өвчнийг гаргадаггүй эдгээчихдэг гэдгийг хууччуул ам нийлэн баталдаг юм. Олон ч хүн тэр улаан давснуудын хүчинд өвчнөөс ангижирч байсан хэмээн ам шүд алдаж байхыг сонсож байлаа. 

	Юутай ч Хамбын гэгээний дөрвөн дүрийн занданшуулсан шарил байсан хийгээд түрүүчийнх нь бараг 150 гаруй жил чанар нь өөрчлөгдөөгүй хадгалаг-даж байсан гэхээр өдгөө нууц нь алдагдсан ямар нэгэн арга технологи байсан хэрэг. Харин хийдийг тарсны дараа тэр дөрвөн шарил гэнэтхэн алга болчихжээ. Зарим ярианд эдгээр занданшуулсан шарилыг Нүгнийн энгэрт нууцаар оршуулсан юм гэдэг.

	 

	Хамба гэгээний дүрүүд

	1932 оны орчим жанч халсан Гэгээн дүр нь Хамба хутагтын дөрөв дэх дүр байсан гэдэг. Анхны дүр нь Баруун зуу, Цастын орноос залсан Хавчиг дүр гэж байжээ. Удаах Тойн дүр нь хийдийг өргөжүүлэх, хөрөнгө санхүүг бэхжүүлэх талаар аливааг санаж сэтгэж, Сартуул гүний нутгаас буюу өнөөгийн Завхан нутгийн нэгэн баянаас өглөг өргөхийг хүссэнд “Хадны нэг муу ядарсан гэлэнд хялайлгах илүүдээ гарсан юм алга” хэмээн хариу барьсан байна. Зарим хуучид Нарванчины шавиас тийм үг сонссон гэдэг. Тойн дүр энэ үгийг сонсоод “За, өнөө тэр өглөг авлагаа мартжээ. Авах юм аа авах л болно” гэж хэлээд төд удалгүй цэл залуудаа өнгөрчихжээ. Хойд дүр нь гэтэл өнөөх баяныхаас тодорч, 5 настайд нь гэгээнээр өргөмжлөн сэнтийд нь залахад 200 тэмээ ачаа дагалдан ирсэн байна. Энэ дүрийг Тарган дүр гэх. Тарган дүр өнгөрөхдөө “Би шуналаас болж тусгүй юм хийжээ. Одоо ядарсан нэгнийг тэтгэхгүй бол болохгүй нь” гэж. 

	Тэгээд ядуу тарчиг Довуучийнд төржээ.

	 

	 

	Довуучийн ам, Довуучийн буудал нэрийн учир

	Сүүлчийн Гэгээн дүрийн төрсөн тухай барим тавим тодорхой яриа бий. Бурхан Буудай уулын Дунд гол орчим Довууч нэртэй нэгэн барлаг эр баян айлын хаяа бараадан хонь малыг нь эргүүлэн, цагааны шавхруугаар нь гол зогоон амьдардаг байжээ. Довуучийн хөл хүндтэй эхнэр хөнгөрөх дөхсөн хаврын сүүл сард баяных буудал сэлгэн зусландаа нүүж гэнэ. Гэхдээ төд удалгүй хөнгөрч бүл нэмэх гэж буй Довуучийнхыг ажилд нэмэргүй, аманд нэмэртэй болно хэмээн тээршээж, хар буудал дээрээ хаясан байна. Энэ буудлыг нь Шивээт гэх... Зусланд буугаад удаагүй байтал баяны адууны манааны хоёр хүн хар үүрээр давхилдан ирж, өнгөрөгч үүрээр Довуучийн гэрт ер бусын гэрэл гэгээ цацарсныг харснаа баянд өчжээ. Баян угийн хэрсүү хашир бодолтой хүн байж, “Энд нэг л жиг ургалаа шүү. Довуучийн хүүхнээс бурхан төрсөн байж болох” гэсэнд эхнэр нь эгдүүцэж, “Очиж очиж барлаг Довуучийн сэгсгэр хүүхнээс бурхан төрдөг юм бол би хар хошногоороо адис авна” хэмээн даналзжээ. Тэднийг ийн хэлэлцэж байх завсар Довууч гол өгсөн саваа мод аравчилчихсан ирээд, “Эхнэр төрөөд, шөлний юм хайрлана уу” гэсэнд баян эр “Шөнө танайд юун их гэрэл, гал болов” гэж тандан асуув гэнэ. Довууч ч бас хэрсүү нэгэн байж, “Ээ, эзэнтэн минь, мунгинуу би эхнэр төрөх нь гээд сандарч байгаад овоолоотой аргалдаа гал оруулчихсан юм” гэсэнд баяны эхнэрийн бах нь ханаж, харин хашир баян эр дахин тандахаар шийдэж, “Нэгэнт хүн бүл нэмсэн бол нүүгээд ир дээ” хэмээгээд, ачлагын ганц тэмээ, бас бусгаж булгидаг адаар ааштай морь өгөөд явуулжээ. Оройхон Довууч муу панагаа тэмээнд нь ачаалаад, эхнэрээ хүүхдийг нь тэврүүлэн өнөөх ардаг зантай морийг нь зайдлуулаад хөтөлчихсөн иржээ. Догшин морь нь элдвийн адасга хөдөс хөглөрүүлсэн атлаа үргэж бусгахын шинж ч үгүй явааг хараад баян эр “За тэр, энэ Довуучийнхаас эгэлгүй хүн төрсөн бололтой” гэсэнд эхнэр нь аанай л ширэв татаж “Хар хошногоороо адис авна даа” хэмээн дахин тавлажээ. 

	Хамбийн хийдийн тэргүүн лам нар гэгээний хойд дүрийг тодруулах цаг боллоо хэмээн шогло хаясанд зүг чиг нь Бурхан ууланд таарчээ. Тэр ууланд төрсөн хүүхдүүдийн дунд судалгаа, тандалт хийхээр гэгээний өмнөх дүрүүдийн хэрэглэж байсан даалин, хөөрөг тэргүүтнийг өвөрлөсөн нэгэн тандуул лам аялахад өнөөх барлаг Довуучийн хоёр настай хүү Гэгээний хөөрөг даалинг хараад “Ац, миний юм” хэмээн шууд л булаацалдаж эхэлсэн гэдэг. Тэр ч бүү хэл “Та нар миний өврийн номыг аваад ирэхгүй яав?” хэмээн шалж гэнэ. Өмнөх Тарган дүрийг насан хутаг олсноос хойш тэр өврийн ном нь олдоогүй байжээ. “Таны өврийн номыг бид олоогүй билээ” гэхэд “Миний аяганы ширээний доор л байгаа даг” гэж. Тэдгээр лам нар буцаж ирээд хоёр настай хүүгийн заасан газар үзвэл аяганы ширээнийх нь дор байх жижигхэн тавиур дээр гэгээний өврийн ном тоосонд дарагдсан байжээ.

	Таван настайд нь дахин шалгаад, мадаггүй болохыг тогтоон, 7 настайд нь Гэгээн дүрийг ширээнд нь залж, их найр наадам үүсгэсэнд ойр хотлынхон бүгдээр шинэ гэгээнтнээс адис хүртэхээр цуглаж гэнэ. Өнөөх баян ч эхнэрээ дагуулан иржээ. Эгнээ эгнээгээрээ суусан мөргөлчдөд долоон настай Гэгээнтэн адис хүртээхдээ өнөөх баяны эхнэрийг алгасчхаад болсонгүй, мөргөлчдийн эхэнд суугаад ч, адаг нь сэлгэж суугаад ч нэмэр болсонгүй. Баяны эхнэр гутарч, хэлгүй болчихжээ. 

	Харин Довуучийнхийг Бурхан уулнаас нүүлгэн зүүн талд гаргаж, одоогийн Хөхморьтын амны хойхон байх нэгэн аманд нутаг олгож буулгасан нь одоо ч Довууч гэсэн нэрээ хадгалж буй. 

	Довуучийн ам, Довуучийн буудал нь Халиун сумын төвөөс зүүн урагш 20 орчим км зайд бий.

	Хамба гэгээний энэхүү дөрөв дэх дүрийн өргөсөн нэр нь Жамъаншарав. 1931-1932 оны үед 70 гаруй насандаа (71, 73 насандаа жанч халсан гэсэн хоёр янз яриа бий) жанч халсан гэхээр 1860-аад онд төрсөн бололтой байдаг. 

	Хамба гэгээнийг шавь нар нь, нутаг орныхон нь хэзээ ч нэрээр нь дууддаггүй, Хамба гэгээн, Гэгээнтэн л гэнэ.

	1850-аад онд, зарим ярианд Ховдыг чөлөөлсний дараа 1913 онд Богд гэгээнээс Хамба гэгээнд хэргэм зэрэг олгоод, харьяат нарыг нь суман ардаас чөлөөлж, шавь албат болгож өгчээ. Суман ард гэдэг нь алба татвар өгдөг, өртөө улаа нэхдэг, цэрэг цуухт татагддаг харьяатуудыг хэлэх бөгөөд Шавь албат болохоороо зөвхөн өөрийн багш ламдаа л өргөл өргөх ба бусад татвараас бүрэн чөлөөлөгдсөн албатууд аж. Тиймээс Хамба гэгээний шавь нар болох Шонтын хорооныхон, Өвөр хадныхан цэрэг, өртөө, алба татварын дарамтгүй, нуруу тэнэгэр байж. Нийт 60 гаруй өрх байсан гэдэг.

	Харц ардад элэгтэй, эгэлгүй эрдэмтэй, жинхэнэ амьд бурхан байсан юм шүү, энэ аглаг газрын бид ийм л эгэлгүй хүний хишиг дор энх амгалан аж төрж билээ хэмээн хөгшчүүл сүслэн залбирцгаах бөлгөө. 

	 

	 

	Хамба гэгээний хүрээ тарсан нь

	Хамбын хийд цагтаа 500 - 700 орчим ламтай, бүрэн хурал номтой, 108 цам бүрэн гардаг, шашин номын томоохон төв байгаад 30-аад онд Гэгээнийг жанч халсны дараахнаас ердөө гуравхан жилийн дотор бараг эзгүйрч орхижээ. Хамгийн сүүлчийн Домын дамжааг13 1933 онд бариулжээ. 

	Гэгээнтэн ч таалал болохоосоо өмнө хийдийн бүх лам нарыг “Одоо цаг эргэсэн учир хөдөө гарч, эхнэр хүүхэд аван эгэл хар хүний энгийн амьдралаар амьдарцгаа” гэж гэрээсэлсэн юм гэдэг. Хүрээ тарсны дараа Чойндон гэлэн14 хэсэг зууртаа хүрээг толгойлж байжээ. Хожимхон тэр бээр  хэлмэгдлийн их шуурганд өртсөн билээ. 

	Хамбын хүрээнд Гаанжуурын 108 боть, Даанжуурын 226 боть бүрэн байсан. Мөн есөн эрдэнээр бичсэн ном ч нэлээд байжээ. 1933 онд Дом барих үеэр хамгийн сүүлийн удаа Цам харайсан15 байна. Мөн Гаанжуур16 ч сүүлчийн удаа эргэжээ17. Гаанжуур эргэхэд чадалтайхан нь гурван боть, чадал муутай нь нэгийг үүрээд хүрээг тойрон гороолдог, явдал замдаа амардаггүй байсан гэдэг. Махгал бурхны шүрээр шигтгэж, оюу номиноор чимэглэсэн баг, бас 10 хангал, цагаан өвгөний баг, алтан нуухтай мөнгөн ташуур зэрэг үнэт эрдэнэсээр урласан 108 өмсгөл, баг тэргүүтэн бүгд байжээ. Хүрээ хийд бүр цам харайх өөрийн гэсэн дэгтэй, тэгээд ч 108 цам бүрэн харайдаг хүрээ хийд их ховор байсан гэдэг. Босоо хүний мөрөн дээр цанг нь тавьж байгаад нэг нь араас үлээдэг, мөнгөн бүстэй их бүрээ, дуу нь Согоот гаталж сонсогддог байсан гэх их хэнгэрэг, зандан модоор царыг нь хийсэн дамар зэрэг шашны найрал хөгжмийн бүрэн зэмсгүүд ч байжээ. 

	Гол Цогчин дуганы алтан ганжир өглөө, орой наранд гялбалзаад мөн ч сүртэй харагддаг байж билээ хэмээн тэр үеийн амьд гэрчүүд хүүрнэнэ.

	30-аад оны дундуур хүрээний горлом эзгүйрэх үеэр нэгэн үдэш хийдийн хамаг нарийн нандин бүхнийг хуу ачсан 17 тэмээ ачаа хөдөлж, Хойд давааны амны хошууг тойрон орсон, хүмүүс нь өнжөөд их аяншсан байдалтай буцаж ирцгээжээ. Хойд даваанд аваачиж булсан уу, эсвэл бүр хойш нь Ар Жаргалангийн битүү хад асга, бутанд аваачиж нуусан уу, хэн ч мэдээгүй бөгөөд энэ ажиллагаанд оролцсон хүмүүс ч ам чангатай байсаар бүгд бурхны орондоо заларцгаасан байна.

	Үлдэж хоцорсон зарим зүйлсийг нь хүмүүс хайр найргүй тонож, цөлмөжээ. Хэнгэргийн царыг нь зүсэж тугалын зэл хийцгээдэг, бөх гэж жигтэйхэн эд байсан гэдэг. Энэ зузаан ширийг лууны арьс мөн гэлцэнэ. 

	Манз цав18 чанадаг их бага хоёр том гуулин тогоо байжээ. Дөрвөн шинжтэй бага тогоог нь Алтай хотын төвд аваачиж, аймгийн хүнсний үйлдвэрийн барааны саван хийдэг цехэд савангийн түүхий эд чанахад ашиглаж байснаа 80-аад оны эхээр алга болчихсон, нэг нь аваад эвдээд, хайлаад юм хийсэн байх гэлцдэг. 

	Найман шинжтэй, найман шарын мах чанадаг их тогоо нь 80-аад оны эхэн үе хүртэл хийдийн бууриа сахих мэт шаргалтан өнчрөн харагддаг. Хүүхэд байхад дотор луу нь тонгойж байгаад унаж, буцаж гарах гэж их л сандарч, зүдэрч билээ. Тал бүсэлхийгээрээ хээ гоо, үл мэдэх үсгэн бүстэй, ёзоор нь их зузаан тогоо байлаа. Энэ тогоог хоёр хүн дотор нь орж цэвэрлэдэг байсан гэдэг. 80-аад оны сүүлээр уг тогоог Халиун сумын төвд аваачиж, зочид буудлын ард тавиад барилгын цемент шавар зуурч байтал мөн нэг л өглөө алга болчихжээ. 

	Дуганы янчарыг нь хүмүүс хуулж аваад аарцны дэлгэц хийцгээдэг байж. Энэ янчар гэдэг нь таазны хээ зүмбэртэй, хааш хаашаа 60 см орчим хэмжээтэй дөрвөлжин хавтгай моднууд юм. Гол хаалганы самбарт эр, эм хоёр бар бамбараа дагуулчихсан яваа зүмбэр хээтэй, хожим ганц бамбарын толгойтой хэсэг нь үлдчихсэн, очихоор тэр бамбарын нүд нь ээж, аав хоёроо нэхээд буй мэт харагдаад их эвгүй байдаг сан гэж хөгшчүүл дурсана.

	Худаг дээр том морин тээрэм нь хожуу болтол хэвтэж байдаг байв. Ер хийдийн хөлд гурван ч худаг байсны нэгд үхэр унаж үхсэнээс дарсан, нөгөө хоёр нь бүрэн бүтэн үлдсэн байсан. Зарим ярианд үхэр унаж үхсэн биш, тэнд нэлээд юм нууж дарсан ч гэдэг.

	Ингээд төд удалгүй эзгүйрсэн дацан, дугануудад шувуу үүрлэх болж, өөрөө л нураад эхэлжээ. Байгал ертөнцийн хар зөнгөөрөө нурж буйн дээр ёс жудаггүй, ашигч хүмүүс хийгээд шашингүйн үзэл сурталт шинэ хүмүүсийн оролцоо ч бас нэрмээс болж, богино хугацаанд хийдийн горломд байсан барилга сав, сүм дуганууд балгас болон хувирсан байна. 

	Дээвэр нь бүрэн бүтэн үлдсэн зарим нэгд өвс, тэжээл хурааж, агуулах болгон ашиглаж байснаа 50-аад оны үед бүрмөсөн нурж, балгас болжээ. Ерөөс хүний гар хүрэлгүй, эзгүйрсэн орон байшин богино хугацаанд эвдэрч нурдаг гэдэг. 

	90-ээд оноос хойш өрнөсөн алт, ашгийн их халуурлын үеэр металл хайгчтай алтныхан Хамбын хийдийн туурийг бүрэн онгичиж, энд тэндгүй нүхэлж орхисон байна. Хааяа нэг ваартай эд зүйлс олж байсан бололтой, хага хага цохилон хаялсан их бага ваарын хэлтэрхийнүүд тэдгээр ухмал нүхнүүдийн дэргэд таарна. Ихэнхдээ модон анжисны хошуу, бас дааман хаалганы төмөр бариул, цохивор, зэвд идэгдсэн төмөр тавтай хадаас зэрэгхэн гарч байсан бололтой.

	 

	 

	 

	 

	 

	
УУЛ, УСНЫ ЦАДИГ ХУУЧ ОРШВОЙ ХЭМЭЭХ УДААХ БӨЛӨГ

	Засагт хан аймгийн газар нутгийн зураг. 

	1891 оны орчим бүтээгдсэн.

	 

	 

	Цэмбэлийн битүүт нэрийн учир

	Халиун сумын Гүүбариач багийн нутаг Согоотын хөндийн дунд хэсэгт байх адагтаа хар мод, бургас битүү шигж ургасан, хад бартаа ихтэй битүү салааг Цэмбэлийн битүүт гэдэг. Ийм нэр авсны учрыг дор өгүүлье. 

	Төр гэрэлтийн 14 дүгээр он буюу 1840 онд болсон Даншиг наадамд Засагт ханы Цэмбэл гэгч хүн даншгийн заан цолтойгоор барилдан тухайн үедээ босоо байсан Сэцэн ханы алдарт Баянмөнх аваргыг19 орхин түрүүлжээ. Гэвч Түшээт ханыхан мань эрийг хулгайн хэрэгтэн болохыг таньж, Тамгад мэдүүлсэнд, ялаас айсан Цэмбэл түрүү бөхийнхөө бай шагнал, цолыг ч авалгүй оргочхож, түүнээс хойш дахин барилдсангүй. Цэмбэл даншигт заан цолтой барилдаж явсан гэхээр өмнө нь юутай ч даншиг наадамд дээгүүр барилдан үзүүр, түрүү эсвэл их шөвөгт үлдэж байсан нь тодорхой юм. Хэрвээ тэр удаад тийм хэрэг явдал гараагүй сэн бол Цэмбэл арслан цолтой болох байсан хийгээд, цаашид дахин барилдах боломж гарсан бол аварга ч болох байсныг үгүйсгэх аргагүй юм. Юутай ч Монгол бөхийн түүхийн хуудаснаа Засагт хан аймгийн Цэмбэл хэмээх даншгийн заан цолтой бөхийн нэр бий. 

	Цэмбэл оргож явсаар нутагтаа ирж, хад асга нь битүүжиж, бут бургас нь ширэлдсэн бэрх хэцүү нэгэн газар толгой шурган нуугдаж, аж төрөх болжээ. Энэ газрыг өнөө хүртэл Цэмбэлийн битүү хэмээсээр, даруй хоёр дахь зуунаа элээж байна. Бэлчирийн баруун салаа өгсөж, эхэн дээр нь гармагц баруун тийш эргэвэл Согоотын хөндийн рүү харсан нэгэн цалгар уудам салааны эх рүү өнгийнө. Эхэндээ хойлгийн хонолго, янгирын хэвтэштэй энэ салааг жаахан уруудахад хад асга арсайлдан, мод бут нь ширэлдэн боосоор барагтай хүн явахыг эцэсгүй битүүжнэ. Доош уруудвал Хэцүү улаанаас дээхнүүр Согоотын хөндийтэй нийлэх билээ. Чухам энэ бартаанд Цэмбэл заан олон жил аж төрж суужээ. Нутгийнхан нь түүнийг энд нуугдаж буйг мэддэг ч цааш нь дэлгэдэггүй, хоол хүнс, хувцас хунараар хангадаг, Цэмбэл заан ч нутаг нугынхнаасаа хулгай хийдэггүй, гарахаараа баруун уул, урагшаа Бигэрийн хоолой, зүүншээ Нарванчины хийд хүртэл явдаг байжээ. Ямагт явган алхдаг байсан гэхээр нэг бол ядуугийнх, эсвэл шүдлэн үхрийг ишиг шиг тэврээд алхчихдаг түүнийг даах морь ховрынх.

	Цэмбэл зааны эгнэшгүй их бяр тэнхээг нотолсон нэгэн ийм яриа өнөөг хүртэл ам дамжин уламжлагджээ. Бурхан Буудай уулын зүүн бэлд байх Намалзахын ширгийн хөлд хоносон үхэр сүргээс нэг шүдлэн алга болчхож. Намар орой цагаан хяруу бууж байсан цаг юм санж. Үхрийн эзэн хоёр эр мөр үзвэл сүрэг дотор нь нэг явган хүн явж байгаад суугаад боссон л мөр байдаг, өөр үхэр ганц нэгээрээ явсан, туусан ямар ч мөр байдаггүй гэнэ. Гайхсан хоёр эр өнөөх явган хүний мөрийг мөшгөсөнд шулуухан зүүн хойш алхчихсан байв. Явсаар Хуримтын арын мөргөцөг дээр нэг суугаад боссон бололтой, харин тэнд үхрийн хялгас унаж хоцорсон байна гэнэ. Ихэд гайхсан хоёр үргэлжлүүлэн мөрдсөөр Согоотын хөндий өгсөж, Цэмбэлийн битүүд хүрээд ирж дээ. Намалзахын ширгээс Цэмбэлийн битүүт ортол лавтай 20 хол илүү км газар бий. Хоёр эр Цэмбэлийн битүүд орж ирэхэд хаданд хэц татаад шинэхэн мах борцолсонтой таарч, хоорондоо “За, энэ ер нь ямар амьтан бэ, хүн бол нэгэнт ирснийх үзье, харьяа” гэлцээд утаа гарч буй хадны мухарт хүрвэл тогоо дүүрэн мах чаначихсан, “За хүүхдүүд сайн явж байна уу, шинэ мах зоогло” хэмээн шүдлэнгийнх нь махаар өөрсдийг нь дайлжээ. Хоёр эр Цэмбэл зааны хүч чадлыг биширч, залбирч мөргөн “Та дахин манай сүргээс битгий авч байгаарай” гэж гуйгаад буцсан байна. 

	Цэмбэлийн битүүтийн адаг харлан харанхуйлан харагдана.

	Согоотын хөндийд

	 

	Цэмбэл зааныг бие барахад, шарилыг үзэхүл хавирга нь завсаргүй байсан ба цээжинд нь чоно төрж байжээ. Түшээт ханыхан шарилыг нь хулгайлчихсан юм, түүнээс хойш Ар, Өвөрхангайгаас бөх их төрөх болсон гэж ярилцдаг. Бас зарим ярианд Цэмбэл заан өөрөө тэнэж яваад Их Тамирын голд нас барсан ч гэдэг. Бас нэг хувилбарт Цэмбэл зааныг Ехрэн гэгч шулам хатан аргаар барьсан, тэр Цэмбэлийн хүч чадлыг үзье хэмээн урьж ирүүлээд ооны шилээр хийсэн хуйв өгч хоёр эрхий хуруундаа ороогоод тас татна уу гэсэнд амархан тас татаж, дараа нь хялгасан шидэмс өгч, эцэст нь нууцаар бэлдсэн тасын шөрмөс гарган “Та одоо энийг нэг үзнэ үү дээ” гэсэнд Цэмбэл заан хар сэр авсангүй тасын шөрмөсийг хоёр эрхий хуруундаа ороогоод татсанд тасарсангүй, маханд нь шигдэж, ясанд нь тулаад зогсжээ. Ийнхүү арга зальт хатан Цэмбэлийг өөрөөр нь хүлүүлээд, гадна бэлэн байсан арван тавны цагдаа нарыг дуудан бариулжээ. Тэгээд олон олон ял тулгаж, дөрвөн эмнэг азарганы сүүлнээс тэлүүрдэн алахаар20 шийдэв гэнэ. 

	Харин Цэмбэл заан биеэ хөвчлөөд дөрвөн мөчөө чангалан татсанд өнөөх дөрвөн эмнэг азарга шээс алдан зогсож байсан гэдэг. Ехрэн хатан урт пийсүү соруултай гаансанд тамхи татдаг, тэгээд тамхиа барьсаар Цэмбэл дээр ирэн, ядраа биз, ганц сорохгүй юу гэсэнд Цэмбэл тамхи сорохоор амаа ангайхад хатан амруу нь гаансаараа гударч хахуулсанд Цэмбэл заан чангалж байсан гар хөлөө тавих агшинд дөрвөн азарга биеийг нь дөрөв тасчин авч оджээ. Цээжин биеийг нь чирсэн азарга явсаар Шаргын голын гатлага орчимд ирэхэд цээж нь салж хоцорсон байна. Хожим завсаргүй хавиргатай тэр цээжинд чоно төрдөг байсан хийгээд Шаргаас бөх төрдөг болсны учир нь энэ ч гэж ярина.

	Харин Л. Хайдав, Ц. Сүхбаатар нарын эмхэтгэсэн “Халхын домогт хүчтэнүүд” номд Цэмбэл зааны тухай ийм нэгэн мэдээлэл оржээ. “... Сүүлдээ Цэмбэл баригдаж, Манжийн хааны зарлигаар Хаант Оросын Халимагт цөлөгджээ. Түүнийг цөллөгт байх үед Оросын “Тэмээн бөх” хэмээх айхавтар хүч тэнхээтэй зэрлэг эр Халимагт ирж хотын хаалгыг тэгнэж зогсчхоод хүмүүсийг өлсгөж, гачигдахын зовлонд унагасан байна. Тэрхүү Тэмээн бөхийн өөдөөс тэрсэлдэх хүн гарч ирсэнгүй. Эцэст нь халимагууд Заан Цэмбэлийг цөллөгөөс авчирч Тэмээн бөхтэй тулалдуулахаар болжээ. Тэгтэл Заан Цэмбэл Тэмээн бөхийн сүүжийг хэмх шидэж, хотын хаалгыг нээж байсан гэдэг”. 

	 

	 

	Сүмийн хавцгайд байх чулууны учир

	Сүмийн Хавцгайн тэхий дунд босоо хүнээс өндөр ургаа хоёр хадан дээр дамнуулан тавьсан том хавтгай хүрэн чулуу бий. Уртаасаа 2 метр 60 см орчим, 1 метр 30 см орчим өргөн, нимгэн талдаа 80 см, зузаан талдаа 1 метр 20 см орчим зузаантай тэр чулууг Хануй, Цогтжаргал (Зарим ярианд Цогт-Очир гэдэг) гэх ах дүү хоёр бяр чадлаа тэнсэн өргөж тавьсан гэх.. 

	Ах, дүү хоёр бага залуудаа Монгол Их элсний ар луу аянд явж байгаад нэг их том худаг дээр нэгэн бүсгүй ховоогоо хурааж байхад нь таарч “Ховоогоо өгөөч, морьдоо усалъя” гэжээ. Бүтэн шарын арьсыг туламлаж хийсэн ховоо байж. Ховоо ч гэж ховоо, худаг ч гэж агуй шиг л байсан юм санж уу. Хүүхэн тэр хоёрыг шоолонгүй хараад ховоогоо өгсөнд ах нь ховоогоор ус дүүргэж татаад татаад чадсангүй, дүүтэйгээ хамжин байж арайхийн гаргажээ. Хүүхэн тэр хоёрыг ихэд тоон, “Өдий хүртэл миний ховоогоор ус татдаг хүнтэй таарсангүй. Хэт нутаг хаана вэ, хэрэг зориг юунд вэ” гэлцэн танилцсанд өнөөх бүсгүй бага насандаа богтлогдон алсад бэр болон очсон төрсөн эгч нь байж, ийнхүү ах дүүс уулзан учирчээ. Тэр цагаас хойш ах, дүү хоёр өөрсдийгөө хүч тэнхээтэй хэмээн бодохыг больсон гэдэг.

	 

	[image: Image]

	Сүмийн хавцгайд байх Хануй, Цогтжаргал (Цогт-Очир) хэмээх ах, дүү хоёр хүчтэний өргөн тавьсан гэх чулуу. 

	 

	Мөн ах дүү хоёр хэн нь хүч тэнхээтэйгээ үзэх гэж Мараан нуруугаар эмээл, хазаартай морио тэвэрч давахаар болжээ. Ах нь нэг амраад давсан бол дүү нь амрахгүй давсан гэх. Зарим хувилбарт хоёр хүү унаж явсан даагаа тэврээд Ханхарын даваагаар давсан ч гэх. Ханхарын давааны дунд хэрд Өвдөгт хэмээх тохой бий. Тэнд нэг нь өвдөглөөд боссон гэдэг. 

	Ханхар хэмээх их хүч тэнхээтэй өвгөн морио үүрч энэ даваагаар давснаас ийм нэртэй болсон тухай өөр нэгэн хууч ярианд гарах нь бий. 

	Хануй, Цогтжаргал хоёрыг Сэрх Богд, Хангийн нуруу, Жон хавийн хүн юм гэнэлээ гэсэн яриаг ч мөн сонсож байсан болно. Тухайлбал, Сэрх Богдын өвөрт Хануй нэрт өтөг бууц бий гэнэ. Ах дүү хоёр нутгаасаа явах болоод дурсгал үлдээхээр шийдэж, Улаан хаалганы амны ханан хадны ёроолд үхрийн чинээ том чулуу авчирч, хонин чинээ чулуугаар ивүүр хийж тавьсан ба үнэхээр хүн л зориудаар ингэж тавьсандаа гэмээр тэр чулуу одоо ч бий гэнэ. 

	 

	Бандийн хонхрын учир

	Ханхарын давааны эхэнд бага шиг гэрийн буурын чинээ хонхор бийг Бандийн хонхор гэнэ. Хар Банди үүрээр Ханхарын даваан дээр алмастай халз тулчхаад, барилцаад авчээ. Хав барилцаад авахаараа Банди нь дийлээд, хавсарч цохихоороо алмас дийлээд байдаг, тэр хоёрын хүчин чадал эн тэнцээд, давааны хөтөл дээр өнжин хонон ноцолдсоноос тэрхүү хонхор үүссэн юм гэнэ билээ гэх. Эцэст нь Банди дийлж, алмасаа дарж байгаад дагзны үсийг хуйхтай нь хуу татаж авсан нь түүний үр удамд хожуу 1950-аад он хүртэл алмасын хуйхтай үс гэгдсэн, хахаж хорчийсон алганы чинээ хуйхтай, сарлагийн хялгас шиг бүдүүн ширхэгтэй, ноолорсон үс хадгалагдан байжээ.

	Банди уг нь Хамбын хүрээний нэлээн дээгүүр зиндааны хэргэмтэй лам байгаад хожим хар болж, зээ дүүгийнхээ хаяанд аж төрж байсан, дүүртэл тариа чихсэн үхрийн ширэн тулмыг мөрөн дээрээ шидчихээд Сайн усны голоос Бортонг бэллэн амралгүй алхсаар Дөвөнт дээр ирэхэд мөн адил хэмжээний ачаа ачсан морь бүтэн хөлс болчихсон, нэлээд хол хоцорч ирдэг байсан гэдэг. Энэ нь 10 орчим км зайтай газар юм.

	Хар Банди нь аавын нагац, эсвэл нагац өвөө нь болох хүн бөгөөд эцгээ эрт алдсан аав маань энэ хүнээр овоглодог байв.

	 

	 

	Гангижавын хар болон ягаан чулууны учир

	Хамбын хүрээний унзад лам Гангижав гэгч хүн 1930-аад он хүртэл амьдарч байжээ. Түүнийг уншлага уншиж байхад царан дээр тавьсан будаа шигшигдсээр асгарч байдаг, тийм л аргил даргил дуу хоолойтой хүн аж. Гангижавыг нутгийнхан Бовоо хэмээн авгайлна. Хүрээ тартал байсан гэхээр саяхны хүн болно. Гангижав Бовоо сайхан дуу хоолойтой байгаад зогсохгүй эгнэшгүй хүч тэнхээтэй хүн байсан гэдэг. 1960-аад он гартал хийдийн туурийн зүүн урд хэсэгт 10-аад метр орчим голчтой тойрог зам тодоос тод зурайж байдаг байжээ. Энэ тойргийн голд хонин чинээ том дөрвөлжин хар чулуу байсан нь Гангижав Бовоогийн хашааны ором бөгөөд Бовоо өглөөд босож тэрхүү чулууг хоёр гараараа дунгуйлдан тойргоор гурвантаа тойруулж хуян шар усаа тараадаг байжээ. Хүнд чулуунд тээрэмдүүлсэн тэрхүү тойрог зам дагтаршсаар яг л цардмал зам шиг болчихсон байсан гэдэг. Бөөрөнхий чулуу өнхрүүлэхэд хялбар, дөрвөлжин чулуу төвөгтэй учир зориуд дөрвөлжин чулууг сонгон авсан болов уу гэмээр.

	Гангижавын хүч чадлыг илтгэсэн ийм нэгэн явдал болтол түүнийг унзад лам гэдгээс цааш харж байсангүй. 

	Хамбын хийдийн туурь дээр хааш хаашаа 60 см орчим хэмжээтэй дөрвөлжин хар чулуу байгаа нь Гангижав Бовоогийн дасгал хийдэг байсан гэх тэр хар чулуу мөн болов уу?

	 

	Хамбын хүрээнийхэн Намалзахын голд жил бүр хөх тариа тарьж, өвлийн хүнсэндээ нөөцөлнө. Нэг хавар Гангижав Бовоо нарын 9 хүн тариагаа услахаар очжээ. Намалзахын голд газар бүрээс цугласан тариаланчид байснаас Намалзах, Чацрангийнхан олонх болно. Ус бага жил усаа булаалдан маргалдах явдал байнга гарна. Ингээд усаа булаалдсан Хамбын хүрээнийхэн, Намалзахынхны хоорондох маргаан адаг сүүлдээ зодоон, цохион дээрээ тулжээ. Тэр цагийн зодоон ч гэж юу шалих вэ, гараа зангидаад цохиод авахыг мэддэггүй байсан гэж хөгшчүүл ярихыг бодоход, алгадаж, нударгаараа шавхуурдаж, их сайндаа л барьж хүлдэг байж. Намалзахынхныг зарим нь 27 хүн байсан, заримдаа 60 гаруй ч байсан гэх. Юутай ч Хамбын хүрээнийхнээс тоогоор олон байсан байна. Зодооны төгсгөл мэдээж хэрэг, Намалзахынхан Хамбын хүрээний хэдийг шуудууны зах дээр нэг нэгээр нь хүлээд тавилж гарчээ. Ганц Гангижав л тэр зодоон, маргаанд оролцсонгүй, тээр хол тариг шуудууны зах дээр хамрын тамхиа салхинд үлээчихсэн суугаад байх. Нутгийн хэд нь арга барагдахдаа “Хөөе, Гангижав аа, чи босооч ээ, хамжаач ээ” гэж хашхирсан ч сонсоогүй мэт сууна. Намалзахын залуучууд нөгөө хэдийг нь бөндийтөл боож тавьчхаад сүүлчийн хүн болох Гангижав руу хошуураад очиж, Гангижав аажуухан босож, урд хормойгоо шуучхаад түрүүлж ирснээс нь хоёр хоёроор нь сарвалзуулан базаж аваад тариг шуудууны усанд нэг булхуулан, цаад ирмэг дээр нь шидэлж эхэлжээ. Намалзахынхан ганц Гангижавыг яаж ч чадсангүй, тэр нөхдийнхөө хүлээг тайлчхаад, хаанаас ч юм нэг том ягаан чулуун олж, тэвэрч авчраад Намалзахынхны бухыг хаагаад тавьчихсанд тэд бүгдээрээ нийлээд чулууг гаргаж чадсангүй, хажуугаар нь ухаж, шинэ бух гаргажээ.

	Хошуу тамгын газарт бух хаалаа, зодлоо хэмээн зарга мэдүүлсэнд нэг хүний авчирсан чулууг хорин хэдэн хүн гаргаж чадахгүй яах вэ, хорин долуул байж есхөн хүнд зодуулна гэж юу байх вэ гээд хэрэг болгон тоож хэлэлцээгүй гэдэг. 

	Хожим 1960-аад оны сүүлчээр Халиун сум-нэгдлийн дарга, алдар суугаа дуурьсгасан хөдөлмөрийн баатар Г. Лодойхүү хуучин тэр бухыг сэргээхээр тал нь газарт шигдчихсэн байсан өнөөх ягаан чулууг трактороор татсанд дундуураа хугарч, газартаа үлдсэн хэсэг нь дарагдсаар сураггүй болж, дээд хэсэг нь хаа нэгтэй байсаар байсныг Гангижавын ягаан хэмээн ойр хавиар нь явсан бүхэн зааж, хэлсээр иржээ. 

	 

	 

	Өлзийтийн овоо Замын овоо болсон нь

	Аржаргалангийн өвөр бэлд Өлзийт хэмээх нарлаг сайхан өвөлжөө, хаваржаа бий. Бэлчээр, нөмөр сайтай энэ өвөлжөөний хойд огторго хөтөл дээр байх овоог Өлзийтийн овоо гэнэ. Хуучин цагт энэ овоог Хуврагуудын овоо гэдэг байсан ба огторго өөд өгсдөг замын хажууд байсан гэдэг. Одоо ч тэр овооны ором бий. Анзааргагүй харвал хиргисүүр ч гэмээр. Тэр хуучин цагт энэ овоо догшрон, ойр орчмоор нь хүн хар явуулахыг байжээ. Хүрээний лам нар үзэж, овоог нураан, зөөхөөс наашгүй гэлцээд овоог нурааж байтал овоон дотроос ам нь ангалзаж, үс нь сэгсэлзсэн хүний толгой гарч нүдээ гялалзуулсаар өнхрөн дутааж гэнэ. Лам нар толгойг доод жалганд гүйцэж, тэнд нь дарж авсан байна. Үнэхээр доод жалганд нэлээд овортой чулуун дардасны ором бий. Овоог хойд огторго дээр зөөн байрлуулснаар номхорч, хуучин их овооны суурийг Замын овоо гэх болжээ. 

	Өөр нэгэн хувилбарт Өлзийтийн овоонд Бигэр номун хааныхаас ирсэн их хүчтэй хараал шингэчхээд, хавийн хүн амьтанд хар хор удах болсонд энэ овоог Чүлтэм гүртнийхэн дааж авсан гэжээ. Чүлтэм гүртэн бол эгэлгүй шидтэй, их догшин сахиустай хүн юм. Чүлтэм гүртнийхэн ер ураг удмаараа ид чадалтай. Нанзад гүртэн гэж мундаг хүн энэ овоон дээр онгодоо дуудаж, болд илдийг гараа ороон ийш тийш нь шидлээд, эсвэл олс дээс шиг томоод, бүсэлчихдэг, тэгж л догшин буудаг онгодтой гэнэ. Чүлтэм гүртнийг Саарал Чүлтэм ч гэдэг, хүү нь мөн Лувсанпэрэнлэй буюу Жүд Тунтгар гэгддэг ид чадалтай хүн байжээ. 

	 

	 

	Яст буудлын учир

	Өнгөрсөн XIX зууны сүүл үед амьдарч асан Эрдэнэ бишрэлт Засагт хан Доржпаламын21 Их хатан нь Поврон / Пайтан захирагчийн охин Цэсрэн гэгч байжээ. Цэсрэн хатнаас гарсан ууган хүү нь Цэрэнгомбожав22, харин бага хатнаас нь гарсан хүүг Сайн ноён23 гэдэг. Засагт хан Доржпалам нас барахдаа хан орыг Цэсрэнгийн хүү Цэрэнгомбожавт өгч болохгүй, төр бусниулах хүн гэж гэрээсэлсэн байна. Учир нь Цэрэнгомбожав харгис хэрцгий хүн байж. Тиймээс түүнийг номын мөрд оруулж, занг нь засах үүднээс Арын хүрээнд шавилуулсан ч гэх. Их хатнаас гарсан том хүү хан ор суух учиртай байсан ч гэрээсийн дагуу бага хатных нь хүү Сайн ноёныг Засагт хан ор суулгав. Сайн ноёнд ардууд их хайртай, их ч шударга түвшин хүн байж дээ. Зулайгаасаа гэгээ татуулсан мөн ч сайхан хүн байсан сан гэдэг.

	Хан ор суухаас нь өмнө ч ээдрээтэй хэцүү хэргүүдийг Сайн ноёноор шийдүүлдэг, нэгэн удаа Засагт ханы хошууны хоёр эр Түшээт хан аймагт яваад хулгайн хэрэгт холбогдож, хар гэрт хоригджээ. Засагт ханы хоёр эр хэргээ хүлээсэнгүй мэлзсээр байсанд Засагт ханыхан өөрсдөө хэргийг шүүхээр болж, тэднийг авчирчээ. Хоёр эрийг Сайн ноён алс холоос ах дүүсээ тосож буй мэт “За, ах дүү нар минь, хүний нутагт ядарч байв уу, сайн ирэв үү” гэсээр ихэд хөлтэй угтан, тусгай гэр бариулан, тарган мах чанаж, сархад сөгнөн цайлж дайлж гарчээ. 

	Хоёр эр ч ихэд баясан, Сайн ноёнтой илэн далангүй ярьж хөөрч гарсан байна. Нэлээд халамцаж, ам нь задгайрах үест “За, хэн хулгай хийсэн нь малгайгаа авчих даа” гэсэнд нэг нь нүцгэн толгойгоо самардчихаж гэнэ. Ингэж хэргийг илрүүлээд, хулгай хийсэнд нь зохих ял өгч, нөгөөг нь шагнаад явуулж байсан байна. Энэ мэтээр хурц ухаан, энэрэнгүй чанараараа хол ойрд шагшигдаж байжээ. 

	Сайн ноён хар ор суугаад Богд гэгээнтэнд бараалхахаар Өргөөд очиход Цэсрэн хатан араас нь ирж, Сайн ноёныг цайлахаар урьжээ. Сайн ноёны шадрууд учрыг гадарлаж, хорьсоор урилгаас хоёронтоо татгалзсанд, хүрээнд байсан хоёр охин дүүгээр нь дахин дахин дуудуулжээ. Зарим ярианд хоёр охиноор нь ч дуудуулсан гэдэг. Сайн ноён эцэст нь аргагүйн эрхэнд Богдын ордонд болсон дайллагад очсонд Цэсрэн хатан хор өгөөд алчихсан байна. 

	Нутгийнхан нь Сайн ноён хэмээн эрхэмлэдэг асан Засагт хан Содномравдан

	 

	Түүхийн баримтад дурдсанаар Засагт хан Содномравдан 1912 оны хавар Богдын ордонд болсон дайллагаас буцаж ирээд бие нь ихэд мууджээ. Нийслэл хүрээний Дашчоймбол дацангийн бүх лам нарыг Засагт ханы дэргэд аваачин ном гүрэм уншуулавч тусыг олсонгүй. Засагт ханы ойрын шадар лам нь “Хан тэнгэр болов. Богдын ордонд бараалхаж, тэнд хор хүртсэн гэнэ. Үнээний сүү уугаад тусыг эс олов” гэжээ. 

	Энд сэдвээс хазайж зориуд тэмдэглэх нэгэн зүйл буй нь шашин төрийг хослуулсан Богд хаант Монгол Улсын үе нь улс орныхоо эрх ашгийн төлөө тууштай тэмцэгч, үнэнч шударга, чадварлаг төрийн зүтгэлтнүүдэд нэн халгаатай цөвүүн цаг үе байсан байдаг. 

	— 1912 оны хавар Түшээт хан Дашням(26 нас), Засагт хан Содномравдан(38 нас) нар хорлогдож нас баржээ.

	— 1913 онд Ерөнхий сайдын орлогч Бинт ван Гончигсүрэн, 

	— 1914 онд Цэргийн яамны тэргүүн сайд Гомбосүрэн(31 нас), Дотоод яамны тэргүүн сайд асан Даа лам Цэрэнчимэд(42 нас), 

	— 1915 оны хавар Гадаад яамны тэргүүн сайд Чин ван Ханддорж(46 нас), Сангийн яамны тэргүүн сайд, Түшээт ван Чагдаржав(46 нас), 

	— 1919 онд Сайн ноён хан Намнансүрэн зэрэг Чингис хааны язгуур угсаатай 8 том ихэс дээдэс хэдхэн жилийн дотор бүгд зүй бусаар хорлогдож нас барсан нь нэн сэжигтэйн дээр сайтар судлууштай юм.

	 

	Сайн ноёны эндсэнийг дуулаад ард олон ихэд харуусан гашуудсаны дотор Арын хүрээний лам нар маш их тэвджээ. Учир нь Цэрэнгомбожав хан ор суух нь тодорхой болсон байна. Цэрэнгомбожавыг шавилж байх үед түүнд алгадуулаагүй, орхимжоороо хоолойгоо боомилуулаагүй лам Арын хүрээнд ховор байж. Хожим Цэрэнгомбожав хаан ор суугаад өшөөтэй лам нарыг хурганы хөгнөд хөгнөж байгаад засаж, эсвэл лам нараар мал гаргуулж, хөхөө өвлийн хүйтнээр хэрэг хийсэн эмэгтэй хүний цээжин биеийг гэрт, бөгсөн биеийг нь гадаа гарган, гэрт их гал өрдөн нүүрийг нь шарж, гадаах бөгсөн бие дээр нь ус асган хөлдөөж алдаг байсан гэдэг. Ардын хувьсгал ялсны дараа Цэрэнгомбожавыг хар гэрт хэсэг хорьжээ. Тэр тун удалгүй ухаан нь самуурсанд суллаж орхисон байна. Зарим түүхчид Ардын засгаас Цэрэнгомбожавыг сулласныг Ардын төрийн нэр хүндийг өргөн олны дунд өргөх зорилготой байсан хэмээн тайлбарласан нь бий.

	Цэрэнгомбожав Арын хүрээний хог дээр золбин нохойтой цуг амьдрах болжээ. (Арын хүрээ нь хуучнаар Засагт хан аймгийн төв, өнөөгийн Алтай хотоос баруун урагш 10 гаруй км зайд оршино) тэр бээр  хэн нэгэн хүндээр бие засахад золбин нохойтой уралдаж очоод ялгадсыг нь булаацалдаж аваад үмхчихдэг, сэгсүүргэн дээлийнхээ суга руу гараа шургуулж, бөөсөө базаж гаргаж ирээд шажигнатал зажилж иддэг нэгэн байсныг хожим хувьсгалын эсэргүү бослогын үед Арын хүрээний толгой лам Эрэгдэл гэгээнтэй хамт тэмээнд хүзүүгээр нь холбон ачиж, Зүрх толгойн арын Улаанганганд булсан байна. Зүрх толгой нь Алтай хотоос баруун урагш 10 хүрэхгүй км зайд бий. 

	Сайн ноёны шадар ламаар Хамбын хүрээний хүн явсан бөгөөд тэр лам Цэсрэн хатанд хариу жатга гүйлгэсэнд хатны ойх нь аянга болон Хамбын жасын тэмээн сүргийг зад ниргэжээ. Цэсрэн хатныг шулам байсан гэлцдэг. Саарлын тасархайн эхэнд байх баруунш Ногоон Раднаагийн овоо руу харсан хондыг Яст буудал гэх ба энд жасын 40 гаруй тэмээд Цэсрэнгийн ойход ниргүүлж, олон жил тэр олон тэмээдийн яс цайран байснаас тийн Яст буудал нэрийг авч, айл амьтан ч нутаглахыг больжээ. Ер нутаглахад зохимжгүй, явдал гүйцтэй, шөнө орой явахад морь мал үргэмтгий гэлцдэг. Уг нь Цэсрэнгийн ойх Хамбын хүрээг чиглэсэн байсныг Хүрээний лам нар замд нь хариулж, хүйтэн хошуут мал дээр буулгуулсан нь тэр байж.

	Мөн өөр нэгэн хуучид Цэсрэн хатан нь Засагт хан Доржпаламын хатан бус, харин Сайн ноёны хатан бөгөөд Пайтан захирагчид сайхан барилдчихдаг Чадраабал нэртэй бас нэг хүү байжээ. 

	Цэсрэн хатан Өргөөд Богдын ордонд байсан ба Сайн ноён араас нь очоод төд удалгүй тэнгэр болсноос үүдэн Цэсрэн хатныг Сайн ноёны толгойг нь залгисан шулам эм гэсэн хар яриа нутаг оронд нь гарчээ. Ингээд нутгийнхандаа гадуурхагдан хавчигдсан Пайтан захирагчийнхан зүүн зүгт нүүдэллэн одоход малын хөлийн тоос нь Дэлгэрийн талыг гурван өдөр бүрхсэн юм гэнэ билээ. 

	Энэ Чадраабал нь их зохиолч Ч. Лодойдамбын эцэг мөн гэдэг бөгөөд “Тунгалаг Тамир” романд гардаг нутаг орондоо гадуурхагдсан Эрдэнийн зүүн тийших нүүдэл чухам Пайтан захирагчийн нүүдлээс эх санаа авсан байж болох.

	 

	 

	Харчулуут

	Өлзийтийн овоог догширч байх үест овооны доод биеийн Харчулуутын бууцанд байх айлын нэг хүүхнээс хүн цээжтэй, гүрвэл толгойтой амьтан төржээ. Хахирган дуугаар орилоход дуу нь Хамбын хүрээнд ч сонсогдож байжээ. Тэр амьтныг тэнд нь эхтэй нь хамт дарсанд дарсан чулуудын дороос цусан булаг оргилон урссаар Мөрөнгийн устай нийлж байсан гэдэг. Одоо тэр бууц аль хэдийн эдгэрээд ор мөр ч үгүй болж, дарсан хар чулуугаар нь Харчулуут хэмээн нэрийдэх болжээ. 

	 

	 

	Халиун толгой нэрийн учир

	Халиун сумын төвийн зүүн урд байх хойноосоо урагш сунан тогтсон хаяа бэлээрээ элсэрхэг бор толгой дээр цагт могойны эх орон байсан гэдэг. Могой нь халиурч харагддагаас Халиун гэж нэрлэжээ. Хэлбэрийн хувьд ч голын хөвөө даган мөлхөж яваа могой шиг харагддаг толгой юм. Мөн Шаргын говийн урд үзүүр, Хантайшир, Хар азаргын нурууны завсар байх хоолойг Халиуны хоолой хэмээнэ.

	Халиун толгой

	 

	 

	 

	Мөрөнгийн хавцгайн нэрийн учир

	Дээр цагт Мөрөнгийн хавцгай мөрөн гол шиг маш их устай, бүр салаар гаталдаг байсан учир Мөрөн гэж нэрийдэж байжээ. Тийм салын үжирсэн үлдэгдэл 1930-аад он хүртэл байсныг хууччуул нүдээр үзсэнээ хэлдэг. Өнөөдөр ч уг хавцгайн аль нэгэн энгэрт гарч дурын чулуугаа сөхөн үзвэл чулуужсан дун хорхойн үлдэгдлийг төвөггүй олж болно.

	 

	 

	Зайварын мод, Тээгийн аараг, Хүн чулууны зээг 

	Хантайширын нурууны ард Зайварын мод нэртэй нэгэн хэсэг модтой ар бий. Аймгийн төвөөс илхэн харагдана. Эрт цагт манжийн их цэрэг Хаан эздийн онгон сахиусыг оршоосон Хантайширын уулсыг зорин довтолгон ирэхэд Зайврын мод их цэрэг болон нүүгэлтэн харагдсан гэдэг. Тэгээд манж-хятад цэрэг сүрдэн буцсан ба тэр тээглэж буцсан газрыг нь Тээгийн аараг гэх болжээ хэмээн домоглох нь бий. Ер Хантайширын нуруунд харийн хүний хөл хориотой байдаг, учир нь Арын хүрээний дээхэн байх Хүн чулууны өлмийгөөс өмнөшөө Дөтийн рам хүртэл 15 орчим км тасралтгүй үргэлжлэх цагаан чулуун зээгээс дээш харийн хүний мөр гарах учиргүй гэлцдэг. 

	 

	Оцон цахирыг ширлэсэн нь

	Хантайширын ар бэлд Арын хүрээний тууриас холгүйхэн, Хүн чулууны давааны адагт хүн чулуун хөшөө бий. Баруун гартаа махир хутга, зүүн гартаа аяга барьсан цагаан боржингоор урласан энэхүү хүн чулуу нь эртний түрэгийн үеийнх. Энэ хүн чулуу нь ялимгүй хойшоо гэдийсэн байдалтай байх агаад Хүн чулууг цэхэлж босох тэр цагт төр самуурч Шамбалын дайн эхлэх бошготой юм гэлцдэг. Одоо цагт амар хялбараар олз ашиг хайгчид Хүн чулууны суурийг ухаж, гэдгэр дээр нь улам гэдгэр болгож орхисноос мөддөө л Шамбалын дайн эхлэхгүй болсон дог.

	Хүн чулууны давааны урдхан хэсэгт нэгэн том овор ихтэй цахир хадан толгой бийг Оцон цахир хэмээнэ.

	Хуучин цагт энэ нутагт өвчин тахал гарч, ган зуд нүүрлэсэн хэцүү үе иржээ. Ар, өврийн хүрээний24 лам нар арга засал хийгээд, Засагт ханы хошууныхан ч хотлоороо буян арвижуулаад ч өөрчлөгдсөнгүйд, Засагт ханы Дархан бээлийн хошууны25 нэгэн мэргэн хүнийг урьж залан шинжүүлсэнд, Лусын хүйс задрах гэж буйгаас болжээ. Энэ цахир цохиог 100 шарын ширээр ширлэвэл зүгээр болно гэжээ. Тэр дариуд 100 шар нядалж ширээр нь уг цохио хадыг ширлэсэнд нэг ширний хэмжээний газар дутаж, дахиж нэг шар нядлаад ширийг нь авчрахаар бас дахиад нэг дутчихаад ер болсонгүйд хошуу хотлоороо аргадан гуйж, Цахир цохионд өргөл өргөснөөр өвчин тахал зогссон гэдэг. 

	Мөн өөр нэгэн хууч ярианд энэ Оцон цахирын ормоос их ус олгойдон оргилж, хавийг далай болгох шинжтэй болсон тул нэгэн хүчтэн Зэлийн цахир хаднаас нэгийг ховхолж авчран таглаж тавьснаар энэ Оцон цахир хад тогтжээ. Тэр олгойдсон их усны үлдэгдэл Тээгийн аарагт тээглэж үлдсэнээс олон нуур үүссэн ба тэр олон нуурын дунд Олгой нуур хэмээх хөлгүй нуур бий хэмээдэг. 

	 

	 

	Гурван гэрийн орт

	Гүүбариач багийн нутагт Хантайширын нурууны баруун хойд үзүүр болох Аржаргалан хэмээх хад бартаа ихтэй уул бий. 

	Энэ уулын хойд оргил болох Яргайтын оройн зүүн урагш харсан налуу хонхорт гурван гэрийн буурь байсан нь одоо эдгэрч оргүй болжээ. Тэнд хүрэхэд хад бартаа ихтэйн дээр харагдац багатай тул анчид тэнд тухлан үдлэх, хоноглох дуртай. Уг налгийг Гурван гэрийн орт хэмээсний учрыг өгүүлэхэд; XIX зууны адгаар Хуйхуу26 дээрэмчид монголын баруун хязгаарыг нэг бус удаа хуйхлан тонон дээрэмджээ. Хуйхуу нар маш харгис хэрцгий байсан тул тэднийг ирж яваа сургаар монголчууд ихэд яаран сандран ум хумгүй зугтацгаадаг байсан гэдэг. Тиймээс маш яаруу, сандруу яваа нэгнийгээ өнөө ч уг нутагт “Хуйхууд хөөгдсөн юм шиг” хэмээн зүйрлүүлж хэлдэг хэллэг хадгалагдсаар бий. Нэг тийм хуйхуу нарын довтолгооны үеэр Хамба гэгээн дүрвэж, энэхүү бэрх хэцүү бартаатай Аржаргалан уулын Яргайтын оройн элгэнд байх нууцхан налаг газарт гэр барин хорогдож байжээ. Өндөр газарт байх хонхор нь хаанаас ч харагддаггүй маш сайн нууц болдог учиртай гэнэ. Мөн тэнд Гэгээнтэн худаг гаргуулжээ. Тэр уулын өндөр оргилд худаг гарсан нь гайхалтай хэрэг юм. Гэгээний гэрийн ор нэлээд удаан хугацаанд байсаар байсан тул нутгийнхан уг налгийг Гурван гэрийн орт хэмээн нэрийдэх болсон байна. 

	Мөн Хуйхуй дээрмийн хөлд Хамбын хийд огт өртөөгүй байдаг. Түүний учрыг хуйхуй нар Хамбын хийдийг идэхээр Мөрөнгийн ам өгстөл хавцгайн хоёр талын хаднууд хав хав хийтэл хаагдаж нийлээд болсонгүй, Сүмийн хавцгай өгсөх гэтэл мөн адил болсонд, энэ ер болохгүй газар юм гээд буцацгаажээ. 

	 

	 

	Ар, Өвөр Нум дэлээч, Сумч

	Бугын толгойтоос доош гол уруудан явахад Хадан ус, Дунд ус өнгөрөөд Өвөр Нум дэлээч хэмээх нэгэн хад, модтой ам бий. Уг амаар өгсөөд эхэн дээр нь гарахад уужуу онь хөтөл дээр гараад ирнэ. Түүнийг Өвөр Сумч гэх. Мөн түүнээс баруун ар луу өнгийхөд бас нэгэн онь хөтлөөр уруудах ба түүнийг Ар Сумч гэх. Мөн тэнд Ар Нум дэлээч хэмээх бас нэгэн мод, хадтай бага шиг ам бий билээ. 

	Хуучин цагт Шижир, Бүүвэй27 хэмээх Халхын хоёр их баатар байжээ. Тэд Хантайширын нурууны их өтөг болох Дашинчилэнгийн овоонд орших хаан дээдсийн онгон шарилыг сахин хамгаалж байсан аж. Шижир баатар нь их өндөр настай болсон тул дээд зовхи нь доош унжиж харааг нь халхлаад болдоггүй, тэгээд нум харвах болохоороо Бүүвэй баатраараа шургааг зоруулж зовхиндоо тэвх хийлгэж байгаад харвадаг байсан гэдэг. Хоёр их баатар уулын хоёр тийш харсан аманд өөд өөдөөсөө нумаа татан дэлж, сумаа тавьж хүчээ сорьдог байснаас нумаа татдаг байсан газрыг нь Ар, Өвөр Нум дэлээч, сум нь хүрч унадаг байсан газрыг Ар, Өвөр сумч гэх болсон тухай домоглох нь бий. 

	 

	 

	Бугын толгойт

	Бугын толгойт хэмээх үзэсгэлэнт сайхан зуслан газрыг ойр хавийнхан андахгүй. Халиун сумынхан болон Алтай хотынхон уг газарт олноороо зусаж, амрах нь 1980-аад онд түгээмэл байсан билээ. Уг газрын нэрийн тухайд хууччуулын ярих нь нэгэн адуучин эр уг газарт буга бугуйлдан барьж, модноос оосорлож уячхаад, төхөөрч янзлах хутга авахаар яваад ирэхэд өнөөх бугын толгой нь үлдэж, бие нь ор мөргүй алга болсон байжээ. Энэ цагаас уг газрыг Бугын толгойт хэмээн нэрийдэж, нутгийнхан буга согоогоо ихэд хайрлан, алж, агнахыг цээрлэх болсон түүхтэй гэнэ. 

	 

	 

	Бүслүүр толгой

	Согоотын хөндий, Нурамтын хөндийн аманд Бүслүүр толгой нэрт бяцхан толгой бий. Үнэхээр ч тэхий дундуураа тод шаргал явар чулуун бүслүүртэй. Олны домоглох нь эрт цагт энэ бэлд тэнгэрээс аварга могой бууж ирэхэд могойны сүүл тэр толгойг ороож, харин толгойн хэсэг нь тэртээ хойно, бараг арав гаруй км-т байх Ентүмэн хайрхан өөд өгсөж байсан гэдэг. 

	Бүслүүр толгой.

	 

	Ентүмэн хайрхны урд өөд өгссөн ташуу явар судал байх бөгөөд хаа холоос тэр судал тод харагдана. Олны энэ яриа огт оргүй биш. Ентүмэн хайрхан, Бүслүүр толгой хоёрын завсар байх Бортонгийн бэлд тэр аварга том могойны яснууд саяхан болтол байсан тухай хууч яриа бий. Хавиргаар нь тэмээ хомночихмоор, нурууны яс нь зуух шиг, шүд нь 4 хуруу зэрэгцүүлсэн шиг тийм том яснууд байжээ. Угтаа ямар юмных нь тэнгэрээс унасан аварга могойны яс байх в, үлэг гүрвэлийнх л байж таарах байх. 1970-80-аад онд Халиун сумын 8 жилийн дунд сургуулийн орон нутгийг судлах кабинетад тэр бэлээс авчирсан гээд үлэг гүрвэлийн шүд байдаг.

	 

	 

	Ентүмэн хайрхан 

	Дээр дурдсан Ентүмэн хайрхан бол хавь ойрынхны сүслэн мөргөдөг догшин их хайрхан уул билээ. Оройг нь хэрчээд тавьчихсан мэт тэгшхэн, дээр цагт тэр тэгш орой дээр нь хулс, зэгсэнд хучигдсан хоёр нүдэн нуур байсан гэдэг. 

	Ентүмэн хайрхан уул

	 

	Өмнө тал руугаа бараг эгц босоо шахам, тэр хажуу руу нэг л хазгай гишгэвэл өнхрүүлсэн чулуутайгаа уралдаад л бэлд нь бууна гэсэн үг. Яг өмнө хаяагаар нь тэрхүү Хантайширын нурууны бүх оргилоос эх авсан, бүх салаа сархинагаас нь бургилан ундарсан булаг шандын цутгалан болох Шинэ усны гол мяралзан урсана. 30-аад он хүртэл энэ голын хөндийгөөр улиас мод битүү шуугьж байсныг хомооны жил (коммуны жил, өмнөх тайлбарыг үзнэ үү) хомоон хамтралынхан хяргаж түлээд дууссан тухай гунигтай дурсамж сонсогддог юм. Үнэхээр ч их моддын үлдэгдэл гэм ганц нэг үжирч хатсан оёор элсэн дундаас арай ядан сөрвийж. Энэ голын хөндийн хөрс ер бусын үржил шимтэйгээрээ алдартай. Нэг тогоо тариа тариад намар нь 70 тогоог хураадаг байсан гэдэг. 

	Хятад шинжээч тэр хайрхан уулыг шинжилж шиншилж үзээд “Хай, энэ уул Ерэн түмэн лан мөнгөтэй ва” хэмээн халаглан хэлжээ. Тэр тийн халаглан халагласаар Бурхан уулын зүүн сэжүүрийг Хантайширын нурууны баруун сэжүүр Дулааны бэлтэй холбосон гүүр болох Их тасархайгаар эргэн эргэн харсаар давж, далд оржээ. Энэ Ерэн түмэн нь явсаар Ентүмэн болсон гэдэг. 90 түмэн лан гэдэг нь ойролцоогоор 28 орчим тонн гэсэн үг. 

	 

	 

	Их, Бага Шивэр

	Халиун сумын Гүүбариач багийн нутагт Бугын толгойт уруудаад Цагаан морьтын гол хүрэх үед баруун талаас нь нийлсэн модтой их бага хоёр салаа бий. Түүнийг Их, Бага Шивэр гэх. Дээр үед хүн явахын эрхгүй шивээ их модтой байсан учир Шивэр гэж нэрлэжээ. Дэлхийн ой модны агуу баялаг нөөц нутаг болох Сибирийн нэрийн уг эхийг Шивэр буюу шивээ их модтой гэсэн утгаар тайлдаг. Ер нь Азийн төв, умард хэсгийн ихэнх газар нутаг монгол нэршилтэй.

	Шиврийн битүү шивээн дотор

	Ширдэгт энгэрийн тошлог

	 

	 

	 

	Ширдэгтийн энгэр

	Их, Бага Шиврээр баруун даваад орохоор Шонтын гол, Халзан Хамрын голын бэлчир, Дугуй усны гол руу ордог. Дугуй усны голын баруунаас буусан модтой энгэрийг Ширдэгт гэдэг. Дээр цагт тошлог жимс маш их ургадаг, жил жилийн тошлог нь унасаар тэр энгэрт явахад ширдэг шиг зулан дэвсэгдээд, халтирч явахад тун бэрх болсон байдаг байжээ. Тиймээс Ширдэгтийн энгэр гэн нэрийдсэн байна. Одоо ч уг энгэрт тошлог жимс их хэмжээгээр ургасаар буй. 

	 

	 

	Мааньтын хөтөл

	Хярын нуур хэмээх их, бага хоёр тогтоол усан бий. Бага Нуурын урьд хөтөл дээр маанийн үсэг сийлсэн том хар чулуу залаастай. Дээр цагт уг хөтөл цавтан догширч, толгойтой үс самардаад хүн амьтан гэгээн цагаан өдрөөр ч явуулахгүй болжээ. Тэгээд Хамбын хийдийн лам нар уг маанийн үсгийг хаданд сийлэн бичиж, хөтөл дээр тавьснаас хойш номхорсон гэх яриа бий. Ийм төвд номын үсэг сийлсэн чулуун хөшөөтэй газар хэд хэд бий. 

	Хөшөөн дөрөлжид байх Төвд бичигтэй хөшөө чулуу

	 

	 

	 

	Түлэнхий салаа

	Цагаан морьтын голын адагт, Ялаатын голтой бэлчирлэдгээс дээхэн баруунаас бууж ирсэн модтой хэц салаа бий бөгөөд Түлэнхий салаа гэдэг. 1930-аад онд нутгийн ард Халзан Хамар, Агиа Гүржав хэмээх хоёр хүн хорхог хийж байгаад гал алдан уг салааг бүхэлд нь түймэрдэж орхижээ. Тэр цагаас хойш Түлэнхий салаа гэх болсон байна. 

	 

	 

	Наймаа зам нь Торгоны их замын нэгэн хэсэг болох тухай

	Халиуны хоолой дагасан өргөн нь хоёр метр орчимтой зам бий. Халиун сумын төвийн зүүн талд 2 орчим км-т бутан дундуур явсаар Халиун толгойн бэлээр өнгөрдөг тус зам нь одоо эдгэрч ихэд бүдгэрсэн ч хоолойн харгана буттай хэсгээр тодоос тод зурайж байдаг. Хуучин цагт энэ зам Ховдоос Бээжин ордог наймаа, арилжааны төв зам байжээ. Халиуны хоолойн урд үзүүр шувтрах хэсэгт Их, Бага тасархай хэмээх хөтлөөр уг зам давдаг ба тэнд маш олон жижигхэн овоо босгосон нь бий. Ховдоос гараад Бээжин хүртэлх давдаг том даваа нь энэхүү Их, Бага тасархай учир жинчид түүгээр давснаа ихэд чухалд тооцдог байжээ. 

	Хуучин цагт нутгийн зарим хүмүүс уг замыг тосон гүн гүн нух ухаж, дээгүүр нь харгана дэвсэж орхиход, Ховдоос тууж яваа хонин сүргээс тэр нүхэнд унаж үлдсэнийг тууж яваа хөлсний шодрой нар (шодрой гэж хөлсний хятад тариачдыг хэлдэг үг) авч хүч хүрэхгүйгээс тэр чигт нь хаяад явдаг байсан гэнэ. Мөн хонь тууж явдаг шодрой нарыг хоньтой нь хамт чоно идчихээд байдаг тул наймаачин хятадууд нутгийн монгол ардаас хөлслөн тууврын хонь, тууварчин шодрой нараа харуулдаг байсан гэх. 

	Энэхүү наймаа зам нь Дорно, Өрнийг холбосон эртний их домогт Торгон замын умард салаа салбар мөн болно. Торгон зам хятадын Шяньси болон төв хэсгээс гарч Гансугийн коридороор баруун тийш гараад хэд хэд салаалдаг ба үүнээс өмнөх анхны умард зүгт чиглэсэн салаа нь Монголын өмнөд их говиудыг хөвөөлөн Умардад одсон салаа салбар юм. Энэ зам Ховдын хотгороор дайрч, улмаар эрт цагийн Хакасын хотгор хүрдэг байжээ. Манжийн үед Ховдод Манж амбаны газар байгуулагдахад энэ хуучны замыг өргөнөөр сэргээн ашиглаж байсан байдаг.

	 

	 

	Зэлийн гол

	Зэлийн гол нь Гүүбариач багийн нутгийн хойд зах болдог, өндөр сүрлэг байц, мод бут, ус ургамал жигдэрсэн үзэсгэлэнт гол билээ. Эрт цагт нэгэн ядуу барлаг эр энэ голын эхнээс тугалын хүрэл зэл олсон цагаас хойш ихэд малжин, үхэр сүрэг нь гол дүүрэн бэлчих болжээ гэх. Иймээс Зэлийн гол гэх нэртэй болсон гэж хуучилдаг билээ. Мөн өөр нэг хууч ярианд Зэлийн голын эхэнд чулуун зэл бий ч гэдэг. 

	 

	 

	Цэнгэний уст болор чулуу

	Аржаргалан уулын бэлд Цэнгэн хэмээх сэрүүн сайхан булагтай, улаан хондон аарагтай газар бий. Цэнгэний тэр аарагт лидэр, туйплан хэмээх нэн ховор зүйлийн эмийн ургамал ургадаг эгц ар бий гэнэ. Чихэр өвс, бэрээмэг ч ургадаг. Мөн Цэнгэний усны адгаас хуучин цагт тагтааны өндөг шиг хэмжээтэй дотроо устай, ус нь нэвт харагддаг тунгалаг чулуу олддог байжээ. Тэр чулууг хагалаад усыг нь уухад соньхон амт мэдрэгддэг байсан хэмээн ярилцахыг сонсож байсан болно. 

	 

	Их булаг, Тэмээн чулууны нуруу

	Тэмээн чулууны нурууны шил буюу Аржаргалангийн ар бэлд байх Их булгийг мөн могойны эх орон гэлцдэг. Ханцуйтай гар шиг бүдүүн могойтой энд таарч байсан хэмээн нэг бус хүн нотолдог байна. Тэр том могой Их булгийн дэнжээр хөндлөн гарч явахад жаргаж байгаа наран доогуур малын хөлөөр боссон мэт тоос суунаглаж, тэр дэнжийн хатуу хөрстэй гадарга дээр том гадастай аргамж чирчихсэн мэт хөндлөн мөр гарсан байжээ.

	Тэмээн чулууны нурууны яг зоон дээр холоос үнэхээр хэвтэж буй ширээ бөхтэй тэмээ мэт харагддаг чулуу бий билээ. Нэрийн учир нь тэр болно.

	Цэнгэний бэл

	Тэмээн чулууны нуруун дээрээс Ентүмэн хайрхан харагдана.

	 

	 

	Гүүбариач, Чойрын хонхор

	Энэ нутагт хангай зүгийнхэн шиг гүү барьж, сайхан айраг эсгэх нь бараг үгүй ч Гүүбариач хэмээн нэртэй газар бий. Халхын төв хошууны нэгэн том ноён энэ нутгаар явахдаа, Гүүбариачийн дэнж дээр өнжин хонон саатаж, “Ёстой л Гүү барьж баймаар сайхан нутаг юм даа” гэж шүүрс алдсан гэдэг. Хуучин цагт Гүүбариач, Мээтүүгийн дэнжид ишиг хурганы нуруу харагдахгүй болтлоо таана, ботууль цэцэглэдэг байжээ. Мөн Ар дэрсэнд үхэр орчихоор үзэгддэггүй байж. 

	Гүүбариачийн усны адагт байх хонхрыг Чойрын хонхор гэх. Энэ хонхорт анхлан Чойрын дацан байснаас ийн нэршсэн гэсэн яриа бий. Чойрын дацан гэдэг нь Бурхны шашны гүн ухааны дэг сургуулийн нэр юм. 

	 

	 

	Дулааны бэл

	Хантайширын нурууны урд үзүүрийн тасарч буусан намхан хар уулсыг Дулааны бэл гэнэ. Ширэм шиг хатуу хар чулуутай энэ хар бэлд цас бараг унадаггүй, унасан ч тогтдоггүй. Энэ бэлийн хөрсөн дор асар их баялаг эрдэнэс хав дараастай байдаг, тиймдээ цас тогтоодоггүй гэсэн хууч яриаг өнөөдөр геологийнхон нэг их үгүйсгэхгүй байгаа тухай саяхан нутгийн ах сонирхуулж билээ. 

	 

	 

	Гүйцтэй газрыг хааж тавьсан чулуу

	Нэгэнтээ цаг үе цөвтөнө гээч юм болоход газарт муу цав гарч, гүйц бий болжээ. Энэ гүйц хаагуур явдаг вэ гэвэл Гангатаас эхэлж, Ентүмэн хайрхны шилээр давснаа Бөөрөгөөр дамжин Бортонгийн бэл рүү орж ирдэг. Тэндээсээ Босоогийн ар өөд гүйж, Улаанбогочоор давж, Бургастын урд хамар, Өлзийтөөр гардаг. Өлзийтөөс заримдаа зүүн ирмэгээр давж Долоон салааны эх, Шар дэвсэг, Ар хавчгаар гүйдэг, бас заримдаа өвөр бэлээр гарч, Ханжаргалан, Тоонот, Тостын эхээр ч гүйдэг байжээ. 

	Тостын эхээр гарч, Хулстын толгодын шилээр урагшилж байснаа гэнэтхэн Зээгтийн бэлийн Бузар хонд руу эргэснээ хойшоо Хамбын хүрээ рүү бэллэж гүйдэг гэнэ. Тиймээс Хамбын хүрээ рүү энэ гүйцийг оруулахгүйн тулд Зээгтийн бэлд гурван хар чулуунд хүчтэй тарни шингээн босгож хаалт хийжээ. Өөр нэгэн хуучид Бигэр Номун хааныхаас маш хүчтэй хараал жатга гүйлгэсэнд, тэр жатга Чандмань хайрхны шилээр гүйж, Зээгтийн орж ирэхэд түүнийг хааж босгосон ч гэдэг. Юутай ч ямар нэгэн муу зүйлийг хаасан хаалт байжээ. Энэ гурван хар чулууг хожим хаан, хатан, охин гурав хэмээн нэрлэдэг болж. Энэ гурвын тухай домог үлгэр ч байсан гэдэг. 

	Хожуу үе хүртэл байсан энэхүү хаалтын гурван чулуу өнөө үзэгдэхгүй болсон байна билээ. 

	Энэ гүйц гэдэг нь газрын муу эздийн явдал зам юм. Ийм гүйцтэй газраар орой үдэш явах, хоноглоход тохиромжгүй байжээ. Унаж явсан морь тушдаг ч гэлцдэг. Хэрвээ морь тушвал бушуухан буугаад мориныхоо хөл рүү шээчихвэл тушаа нь тайлагдчихдаг аж. Нэгэн ах, дүү хоёр Бор хошууны гүйцэд дайрагдан, морь нь тушигдчихаад хар хөлс нь цувирч, дороо цовхрохоос хэтрэхээ байсанд мань хоёр айснаас мориноосоо бууж чадалгүй, дэмий л морин дээрээсээ шээж байсан гэдэг. Морин дээрээс шээхэд нь багагүй ур чадвар хэрэг болсон байх даа. Уг нь нар жаргаагүй л байсан аж.

	Мөн 70-аад онд, намрын нэгэн орой хярд нутагтай залуу Бортонгийн бэлд айлд хонины амь тасалж өгөөд, харанхуй болохоос өмнө зам дөхье гээд гараа ч угаалгүй яаран морджээ. Улаанбогочоор давж явтал ард нь ийм яриа сонсогдсон гэнэ. 

	“Хүүе, чи цаадхаа яагаад зүгээр өнгөрөөчхөө вэ”. 

	“Гарынх нь цус халуунаараа юмыг чинь би яах юм. Тэр цуснаас нь нэг долоож аваад л өнгөрөөлөө”.

	Залууг гэртээ очсон хойно гар нь сар гаран өвдөж хавдаад ихэд зовоожээ. 

	Арван тав, зургаан нас гэдэг ид сониуч, зүггүй, сахилгагүй, адал явдалд дурладаг нас билээ. Би энэ насандаа хөгшчүүлийн ярьдаг асан эдгээр гүйцтэй гэгдсэн газруудаар орой үдэш морьтой, дугуйтай, явган бишгүй тэнэсэн төдийгүй зарим газар нь зориуд хонож ч байв. Нэг газарт учир үл ойлгогдох дуу авиа сонсогдсоноос өөр надтай үзээ хараа юм таарч байсангүй билээ. Социализмын үед бурхан, чөтгөр хоёр их цөөрсөн гэдэг үг үнэн байсан байж магадгүй л юм даа.

	 

	 

	Өвгөн овоог нууцаар тахисан нь

	Өвгөн овоо бол өнө эртний тахилгатай овоо билээ. Түүх хөөвөл гүйцэмгүй цагаас буюу монгол оронд шарын шашин дэлгэрэхээс бүүр эрт тахиж тайж иржээ. Харин шашин хаагдаж, шинэ суртал дэлгэрсэн тэр цагт Өвгөн овоог 1933 онд хамгийн сүүлд шашны дэг ёсоор нь тахижээ. Тэр цагаас хойш энэ тахилгыг хийсэнгүй он жил улирсаар даруй хорин жил болов. Энэ хугацаанд Сүмийн дөрөлжийн цээжинд нар гялбуулан гялалзах алтан ганжиртай цогчин дуган нь тэнгэр өөд сүмбэрлэх Хамбын хийд нэг л мэдэхэд нурсан балгас, шар шавар болон хувирсан байна. Хамбын хийд зүгээр л Шавар гэдэг нэртэй болж, Сүмийн дөрөлжийг Шаврын дөрөлж гэн нэрлэн дуудах болжээ. Хийдийн гороонд шарилж, лууль багшралдан бараантаж, наранд халсан чулууны орой дээр хааяа голио царгин, хоосрол эзгүйрлийн гунигт аязыг зарлах ажээ.

	1 метр 20 см урттай, дөчин см өргөнтэй, хорин см зузаантай цагаан шаргал гантиг хавтангууд тал тал тийш ачигдан, сумын төв болон аймгийн төвийн барилга байшингуудын үүдний довжоонд ивэгдэж, шашин бурхангүйчүүдийн гутлын алчуур болон хувирав.

	Хамба гэгээнтнийг бурхны оронд гал хөлөглөн заларснаас хойш гэгээнтний гэрээсийг сахин бараг лам тоотой бүхэн орхимжоо хурааж орны хөлийн авдартаа эвхэж хийгээд, нэхий өмд өмсөж, нэг нэг эмийн хаяа бараадан хөдөөлжээ. Баруун аймгуудыг нэлэнхий хамарсан Шамбалын дайн нэртэй 1932 оны их үймээнийхэн уг нь орон нутагтаа нэр хүндтэй, мөн баруун өмнөд зүгт хил даван нүүхэд зам гудаст байдагт Хамбын хийдийнхнийг тэрхүү Шамбалын дайндаа дуудан оруулах гэж нэг бус элчин ирж яриа тохироо хийх гэж оролдсон ч Хамба гэгээнтэн “Ирж буй цагийн бошгийг сөрөөд хэрэггүй ээ, алдас болно” хэмээн халдаасангүй. Тэгээд ч зогссонгүй өөрөө жанч халахдаа домын дамжааныхнаас дээших хүрээний бүх лам нэртэй, хэлтгий захтнуудыг дуудан цуглуулаад “Та бүгдээр одоо шар шувталж, хар болон, эхнэр хүүхэд бараадан харийн амьдралаар амьдар. Аж ахуй эрхэлж, шинэ цаг төрөө хүндэлж дээдэлж яваарай” хэмээн гэрээсэлжээ. Харин гэлэн сахилтай гурван санваартныг тусгайлан уулзаж ярилцсан ба тэдний нэг нь удалгүй сураггүй алга болж, нэг нь шар шувталж, нэг нь хийдийн горломд ганцаар үлджээ. Тэр ганцаар үлдсэн Чойндон гэлэнг удалгүй дотоодыг хамгаалахынхан баривчлан одож, сураггүй болсон байна. Хожим 1990 он гарахад Цагаатгалын комиссын магадлалаар Чойндон гэлэн хилс хэргээр хороогдсон нь тогтоогдсон билээ.

	Ийнхүү өдөр хоногууд ээлжилсээр хорин он өнгөрсөн хойно, маршал Чойбалсан битүүний өдөр гэнэт бие барж, монгол даяар эмгэнэн гашуудсан жилийн хавар /1952 он/ Хантайширын нуруунд ган болж, нэг бол наран шарж, нэг бол шороон шуурга босож, энгэр бэлүүд хувхайран, эзэн малгүй сульдан доройтжээ.

	Тэгэхэд Мамаа чавганцынх Зөгийтийн давааны аманд байх Ногоон буудалд зусаж байв. Хаврын сүүл сарын нэгэн өдөр бага үдийн алдад хивсэн гөлөмтэй томоос том эмээл тохсон янхигар ясан хэдрэг саарал морьтой Омбо хэмээх хүн тэр хот айлд буув. Омбо их өндөр, урд духнаас нь алгадчихсан мэт налуу атлаа Ленин багш шиг мэлийсэн том халзан духтай, хормойгоор нь ороосон луун хээтэй цоохор дээлийнхээ дээгүүр нил хир даг болсон шар бүс бүсэлсэн хүн байж. Тэр эхлээд Мамаа чавганцын том хүү Ядамынд буусан байна. “Та яагаад ээжид эхэлж орж золгосонгүй вэ” гэж асуусанд “Би Нагац эгчийндээ шороо татуулан тоостой орж золгохгүй ээ” гэж... Тэгээд төд удалгүй нэгэн малгайн чинээ үүл Өндөр Харцагын дээгүүр өнгийж ирснээ юу юугүй л бороо нартай шаагаад эхэлжээ. Хаваржин дусал ч юмны бараа хараагүй хүмүүс шуугилдан, морь мал шуухитналдаж, хатаж хагссан газрын хөрс шуурайлж байхад Омбо хормойгоо хоёр сэгсэрчхээд “Мамаадаа одоо орж золгоно оо” гээд босож гэнэ.

	Тэгээд Мамаагийнд орж золгоход чавганц сандран ач хүүгээ /Бяхаржав/ олбог дэвсэж өг гэжээ. Омбо “Би Мамаагаараа олбог тавиулах болоогүй ээ” гээд тавьж өгсөн эсгий гудсыг нь эвхэж хойш тавьчхаад, ямааны адгасан дээр сууж, мэнд мэдэн тамхилж байсан гэдэг. Омбо нар тонгойх үед мордоод Зөгийтийн хөтөл өөд дөмөгхийн оджээ. Тэр оройдоо бороо зүсэрч, хоёр өдөр оржээ. Нутгийнхан Омбыг л Өвгөн овоонд гарч нэг юм хийчихлээ гэдэгт эргэлзээгүй итгэцгээжээ. Тийн хорин жилийн хойно Өвгөн овоог нэг хүн аргадан, ган тайлсан нь тэр болсон байна. Омбыг Нарангийн бэлийн хүн гэдэг.

	Дараа жил нь мөн л ган нүүрлэж, гамшиг ирэхэд нутгийнхан “Энэ ер болохыг байлаа. Яадаг ч бай, дүүрсэн хэрэг” гэж хэлэлцээд Өвгөн овоог нууцаар тахижээ. Тэр үед буюу 1950-аад онд бас ч гэж хуучны номтой улсыг хог тасраагүй үе. Анжжав Бово (Янсанжав), Жаахан Бово (Гэндэнжав), Марзай Мандиа зэрэг хуучин цагийн номтой улсууд сэм тохиролцоод, тал талаас ганц нэгээрээ адуу малын эрэлд гарч буй мэтээр гэнэ сэнэгүй мордоцгоон, Өвгөн овооны Өргөн зурааны Боодог толгойн шилийн модонд уулзацгаагаад, Өвгөн овооны тайлгын номыг уншсан байна. Овоо ч хэдэн хүн цуглацгааж, бүгд унаж явсан морьдоо их багагүй тавьж уралдуулжээ. Хөх хадны оёороос морьдоо тавьж, Ахар зурааны адаг хөтлөөр зүүн тийш нь давуулж, Өргөн зураа өөд жаахан өгсүүлснээ Зөгийтийн хөтлийн арын цагаан өөд барьсанд Азарын хүрэн халзан морь түрүүлж, З. Дашнямын халтар морь удаалж, бөхөд Данзаны Батсуурь түрүүлж байжээ.

	Тийнхүү нууцаар тахисны шөнө бороо шивэрч эхлээд өдөр шөнөгүй зүсэрч, сүүлдээ үүд хоймрын юм ч үзэгдэх аргагүй будантаж гэнэ. Ингэж л хатуу хэцүү цаг дор Өвгөн овоог хоёронтоо аргадан тайжээ. Харин хожим 80-аад он гарч, цаг төр аажуу уужуу, аядуу зөөлөн болсон үед нийтээр биш юм гэхэд нэг хэсгийн хүрээнд хэд хэдэн удаа аргадан ном ерөөл уншиж байсан билээ.

	 

	Ер Өвгөн овоотой нийлээд, түүнийг тойрсон их бага арав орчим овоотой, овоо бүр тахилга, шүншигтэй байжээ. Тухайлбал, 

	• Багшийн овоо: Өвгөн овооноос хойш хярлаж явахад Дандангийн эхэнд байдаг овоо. Дандангийн овоо, Боршороотын овоо ч гэнэ. Энэ овоонд Хамба гэгээн жил бүр Мандал өргөн тахидаг байжээ. Энэ овоон дээр гурван удаа сан тавьдаг. Эхлээд овооны бараа харагдахад нэг уншдаг, дэргэд нь очоод нэг уншдаг, сүүлд овоон бараа харагдахгүй газар очсон хойно бас нэг сан тавина. Их хүчтэй ном уншдаг байсан учир хэр баргийн сан тавьж чадахгүй, ер нь оролдоод ч хэрэггүй гэдэг.

	Дандангийн эхэнд байх Багшийн овоо

	 

	 

	• Яргайтын овоо. Яргайтын орой дээрх овоо. Хожим оросын геологи хайгуулынхан газар хэмжилтийн гурван хөлтэй төмөр босгосноос Точик гэдэг болсон. Хуучин цагт Харуул овоо нэртэй байжээ. Ер харууц сайтай оргил юм.

	• Ногоон Раднаагийн овоо: Хар чулуутын эхний өндөр дээр байдаг, Өвгөн овоотой зэрэгцээ харагддаг овоо. 

	• Вандан майнаагийн овоо: Халзан хамрын хөтөл дээрх Вандан майнаа хэмээх ном ихтэй ламын шүншиглэсэн овоо.

	• Марал Баастын овоо: Өлзийтийн Зүүн урд орой дээрх байдаг овоо юм. Бөө шүтлэгтнүүд тахидаг байсан байж магад.

	• Жадамбын овоо: Зэмсэгтийн орой дээрх овоо. 

	• Өндөр Харцагын овоо: Дугуй Усны зүүн урд ирмэг, Их шиврийн дээд оргил дээрх овоо. 

	• Хүүхдийн овоо: Ар Шонтын өвөлжөөний толгойн шилийн овоо. Хүүхдэд ээлтэй гэдэг.

	 

	 

	Монгол бөхийн түүхийг сөхвөөс 

	— 1818 он. XIV жарны 12 дахь шар барс жилийн даншиг наадамд 960 бөхөөс... Засагт ханы Цогт-Очир заан үзүүрлэв, 

	— 1828 он. XIV жарны 22 дахь Шар хулгана жилийн Арван засгийн наадамд Засагт ханы Хануй начин үзүүрлэв гэсэн мэдээ байна.

	 

	 

	 

	
ЕР БУСЫН ТОХИОЛ, ХУВЬ ЗАЯАНЫ ЦАДИГ ХУУЧ ОРШВОЙ ХЭМЭЭХ ГУТГААР БӨЛӨГ

	Гүүбариач

	 

	Их иддэг эхнэрээрээ бахархсан нь

	Халиун голын эхэнд их иддэг эхнэрээрээ үргэлж бахархан ярьж явдаг нэгэн эр нутагладаг байжээ. Нэг өдөр 

	— Эхнэр хоолноос гараад хэрэг алгаа хэмээн гутарчихсан гүйж явах юм гэнэ.

	— Тэгээд одоо юу идэж байна гэсэнд

	— Дөнгөж мөч хугастай гэсэн гэдэг. Мөч хугас гэдэг нь бог малын нэг бүтэн, нэг хагас хөл мах гэсэн үг юм. (Хаа юм уу, гуяа) Энэ нь муухан таван эрийг нэг дор цатгах хоол билээ. 

	 

	 

	Бүсээ тасартал иддэг эрийн тухай

	Бас нэгэн сүрхий сайн иддэг эр Согоот орчимд нутагладаг байжээ. Хүнтэй мөрийцөөд нэг суурин дээр эр ямааны махыг, гэдэс дотортой нь хүртэж орхидог эр санж. Намар цагийн эр ямааны сэмж, дотор гэдэг тогоо дүүрч бялбайгаад л, яаж барна даа гэмээр харагддаг. Мань эр өөхийг бол зүгээр л сорчихдог, махыг нь харин их удаан иддэг, зажлаад л суудаг, жаахан идэж байгаад босож, бүсээ султгаад дахин иддэг. Мах, гэдэс чанасан нитгэлтэй өтгөн шөлөнд нь шар будаа чанаад гаргахаар, 

	— Жаахан дайлга нэмчихье. Нитгэлтэйгээс нь хамж хийгээрэй гээд аягаа тосдог хүн байж дээ.

	Нэг удаа сүрхий их идсэнийхээ дараа гүнзгий амьсгаа автал бүс нь тас үсэрч байсан юм гэнэ билээ. Залуудаа Засагт ханы нэртэй сайн бөх явжээ.

	 

	 

	Их зүүдэлдэг хүний тухай

	Бас нэг их зүүдэлдэг хүн байжээ. Зүүдлээд хүрээний цард байх гэрээсээ шөнө дунд хоёр модон хувин барьж гараад худгаас ус дүүргэн, буцаж ирэхдээ гэрийнхээ босгонд тээглэн, усаа дээрээсээ асгаад нойрноос сэрж байжээ. Заримдаа зүүдлээд шөнө дунд Дандангийн эх рүү гарч хар модны шиндүү түүж гэрийнхээ гадаа хураачхаад буцаад орондоо ороод унтчихдаг, өглөө нь хэн түлээ түүсэн юм бэ гэхээр огт мэддэггүй, тийм л хачин зүүдэлдэг хүн ажээ. 

	 

	 

	Их гижигтэй хүний тухай

	Нэг их гижигтэй хүн байжээ. Гэрийнх нь хаалгыг гаднаас нь дарж байгаад “Гижиг, гижиг” гэхээр гэр доторх хамаг юм аа хагалж хэмхчиж орхидог, тийм л их инээдтэй хүн байж дээ. Өөрийг нь тэгж дамшигладаг дүрсгүй, сахилгагүй хүний бараанаар зугтаачихдаг, эсвэл “Намайг битгий оролдоорой” гээд залбиран гуйдаг байсан гэдэг. 

	 

	 

	Уулгамч хүний тухай

	Хөөрүүлж буй сүү нь дэврэхээр “Дэвэр, дэвэр” гэн тулгаа тойрон дэвхцэж, дэвсээр байгаад сүүгээ дэвэргээд ширгээчихдэг нэг эмээ байжээ. Тийм болохоор сүү хөөрөх дөхөхөөр хүүхэд дуудаж хажуудаа байлгадаг. Эмээг цай аягалж байхад нь “Халцгай, балцгай” гэхээр “Халаг минь, элээ минь” гээд шанагатай цайгаа цацчихаад гараад гүйчихдэг байсан гэдэг. 

	 

	 

	Ээрүү хүний тухай

	Дөтийн давааны эхэн дээр хөсөг гарч ирэхэд хөсөг хөтөлж явсан эр “Шалзат баахааа..аан” гээд л дуу эхэлж гэнэ. Тэгээд таг болчхож. Явж явж давааны адагт ороод иртэл “Шарга...аа” гээд үргэлжлүүлэн цангинуулснаа “Ёох, ёох” гээд амьсгаа авч байжээ.

	 

	 

	Гэнэн хүний тухай

	Салбаан Бамбаа хэмээх нэгэн эр байжээ. Гэнэн ч гэмээр, өтлөн өтөлтлөө хүүхэд шиг аашилж ирсэн энэ хүний тухай олон соньхон яриа байдгаас зарим нэгийг нь өгүүлсүү. Гүүбариачид тарьсан жаахан тариагаа хураагаад, хэдэн түрүүг хожгор арагт хийж үүрээд Дөвөнтөд байх гэрийнхээ зүг алхаж явна гэнэ. Тэр үед тариан түрүүгээ морьдод өгдөг байжээ. Салбаан Бамбаа нэг цагаан морьтой, тариан түрүүний амтанд орсон морь нь Бамбааг ирж явааг хараад угтаад гүйгээд иржээ. Бамбаа ч үүрч ирсэн түрүүгээ мориндоо бүгдийг нь өгсөнд морь нь идэж дуусчхаад шээжээ. Гэтэл морь биш гүү байсан байна. Саахалт айлынхаа цагаан гүүг танилгүй тарианыхаа түрүүг өгчихсөнөө мэдсэн Бамбаа гомдсондоо “Аан, чи намайг бас хуурна гэнэ ээ. Яасан зальтай гүү вэ” хэмээн өнөөх гүүг чулуугаар шидлэн хөөж явсан гэдэг. 

	Бамбаа барагтай л бол морь унадаггүй хүн байжээ. Учир нь морь шогших төдийд тогтдоггүй хийсээд явчихдаг байсан гэнэ. Шонтын голоос Гүүбариачид байх тариагаа услахаар хэдэн хүн хөдлөхөд Бамбаа, “За би түрүүлээд явж байя” хэмээн мод аравчлаад алхахыг завджээ. Нөгөөдүүл нь “Та яаж явган явах вэ. Настай хүн байж, морь унаад яв” гэсээр нэг номхон хөгшин морь өгчээ. Бамбаа “Би даваан дээр гараад морио мордоно оо” гээд морио хөтлөөд явжээ. Араас нь нэлээд удсаны дараа бусад нь мордож, Сүмийн хавцгай уруудаад алхаж явахад нь гүйцэж гэнэ. “Бамбаа морио мордохгүй яав” гэсэнд “За би газрын цагаанд гарч байж мордоно оо” л гэж. Бараг туулах газрынхаа ихэнхийг морио хөтлөн алхсаны эцэст Сүмийн дэнж рүү мориндоо мордож гэнэ. Хамт явагсад цагаан газарт гарсных ухасхийлгэн давхицгаахад Бамбаагийн хөгшин морь даган шогших аядаж яваад үлийд бүдчин тонгосхийтэл Бамбаа ч хүзүүн дээгүүр нь нэвсийгээд ороод иржээ. Зөөлөн явж байсан учир учиргүй харуулдаж унасангүй, Бамбаа дөрвөн хөллөн газардсан байна. Тэгээд дөрвөн хөллөсөн хэвээр “Энэ Салбаан мөн сүрхий хог шүү. Унахгүй байгааг нь хараач” хэмээн шогширч байсан гэдэг.

	 

	 

	Маймгүй эхнэрийн тухай

	Нэгэн маймгүй эхнэр байжээ. Маймгүй гэдэг нь аливаа юманд болгоомж сэрэмжгүй, хамаа намаагүй аашлахыг хэлдэг байна. Боов хайрсан халуун тосоо хөргөхөөр баруун хатавчиндаа тавиад байтал өнөөх маймгүй эхнэр ирж явна гэнэ. “Хүүе, наана чинь тогоотой халуун тос байгаа шүү, холуур яваарай” гэж хэлсээр байтал зээлгэж өнөөх тосыг нь татаж асгаад зогсохгүй хөлөө түлчхээд орилж байдаг байсан гэнэ. 

	 

	 

	“Золигийн хүүхэд барьдаггүй газраас бариад” 

	Засагт ханыхан Ховдын Манж амбаны наадамд хөсөгчөөр Загд хэмээх хавчгар шар эрийг авч явсан байна. Наадам эхэлж, бөх гарах болтол гэнэтхэн бөхийн Даа нар “Засагт ханы Шүнү арслан зодоглоорой” гэж зарласанд Засагт ханыхан “Юу билээ, манайд ямар юмных нь Шүнү арслан байдаг билээ” гэлцээд гайхахын ихээр гайхаж гэнэ. Гэтэл хөсөгч Загд нь нүцгэлчихсэн (зодоглочихсон) гараад ирж дээ. “Еэ, түмний булай боллоо, энэ хогийг очсон хойно нь хонгоных нь махнаас гайгүй сайн чимхэж өгье” хэмээн Засагт хан хилэгнэн сууж. Гэтэл “Шүнү арслан” нэг давчихлаа гэнэ шүү. Арслангийн аманд хүүхэд л гарна биз. Засагт ханы сэтгэл ялимгүй онгосхийж, Загдыг асартаа дуудаж ирүүлээд “За, Загд минь ямар л юм хийгээд явна вэ?. Нэгэнт ийм юм болсон хойно аймаг орны нэр гутаав даа. Ядахдаа гурав давдаг юм шүү” гээд боовны хугархай өгөөд явуулжээ. Гэтэл хоёрын даваанд хатуухан ам таарч, үсрээд өгч дээ. Загдыг тахимаа өгчхөөд асар луу очиход бөхчүүд “Арслан гуай, арслан гуай яасан амархан заларчхав даа” гэж тохуурхсанд “Золигийн хүүхэд барьдаггүй газраас бариад” гэжээ. 

	Ер нь намтар түүх баянтай эр байсан гэдэг. Тиймээс Намтар Загд гэх болжээ.

	 

	 

	Хавчиг хул 

	Энэ нутагт Намсрай хэмээх моринд эрэмгий эр байж дээ. Бусад нь хэлбэр галбир хөөрхөнтэй, хөл хөнгөн, эсвэл жороо, сайвар гэх мэтээр морь сонгож унадаг бол Намсрай хамгийн ардаг догшин морь шилж унана. Айлын үүдээр гарахдаа зориуд морио тоглуулж, нохой шувуу шуугиулж явдгаас зарим үед Сэнтэг Нааяа ч гэх. Мөн нэг удаа Хүн чулууны давааны эхэнд өвөр талаас нь гараад иртэл бүлэг хүн ар руу нь бууж явна гэнэ. Нааяа морио зориуд тоглуулсаар тэдний хажуугаар бөөрөнхий цагаан тоос өнхрөн бууж, тэр тоосон дундаас ташуурын гозолзох, Нааяагийн хашхирах л харагдаж, сонсогддог байсан гэдэг. Хүн чулууны даваа бол бага даваа биш билээ.

	Хужирын голд Түмэн, Баян, Наран сумдын адуучид цуглачихсан, малингийн адуу28 шахаж байх үед Цагаан олмоос ирсэн нэг эрмэг хонгор гүүг номхруулдаг хүн гарсангүй. Гэтэл Нааяа нэлээд халамцуухан шогшиж ирээд, эрмэг гүүг ширүүч мориор бөөн адуу руу шахан дайрч, дэлдэж сэлгээд зайдан сул мордчихжээ. 

	Хужирын голын адгаар улаан тоос далд орсонд “За энэ Сэнтэг ингээд өнгөрдөг байж. Голын адгаас Сэнтэгийн ясыг цуглуулж ирэх ажил гарлаа даа” гэж ярилцсан гэдэг. Оройхон нөгөө гүү нь пөг пөг шогшчихсон, мань Намсрай хүзүү рүү алгадан залсаар иржээ. Тийм л эрмэг зоримог эр байж. Аав маань баярлахдаа барьж явсан сайн дэлэм урт тэнзэн ташуураа бэлэглэж, түүнээс хойш тэд хуурай ах дүү бололцон явжээ. 

	Нурамтын Давхар дэнжийн эхэн

	Хадан усны энгэрт сойлттой

	Хавчиг хулын удмууд

	 

	Нааяа манайд ирэхдээ нэг ийм түүх ярьж. Нутгийн нэг Зайсан хурдан хул морьтой байжээ. Нааяа тэр хул морийг хавчих насанд нь Арын хүрээний наадамд унан уралдав гэнэ. Уг нь тэр цагт морийг хавчих насанд уях муу гэдэг, уралдуулдаггүй байсан ч Зайсантан мориныхоо ид чадал, хурд хүчинд бахархан уралдуулсан байна. Арын хүрээнийхэн Сүхийн хоолойн адгаас морио тавьдаг байж. Нааяа анх удаа Арын хүрээний морины газар явж буй тул сайн мэдэхгүйгээс гараанаасаа түрүүлмэгцээ буруу жалга өгсөөд явчхав гэнэ. Нэг дэрстэй салаа өгстөл морь нь шогшихоос цааш явахыг больж, аргаа барьсан Нааяа нус, нулимсаа холин явтал нэг айл таарчээ. Айлын гадаа очоод, уралдааны зам хаагуур явдгийг асуувал “Тээр хөтлөөр давахаар цаана нь нарийн хоолой бий, түүнийг өгсөж давдаг юм” гэж гэнэ. Нөгөө хөтлөөд нь шогшоод гараад иртэл уралдааны морьдын сүүлч хэсэг өнөөх цагаан хоолой өгсөөд явж байх юм гэнэ. Түүнийг харсан морь нь навтасхийх шиг болж, Нааяагийн чихэнд салхи шуугьж, жижигхэн жижигхэн хар юмнууд хажуугаар зөрж өнгөрсөөр, барианд хол тасархай түрүүлж иржээ.

	Нурамтын дэнжийн эхэнд байх бяцхан толгойг морь барианы газар гэдэг. Дээр цагт Хамбын хүрээнийхэн цагаалаад Нурамтын давхар дэнжийн үзүүрээс морь тавьж тэр толгой дээр барьдаг байжээ. Нэгэнтээ Нааяа “Энэ толгой дээр мөн ч олон удаа түрүү авч билээ” гэсэн сэн. Тэр цагаас хойш Хавчиг хул ойр холын бүх наадамд олон жил тасархай түрүүлж байжээ. Хожим уяхаа больсон хойно ч уралдаан дөхөхөөр өөрийгөө сойн уяа тойрон эргэлдэж, морьд даган уралдсаар байсан гэдэг. Тэгээд 35 нас хүрч, зөнөөд Гангатын жалганд зогсоогоороо үхчихсэн, харин толгой нь алга байжээ.

	 

	 

	Жагварал мужаан

	Халиун сум нэгдлийг байгуулагдахад идэвхийлэн оролцсон хүний нэг бол Жагварал мужаан юм. Жагварал мужааны хийсэн хос арслантай авдар их олон айлд байсан гэдэг. Сайн мужаан тэр бээр  модны ширхгийг мэдэрч байж мужаан болдог, төмрийн нугалмыг дарж байж дархан болдог гэж хэлдэг хүн байжээ. Ер нь мужаан гэж хэлэгдэхийн хамгийн анхны шалгуур нь эмээл хийх, дархан гэхийн шалгуур нь аяга эргүүлэх юм гэнэ.

	Өөрөө бол хоёр банзыг нэг нэг харуулдаад усанд дүрэн хацраар нь нийлүүлээд нэгээс нь өргөхөд нөгөөгөө дааж байдаг, тэгж л модны ширхгийг нь олж, өөг нь дарж чаддаг хүн байж дээ. Модон сийлбэр ч сайн хийнэ, сайн ч зурна. Барьж босгосон байшин сав нь тоолшгүй олон. Аймгийн төв болон Цагаан Олом, Халиун, Эрдэнэ, Чандмань, Цогт, Цээл, Алтай, Бугат, Тонхил, Жаргалан зэрэг олон суманд очиж, олон арван барилга босгож явсан, ардаа үлдэх мөртэй, бүтээл арвинтай хүн. 

	Нутаг нугынхан, ах дүүс нь Жулаа гэнэ. Жулаа цагтаа Хамба Гэгээний ойрын хүний нэг, хүрээний донир лам байжээ. Маш олон номыг нь гэгээнд хуулж өгдөг. Есөн эрдэнээр ч ном бүтээж байсан байна. Төвд хэл бичигт нэвтэрсэн, бурхны номын уншлага сайтайн дээр хятад, оростой, монгол бичгийг зурах мэт сайхан бичдэг. 

	Жулаа мужааны багаж хэрэгслээ зээ дүү З. Дашнямд үлдээсэн бөгөөд Дашням ч нагацынхаа итгэлийг алдсангүй нутаг орондоо уран гартай гэгдэн, хөдөлмөрч бүтээлч хүн явсан билээ. Тэрээр малын зоодой, шахмал тэжээл бэлтгэдэг пресс машин, бог малын механикжсан угаагуур зэрэг 20 гаруй шинэ бүтээл санаачлан (ШБОС) амьдралд хэрэгжүүлжээ. З. Дашнямын хийж бүтээсэн зүйлсээс өнөөдөр хамгийн тод томруун үлдсэн зүйлийн нэг нь 1980-аад оны дундуур гэнэтхэн нурсан сумын Төв Клубийн гол танхимыг төвөөс мэргэжлийн барилгачид дуудалгүйгээр Дашнямын зураг, төсөл, удирдлагаар дахин сэргээн босгож байсныг сайн санаж байна. 

	 

	 

	Тэмээн Намгар

	Намгар хэмээх их тэнхээтэй, барагтай морь даадаггүй бие хаа товир ханхар сайхан хүн саяхан болтол амьдарч байжээ. Намгар тариа услахаар явахдаа нэг эр ямаа гаргаж, гэдэстэй дотортой нь бүгдийг идээд мордоно, бусадтай адил тогоо сав, аяганы хийц авдаггүй. Тариагаа бүтэн долоо хоног орчим усална. Зуслангийн нутгаас тарианы газар багагүй зайтай тул тэр бүр гэр өөдөө гүйгээд байх боломжгүй. Бусад хүмүүс өглөө оройд нь гал хөс, хоол цай болж байхад Намгар бүтэн долоо хоног ус залгилчхаад л болчихдог, өл даахдаа яг л тэмээ шиг учир Тэмээн гэдэг хоч өгсөн гэдэг. 

	Тэмээн Намгарыг нутгийнхан мөн хүндлэн авгайлж Анхиу гэж дуудна. Анхиу Намгар бол Хамбын хүрээний унзад лам явсан, өнөөх эгэлгүй их хүч бяртай Гангижав Бовогийн төрсөн дүү ажээ. (Гангижав Бовогийн тухай энэ номын 56-59 хуудсуудад тодорхой бичсэн нь бий) Ах дүүсээрээ ер бусын хүчтэнүүд цөөнгүй байж дээ. 

	 

	 

	Бусад тэнхээтэй эрсийн тухай

	Мөн Бажууна хэмээх их тэнхээтэй хүн байжээ. Тэр орон гэргүй, олноор явдаг тул хамаг хэрэгтэй зүйлсээ нэг том баглаа болгон үүрч явдаг гэнэ. Тэр баглаа нь нэг тэмээний ачаа элбэгхэн болчихоор товир ихтэй зүйл байх. Айлын гадаа ирчхээд, үүргээ задалж, тулганыхаа гурван чулуу гаргаж, гал түлж цай чанаж уухын зэрэгцээ тариа хуурч, үүргээсээ чулуун тээрэм гаргаж ирээд тариагаа татаж суудаг хүн байжээ. 

	Өмнөх “Уул усны цадиг хууч оршвой хэмээх хоёрдугаар бөлөг”-т Даншгийн их аваргыг хаяж түрүү авч явсан заан Цэмбэл, Даншгийн дэвжээнд мөн л мөрөө үлдээсэн ах дүү хүчтэн Хануй, Цогтжаргал (Цогт-Очир), гуч дөчин хүнд гартаагүй унзад лам Гангижав Бовоо, алмас дийлсэн Хар Банди, Тэмээн Намгар зэрэг тэнхээт эрсийн тухай дурдсан билээ. 

	 

	 

	Ангын хорхой гэж... (Анчдад тохиолдсон адал явдлуудаас)

	Согоотын хөндийн доод хэсэгт Хэцүү улаан нэрт бэрх хэцүү хадтай хэсэг бий. Энд нэгэн анчин янгир хөөцөлдөж яваад хадны үе дээр битүүжиж, гарч чадахыг байжээ. Ойр орчмынхон нь гаргах гээд чадсангүй, дээрээс нь ч, доороос нь ч хүрдэг газар байсангүй. Харин нэг өвгөн ийм арга зааж өгсөн байна. Нутгийнхан хамжиж мордоод ойр орчмын янгир гөрөөсийг Хэцүү улааны ойролцоо үргээлэгт хураагаад өглөө үүрээр мань анчны байгаа газраар дайруулан үргээжээ. Тэр цагт янгир ямаа элбэг ч байж, битүүжсэн хадтай ойрхон хадны хэжмигээр янгир ямаанууд дэргэн гарах үеэр Хэцүү улааны эсрэг энгэрт хүлээж суусан хүмүүс хоолой нийлүүлэн нэрээр нь дуудаж, “Хүүеэ ээ, гүйгээрэй, харайгаарай, наагуур чинь ямаа гүйлээ, буудаарай, гүйгээрэй” гэж хашхиран чимээ өгчээ. 

	Гэтэл өнөө хадны үе дээр хаашаа ч гарч чадахгүй хоёр хоног гацсан нөхөр маань аль хэдийн гацаанаасаа гарчихсан, ямаа хөөгөөд нөгөө энгэрт гүйж явсан гэдэг. Ангийн хорхой юу, үхэх ээ ч мэдэхгүй харайсан байгаа юм, эсвэл үргэсэн янгир түүнд хадны үеэс гарах жимд замчилсан ч байж болох. Зарим ярианд энэ явдлыг Хэцүү улаанд биш, Хар Азаргын нурууны Бор голын эхний цахир хаданд болсон ч гэдэг.

	Хэцүү Улаан хэмээх хэдэн зуун метр өндөр цул хадан энгэр үргэлжид харлан, сүүдэртэх билээ

	 

	 

	 

	* * *

	 

	Ангийн хорхойтой холбоотой бас нэгэн түүх сонсогдож байдаг. Гэхдээ энэ бол өөр газарт, Захуй Зармангийн говьд болсон хэрэг. Энэ говьд загийн шар хэмээх аймшигт аалз арвин. Хавар томхон хачиг шиг хавтгай хүрэн бор юм гүйж явах. Хачгаас хурдан шалмаг, зэрлэг догшин хөдөлгөөнтэй. Харин намаршаад ирэх үеэр тал хомоолын чинээ томордог гэлцдэг. Галд тэсвэртэй, шөнө гал түлбэл их цуглардаг, загийн цог дээгүүр гүйгээд ороод ирдэг, харин дээр ус асгачихвал бээрчихдэг. Нутгийнхан түүнээ ер анзаарсан шинжгүй суухыг харахад хүн оролдохгүй бол нэг их халгүй ч юм шиг. Харин нэг хазахаараа салдаггүй, хазсан эрүү нь чонын соёо шиг зөрж ордог учир махтай нь огтолж хаяхаас нааш салдаггүй, удвал хор гүйдэг гэнэ. 

	Энэ говьд нэгэн анчин хар сүүлт рүү хөл нүцгэлчхээд гэтэж явтал хөлийнх нь эрхий хуруунаас Загийн шар хазаад авчээ. Ан нь үргэчих гээд болохгүй байсанд анчин эр Загийн шарын хазсан хэсгийг буюу эрхий хуруугаа огтолж тавьчхаад цааш гэтсэн гэдэг. 

	 

	* * *

	 

	Ар гол хавиар нутагтай Агиа Гүржав гэгч эгэлийн хар гөрөөчин эр байж. Нэгэн удаа янгир буудчихаад буугаа дэргэд нь тавьчхаад сууж байтал өнөөх янгир нь гэнэт босон харайхад эвэрт нь бууны оосор нь гогодогдон, буу үүрсэн янгир хадан дундуур цахилж одсон гэнэ. Ер хэжмэг буудсан янгир хэсэг зуурт үхсэн мэт хэвтэж байгаад гэнэтхэн босож харайдаг явдал анчдад цөөнгүй тохиолдож байжээ. Мөн нэг анчныг бие засаад сууж байхад нь буудсан янгир нь гэнэтхэн босон харайж, сандарсан анчин өмдөө татахыг мартан ухасхийхдээ өмдөндөө тушигдан өнхрөн унаж байсан гэдэг. 

	Дээрх Агиа Гүржав нь Төрийн шагналт эрдэмтэн зохиолч Л. Түдэвтэй хамаатан болдог, Түдэв гуай ч энэ түүхийг эвлэгхэн найруулж, “Буутай янгир” хэмээх хөгжилтэй өгүүллэг бичсэн билээ. 

	 

	 

	Амлаагүй хүүхэд гурав хонодог гэх

	Сүмийн хавцгайн эх өөд Хүүш нэртэй өвөлжөө бий. Өвөлжөөний урд талд ханан хадтай. Чухам энэ хадны сүүдэр хүүшилж тусдагаас тийн нэрлэсэн болов уу. Нэгэн өвөл энэ өвөлжөөнд галзуу чоно довтолсон байна. Өвөлжөөнд нэг баяных тэргүүтэй хэд хэдэн айл байсны дотор баяны малыг нь эргүүлж, цагааг нь долоож аж төрдөг Бор хэмээх жирэмсэн бүсгүйнх бас байж. 

	Муу юмны түрүүнд зарц барлагууд л гардаг хойно тулгар бүсгүй хамгийн түрүүнд гарч, “Хүүе хааяа” гэсэнд чоно бүсгүйн хоёр хөхийг хуу татаж орхижээ. Энэ хот айлынхны дунд дээр өгүүлсэн Гэгээний тогооч асан Мундаг Совдынх ч бас байж. Чоно улам улангасаж, Мундаг Совдын гэрийн баруун ханыг нь хадарч орж ирэхэд Совд овоодон дарж алсан байна. Харин өнөөх хөх дэлэнгээ чононд хуу татуулсан бүсгүй тэр шөнөдөө өнгөрч, өнгөрөхийн өмнө хүүхдээ гаргачихжээ. 

	Хот айлынхан тэр өдөртөө буудал сэлгэн нүүхдээ хөөрхий бүсгүйн шарилыг өрхөнд нь ороон доод энгэр түшүүлж орхиод, харин нялх төрсөн үрийг нь нэгэнт хүн болохоосоо өнгөрсөн гэж үзэж, нэхий өлгийтэй нь хуучин монгол гутлын түрүүнд дүрээд Хүүшийн ханан хадны ангал рүү шургуулж орхисон байна. 

	Хүүшийн өвөлжөө

	 

	Гурав хоногийн дараа Мундаг Совд буудал дээрээ мартсан хавхаа авахаар эргэтэл өнөөх хүүхэд тавьсан хадны дээгүүр цан сагалдаргалсан байхыг хараад, очсонд хүүхэд амьд байжээ. Совд гуай хүүг үрчилж авсан байна. Тэр хүү өсөж том болоод, үр хүүхэд олонтой өнөр өтгөн айл болсон гэдэг. Энэ цагаас хойш хөгшчүүл “Амлаагүй хүүхэд гурав хоногтоо тэсдэг юм гэж ярилцдаг нь үнэний ортой” гэлцэх болжээ.

	 

	 

	Ижийгээ харангадуулж үхүүлсэн хүний төгсгөл

	1970-аад оны сүүлчээр юм даг, нэг өдөр аав маань намайг дагуулан Уртцагааны үүдээр алхаж яваад нэг өвгөнтэй учиргүй дотносон золгож, ахаа ижий болоод явчхав. Нутгаа санаж бэтгэрч явсан хүнд нутаг нугынх нь хөгшин таарах сайхан байлгүй яах вэ. Өнөөх өвгөн их ядруу, тэр цагт Урт цагаан, Зуун айлын хятадууд л голдуу өмсдөг байсны адил хөвөнтэй пөөнөгөр хүрэм өмссөн нь хир даг болсоор өнгө нь ч танигдахгүй байсныг их тод санадаг юм. Аав, бид хоёр өвгөнийг дагуулан гэртээ ирэхэд ээж маань ч мөн л хөл болон баярлаж, хоол цай болоод зогсохгүй өвгөний хамаг хувцсыг хогон дээр аваачин шатааж, аавын хувцаснаас илүүчлэн өмсүүлж, ганган сэмбэгэр өвгөн болгоод авлаа. Тэд оройжин их л зүйлийг ярилцаж байсан ч чухам би бага балчир байсан тул юу ярилцсаныг огтхон ч санадаггүй билээ. Харин тэр хуучин хувцаснуудыг нь шатаах гэхэд өвгөн ихэд дургүйцэж байсан хийгээд тэр хувцаснуудаас нил хийсэн эхүүн муухай үнэр сэнхийж байсныг нь сайн санадаг юм. Тэр цагаас хойш өвгөн үе үе манайд айлчилна аа. Тэгэхдээ ээжийн маань өмсгөж өгсөн аавын дээл, хувцас бүгдээрээ байхгүй болчихсон, авах юмгүй тамтаг муу хувцастай болчхоод ирдэг, ээж ирэх бүрд нь хувцсыг нь сольж өгдөг байснаа сүүлдээ сольж өгөх ч хувцасгүй болж, сольж өгөхөө ч байсан юм. Өвгөнийг ирээд хоносны дараа хэдэн өдөртөө манай гэрээс өнөөх муухай нилхийсэн үнэр салдаггүй байсан сан. Ээж тэр өвгөнийг ирж хоноход зориулж тусгай гудас, хөнжил бэлтгэж, ирэхэд нь бусдаас хөндийдүү ор дэвсгэр засаж унтуулаад явангуут гудас хөнжлийг нь гаргаад хашаан дээр тохчихдог байсан нь ирэх бүрдээ манайд бөөсний арвихан сүрэг үлдээчхээд явдаг байсных байж. 

	Гэтэл аав нөгөө өвгөнийг ирэхэд нэг л сэжиглэнгүй болчхов. Өвгөнийг ирээд явах бүрд манайхаас ямар нэгэн юм, аавын мөнгөн аяга, ээжийн ээмэг бөгж ч хүртэл алга болчихдог. Гэвч хөөж туугаагүй юм даг, ирэх бүрд нь хооллож ундалсаар, харин эд юм аа л гамтай хямгадах болсон билээ. Удалгүй манайх нутагтаа нүүж ирлээ. Хожим тэр өвгөн юун хүн байсныг асуухад надад ийм нэгэн түүх хүүрнэсэн юм. 

	Уг нь тэр их баян айлын ганц хүү байжээ. Аав нь эрт өнгөрчээ. Мал ахуй нь тийм арвигүй ч хатуу эдлэл ихтэй, мань эр өдөрт л нэг морь сэлгэж, долоо хоногт торгон дээл сольж өмсдөг, айл хэсэж, архи ууж, авгай хүүхэн шуугиулахаас өөр юм хийдэггүй, ёстой л туйлж явсан байна. Айл гэр болж байсан ч тогтвортой байсангүй. Гэвч юм хэмжээтэйн учир эцгийн хураасан хөрөнгө зоорь нэг л өдөр шавхарч, модоо барихдаа тулжээ. Энэ үед дайран дээр давс гэгчээр ээжид нь хоолон хэнхэг гэдэг өвчин тусч улам зовоожээ. Энэ хоолон хэнхэг гэдэг нь үргэлж л гэдэс нь өлсөж байдгаас үргэлж л ямар нэгэн юм хивж хэвтэхэд хүрдэг, идээд л доош нь харваж гаргаад л байдаг тийм ёрын өвчин байсан гэдэг. Хоолон хэнхгээс гадна бас усан хэнхэг гэдэг өвчин ч байж, энэ нь үргэлж ам цангаж байдаг учир хоолон хэнхгээсээ арай дээр өвчин байжээ. 

	Хоолон хэнхэг туссан ээж нь гэр дэх хамаг идэх юмыг нь цөлмөөд зогсохгүй, ойр орчмын айлууд руу гүйж, хоолны гуйлга, хэрүүл гаргаад болохгүй тул мань эр гадагш гарахдаа ээжийгээ хананаасаа тэлүүрдэж хүлчхээд явдаг болж гэнэ. Тэднийхтэй айлсах айл ч ховордож. Мань эр гэрээс нэг гарахаараа хэдэн гол гаталж, хэдэн уул давж архи айраг эргүүлэн тэнэдэг байсан учир хөөрхий эх хэдэн өдрөөр ханандаа хүлээтэй хэвээр хүүгээ хүлээнэ. Хааяа ойрхон хүн амьтан явж харагдвал “Хүүхээ, ганц балга ус дөхүүлээд өгөөч, хатаж үхлээ” хэмээн гуйдаг байж. Ус, хүнс дөхүүлж өгдөг нь ч байсан биз, бас зэнзийрч зугтаадаг нь ч байжээ. Ингэсээр мань хүнийг нэгэн удаа тэнэж, архидаж яваад ирэхэд эх нь хүүгээ хүлээж тэссэнгүй, ханандаа тэлээстэй чигтээ харангадчихсан байсан гэдэг. Ээжийнхээ дараа нутаг орондоо нэг хэсэг гоонь ганцаар амьдарч байгаад гэнэтхэн алга болчихсон нь Улаанбаатарт ирээд, одоогийнхоор бол өвгөнт, траншейныхны нэг болчихсон байж. Чухам ийм үед нь аав бид хоёр тийн таарсан хэрэг. Нутагтаа ганцаар байхдаа замын жолооч нараас машиныхаа моторыг арчсан тостой алчуурыг нь гуйн цуглуулдаг, түүгээр юу хийдэг вэ гэхээр галаа асаадаг байжээ. Мэдээж хэрэг тостой даавуу шатахдаа сайн ч үнэр танараас эхлээд гал голомтын буянд ямар л сайн байх вэ. Уг нь манай нутаг гал асаах зүйлээр огтхон ч гачигдахааргүй л нутаг даа. 

	Тэгээд аав маань “Сүнсээ түймэрдүүлсэн хар золиг. Муу амьтан гэдэг муу чигээрээ л хорвоог дуусгах юм даа. Ээжийгээ харангадуулж үхүүлсэн хүн чинь ямар л олиг байх вэ, өөдөлдөггүй юм билээ” гэсэн билээ. Нээрээ ч ээжийгээ харангадуулж алсан хүн чинь ээжийн минь тэр тусч өрөвч сэтгэлийг өчүүхэн чинээд тоохгүй байсан нь арга ч үгүй юм даа. 

	Хожимхон, арай юм гадарлахтай болсон арван хэдтэй насанд аав бид хоёрын хооронд нэг иймэрхүү яриа болсон санагдана. 

	— Аав аа, та дээр нэг хүнийг сүнсээ түймэрдүүлсэн хүн гэж байсан даа. Түймэрдүүлнэ гэдэг чинь сүнсгүй болно гэсэн үг. Гэтэл сүнсгүй хүн гэж байж болох уу. Сүнс нь зайлчихсан хүн түдэлгүй үхчихдэг гээ биз дээ. Гэтэл тэр хүн яагаад тийм удаан амьдарсан юм бэ?. 

	— Тэр бол өөр хэрэг юм. Зарим хүмүүс сүнсээ чөтгөрт худалдчихдаг. Тэгж сүнсээ худалдсан хүмүүс бол дандаа муу юм хийж явдаг, муу юм хийхээрээ бах нь ханаж баярладаг юм гэнэ билээ. 

	— Тэгвэл тэр худалдаж авсан сүнсээрээ чөтгөр юу хийдэг юм вэ?. 

	— Чөтгөр бурхныг чадахыг тулд тэр сүнсээ худалдсан хүнээр энэ насанд нь тувт муу юм хийлгүүлээд, үхэхээр нь сүнсийг нь түймэрдчихдэг юм гэнэ билээ. Тэгж сүнсээ түймэрдүүлсэн хүн дахиж хэзээ ч хүн төрөлд эргэж төрдөггүй тул хэзээ ч буян хийж чадахгүй болоод үргэлжийн халуун тамд тарчилж байдаг юм гэсэн. Тийм болохоор нь л тэр хүмүүсийг сүнсээ түймэрдүүлсэн хүн гэдэг юм даа.

	— Аан ха, тэгвэл “Сүнсээ түймэрдүүлмэр” гэдэг хараал чинь хамгийн муухай, бас хамгийн хүчтэй хараал байх нь ээ?.

	— Ахай, муу үг битгий хэл. Чөтгөрийн чих хаа сайгүй байдаг юм.

	— Энэ муу үг чинь миний үг биш, таны л үг шүү дээ?.

	— Тэр хүн чинь үнэхээр л сүнсээ түймэрдүүлчихсэн хүн байсан юм шүү дээ. Тийм болохоор нь л хэлсэн хэрэг. Түүнээс биш зүгээр нэгнийг тэгж харааж зүхэж ёстой болдоггүй юм, өөрийн чинь сүнс түймэрдүүлнэ.

	 

	 

	Харанхуй, бурангуй цаг аа гэж...

	Харанхуй, бурангуй цаг аа гэж. 1930-аад онд монголчууд бидний амьдралын хэв маяг, хандлага ямаршуухан байсныг эргээд бодохоор эрхгүй ийм бодол төрдөг юм. 

	Өвгөн овооны Өргөн зурааны адгаар зүүн тийшээ Шонтын гол руу давсан хөтөл бол Зөгийтийн давааны эх билээ. Энэ давааны амны эсрэг энгэрт одоо элж эдгэрсээр бараг мэдэгдэхийг больсон нэгэн бууц хонд бий. 1920-иод оны сүүлчээр энд хондонд ийм нэгэн явдал болжээ. 

	Хондын доод халцгай дээр хэдэн гэр хаваржиж байжээ. Дээд жалгад нь ганц муу жовдон овоохой байсан нь нэг чавганцынх. Чавганцын ганц хүү хүрээнд хэсэгтээ шавилж суугаад хэдэн жилийн өмнөөс гэнэт алга болчхож, харин тэр хавар пинтүү халимаг тавьсан, улаан таван хошуутай шовгор малгайтай том эр болчхоод эргэж иржээ. Лимбэ их сайхан тоглодог, хамраараа хүртэл үлээнэ. 

	Чавганцын хүү эргэж ирээд удаагүй байтал өвдөөд их муу байгаа тухай, хүрээнээс маарамба залсанд ирээгүй тухай ч ярилцаж байсан байна. Мөн чавганцын хүү чаралба болоод буцаад ирсэн юм гэнэ билээ ч гэлцдэг байж. Чаралба болсон гэдгийн учир нь Бошгийг халах залуучуудын эвлэлийн гишүүн болсныг илтгэнэ. Нэг өглөө доод хотныхон үхэр малаа сааж байтал чавганцын хүү шовгор малгайнаасаа өөр өмссөн юмгүй чармай шалдан, нэг гартаа дээлээ чирчихсэн, нөгөөдөө даалинтай хөөрөг барьчихсан иржээ. Айлууд сандралдан, авгай хүүхдүүд зугтах нь зугтаж, нуугдах нь нуугдацгаахад хэдэн харчуул нь хэлэлцээд, нэг нь тосож очин хөөрөг гарган тамхилсанд өнөөх шалдан эр дээлээ газар шидчихээд хөөргийг нь тосож аван тамхилжээ. 

	Ер нь ямар ч галзуу хүн тосож очоод хөөрөглөхөд суугаад хөөрөг авдаг гэнэ.

	Энэ хооронд нөгөөдүүл нь араас нь гэтэж ирэн цаламдан унагаад хүлж, дээрээс нь шиндүү овоолж байгаад шатааж орхижээ. Үймээн шуугианыг сонссон чавганц хайвганасаар хүүгийнхээ араас ирсэн ч түүнийг хүүд нь хавьтуулсангүй, хөөрхий эхийн нүдэн дээр нь төрсөн ганц үрийг нь амьдаар шатаачихсан байна. Эмгэн тэндээ элий балай амьтан байж байгаад өнгөрчхөж, тэр цагаас хойш тэр хондонд айл амьтан нутаглахыг больсон юм гэнэ билээ. Бүүр хожуу 1960-аад он гартал тэр хондын орчимд чавганцын муу жовдонгийнх нь үлдэгдэл болох үжирсэн ганц нэг унь энэ балмад явдлыг санагдуулан цайран харагдсаар байдаг байжээ. 

	“Ямар юмных нь галзуурсан байх вэ дээ, хөөрхий. Өвчин тусаад халуурч, халуундаа дэмийрч явсан байлгүй. Мөн ч мунхаг харанхуй цаг байсан юм шүү” хэмээн аав минь шүүрс алдаж байсан сан. Тэгэхэд аав мөөжгөөгөө унжуулсан нүцгэн жаал гал тойроод гүйж явсан гэдэг. Тэгэхээр эл явдал 1926-1927 оны орчимд болсон байх. 

	 

	 

	Бурангуй цагийн бас нэгэн тавилангийн тухай

	Тэрх харанхуй цагийн бас нэгэн явдлын тухай өгүүлье. Дөрвөн хөвүүнтэй ганц бие эмэгтэй аж төрөн бүхүйд том хүү нь цэрэгт одож, гурван багатайгаа үлджээ. Зуншиж, айлууд зусландаа буух үест нүүдэл хийх бүл чадал үгүйгээс Өлзийтийн хаваржаанд ганц гэрээр үлдсэн байна. Гэтэл нэг өдөр бүсгүй өнгөрч, 9-10 орчим насны, 4-5 орчим насны, дөнгөж ой хүрч байсан гурван банди өнчирч үлджээ. Хамаатан садан, найз нөхөд гэж байсангүй юу, ядарсан тэр бүсгүйнхийг эргэж тойрдог хүн байсангүй. Бага дүү нь мөөмөө нэхэн уйлахаар дунд дүүгийнхээ мөөжгийг аманд нь хийчихдэг, нөгөөх нь шээхэд гат гут хийтэл нь залгилаад хэвтэж байдаг, галынхаа үүдээр хэвтээгээрээ өнгөрсөн ээжийнхээ шарил дээр зайдалж суучхаад гал дээрээ хөх тариа хуурч идээд сууж байсан гэдэг. 

	Нэгэн оройхон хаваржааны доогуур нутгийн нэгэн хүн өнгөрөхөд том нь дунд дүүгээ тэр хүнийг алдалгүй дагаад гүйгээд бай гээд явуулжээ. Өнөөх хүн урагшилж, Мөрөнгийн эхээр гаталж явахдаа морь нь араасаа жаахан үргэхээр эргээд хартал ард нь нүцгэн шахуу жаахан банди дагаад гүйж явж гэнэ. Тэр хүүг сундлаад гэртээ авчирч, хүү ч өлсөж үхэхийн аюулаас амь гарчээ. Чухам тэгэхэд л өвөр хадныхан “Яав, юу болов” гэлцээд хоёр гурван хүн нийлэн очиход, том хүү нь сураггүй, бага хүү нь амьтай голтой байхыг олжээ. Хөөж сэвсэн талийгаачийн шарилыг чирч, хаваржааны арын хошуу тойруулж хөдөөлүүлсэн болоод бага хүүг нь аван буцацгаасан байна. 

	Харин өнөөх сураггүй болсон том хүү нь хээрээр жил тойрон амьдарчээ. Халзан хамар, Дугуй усны айлуудын нохойг шуугиулахгүй сэмхэн орж ирээд, хатавчных нь цаанаас цагаан дэрсний гуурсаар тогоотой сүүг нь ховх сорчихдог, үүдэн дээр нь хүндэрчхээд явчихдаг... Хонины хүүхэд түүнтэй хээр таарахад дэргэдээ мангир, сонгино овоолоод тавьчихсан, үс гэзэг нь сэгсийсэн хүн гэхэд хэцүүхэн амьтан байдаг байж. Хүн хараад зугтаана. Учир нь сүүгээ ховх соруулсан айлын хонины хүүхэд хээр түүнийг барьж аваад зодно. Хоол тэжээлийн үргэлжийн дутагдлаас болоод тэр үү, бие хатмал, тамир тэнхээ дорой нэгэн байжээ. Хээрийн боохой элбэг байсан тэр цагт яаж идүүлчихгүй тэсэж байсан юм бол, хэрхэн яаж өвлийн хүйтнийг осгочхолгүй өнгөрөөж байсан юм бол доо хэмээн тэр үед 10 орчим настай байсан ээж маань хуучилж байсныг тодхон санаж байна. Энэ нь 1935-1936 оны үед бололтой. 

	Тэгээд том ах нь цэргээс ирэнгүүт дүү нараа айл айлаас цуглуулж, хээрээр амьдарч байсан дүүгээ олж аваад Цагаан-Олом руу тэнхимд суулгасанд, сургууль соёл дамжсаар их эмч болж, нутагтаа буцаж ирэхэд хэцүү цагт хээр барьж аваад зоддог байсан үеийнх нь хүүхдүүд ичих, гайхах зэрэгцэж байсан буй за.

	1920-иод оны үеийн Монгол түмний аж амьдралын ерөнхий төлөвийг харуулсан гэрэл зураг

	 

	Ер тэр хуучин цагийн ард олны харанхуй, бурангуй хэцүү амьдралын тухай яриа багагүй бий. Ентүмэн хайрхны шил дээр Битүү хад нэртэй битүү хүнхэр хадан хонгил бий. Дээр цагт тэр хадны дээгүүрх зайг бургас, дэрс, шавраар таглаад, дотор нь орон гэргүй залуус өрх бүлээ зохиож, айл болон амьдарч байсан гэдэг. Хожим 40-өөд оноос тийм явдал алга болсон ч нэгэн хөгшин тэр хавийн явар хаднаас тариан тээрэм хийж, амьжиргаагаа залгах үүднээс Битүү хаданд хэсэгтээ суурин амьдарч байсан ажээ. Битүү хадны дээд хэсэгт хөө тортгийн нэлээд зузаан ул мөр байдаг нь хүн амьдарч байсны баталгаа юм.

	Хадан хонгилд хүн амьдарна гэдэг өнөөгийн залууст санаанд буумааргүй, итгэж үнэмшмээргүй ч бодит байдал дээр Улаанбаатарын захын хорооллууд, хогийн цэгүүд, Туулын бургасан шугуйд, хонгил траншейнд хэдэн зуун монгол хүмүүс амьдарч л байгаа шүү дээ. 

	Хожим нэгэн цагт Туулын бургасанд орон гэргүй хүмүүс аж төрөн амьдарч байсан гэхүл хойч үеийн залуус “Сайхан үлгэр, хууч яриа байна даа” хэмээн шоолонгүй нүдээр харах л байх даа.

	 

	 

	Нэгэн мэргэн хүний тухай

	Өвөр бэлд нэг мэргэн хүн байжээ. Хувлага татаж, шоо хаяж, зоос орхидоггүй, зүгээр л нүдээ онийлгож байгаад хэлдэг хүн байж. Алдагдсан адуу малыг бол бүр нүдээрээ харж байгаа юм шиг хэлдэг, тухайлбал алдагдсан морийг нэг дэрстэй ганганд хойшоо салхи сөрөөд зогсож байна, ардаа улаан аарагтай юм гэж хэлдэг. Тэднийх бэлээс нүүж зусландаа гарах болоход “Энэ нүүдлээр манай ганц хонин тогоо маань хагарах нь ээ. Ачаанд дарахгүй, би өөрөө үүрч явна” гэсээр шуудайнд хийж үүрээд алхжээ. Гэтэл өөрөө чулуун дээр бүдэрч унаад тогоогоо хагалчхаад “Аан, тийм бий чи” гэж уулга алдаж байжээ.

	1960-аад онд Баянхонгор аймгийн Их Богдод болсон газар хөдлөлтийг мань хүн урьдаас мэдэн хэлээд байсан гэдэг.29 Гэнэтхэн сүрхий том аргамж зэхэж бэлдээд эхэлсэнд нутгийн залуус “Та энэ аргамжаар юу хийнэм?” гэхүл “Аан, тун хэцүү юм болох нь дээ, хүүхдүүд минь. Уул хаднаас хол хөндий л явцгаадаг юм шүү. Хад чулуу нураад дарчих вий” гэнэ. “Та яах билээ” гэхээр хотныхоо урд энгэрт ургасан хоёр томхон далингийн бутыг зааж, “Энэ хоёр овоо үндэс бөхтэй юм. Тэндээс энэ аргамжаараа бөхөлж аваад, эмгэнтэйгээ бүсэлхийгээрээ оосорлочхоод л хэвтээд байна даа. Нэг ч их удахгүй байх. Хагас үд л болох болов уу” гэж байжээ. Алтайн нурууны зүүн өмнөд хэсгийг бүхэлд нь доргиосон тэрхүү газар хөдлөлт харин Хантайшир ууланд гамшиг авчраагүй ч маш тодорхой мэдэгджээ. 

	Газар хөдлөлтийн дараа залуус “За, та эмгэнтэйгээ хэр удаан далингийн бутнаас зүүгдэв” гэсэнд “Өглөө биш үдээр л хөдлөх юм шиг болоод байсан юм. Тэгээд өглөө урд жалгандаа бие засаад сууж байтал гэнэтхэн дэржгэнэж, харжигнаад эхлэхээр нь энэ жалганд ингээд чулуунд дарагддаг байж гэж бодоод, хажуугийнхаа бутнаас зуураад байлаа, зуураад байлаа. Гэтэл харин гайгүй өнгөрсөн шүү” гэж суужээ. 

	 

	 

	Бас нэг мэргэн хүний тухай

	Шар сайрын гол, Өвчүү хавиар голдуу нутагтай нэгэн мэргэн хүний тухай яриа бишгүй бий. Тэр хүнийг мэргэн гэхээс илүүгээр үзмэрч хүн байсан гэдэг. Хий далд ертөнцтэй шууд харьцдаг, түүнээсээ үргэлж үргэж, цочиж, бусгаж явдаг хүн байжээ. Хачин сонин юм ч их ярина. Нэгэн удаа “Бөгтөрийн хөтөл дээр гараад иртэл гартаа лаазтай бээр барьсан чавганц Бөгтөр өгсөөд Шар сайраас гараад ирлээ. Бөгтөрөөр давуулахгүй санаатай урдуур нь гүйтэл надад гүйцэгдсэнгүй, мод хэжиж гүйгээд Бугын толгойтын эх рүү алдчихдаг юм байна. Ах дүүс минь, Ээ дээ. Хичээж үзээрэй” гэчихсэн Бугын толгойтын эхэнд амьсгаадчихсан гүйж явжээ. Төд удалгүй Бугын толгойт, Хадан усныхан аяараа хавтгай салхин цэцэгтэж, эндэл бишгүй болсон гэдэг. 

	Хамт явж байснаа гэнэтхэн хажуу тийш огло үсрээд “Халгай, цэлгээ” болоод явчихна. “За, та чинь юу болчхов” гэхээр, “Зэс хошуутай чоно дайрчих шахаад гарлаа. Яадаг хижиг вэ? Энэ дээшээ Ар гол өөд юундаа яарсан юм бол?” хэмээнэ. Гэтэл үнэхээр л нэг хоёр хоногоос Ар голын эхнээс ямар нэгэн муу мэдээ ирж байдаг. Ийм л үзмэрч хүн байж дээ. 

	Өөрөө ийм элдвийн хий юм их үздэгээс маш аймхай. Харанхуй бүрэнхий болмогц гэрээс гарахгүй, эхнэр хүүхдээ ч гэрээс гаргахгүй. Бүрий болсноос хойш тэднийхийг зориод ч хэрэггүй. Хаалгаа дотроос нь дангинатал түгжчихээд, тайлж өгдөггүй байжээ. Яаж ч нэр усаа хэлээд, гуйж түүгээд нэмэргүй. Тэр ч бүү хэл чоно хотонд нь орж ирээд хоттой хонийг нь түйвээж, нохойтой нь хэмхэлдээд бөөн юм болж байхад ч гэрээс гарахгүй, эхнэр хүүхдээ хоймортоо хашчихаад, галаа ихээр түлж, галынхаа илүүрийг улайтгачихсан, “За, чи ч ороод ир, би ч дүрчихье” гэчихсэн суудал дээрээ ухас ухасхийн сууж байдаг байж. 

	Тэр хүнийг зөвхөн мэргэн төдийгүй залуудаа бадарчилж, олон газраас тэнэсэн, их ч ном эрдэмтэй, хүн байсан тухай хөгшчүүл ярьдаг юм.

	 

	 

	 

	Мэргэн Ойдовын тухай

	Мэргэн Ойдов уг нь Баян-Уул, Хөхморьт чигийн хүн юм. Харин энэ нутагт байнга ирж очин, олон чиг хүн хартай ахан дүүс явсан учир зарим үед нутгийн хүн мэт сэтгэгдэл төрүүлэх болжээ. Сайлах үедээ Мэргэн Ойдов гэнэ, муулах үедээ бол Галзуу, Сэнтэг, Согтуу ч гэнэ. 

	Мэргэн Ойдовыг ер аймаг даяараа андахгүй, тууварт их явдаг учир тууврын замынхан, Архангай зүгт бол бүр хувилгаан хэмээн шүтдэг юм гэнэ билээ. Ер Баянхонгор луу оронгуут л нутгийнхан өртөөлөн малыг нь туудаг, мань эр айлаас айлд залагдан, согтуу голдуу явдаг байжээ. Манай нутагт Мэргэн Ойдовтой холбоотой яриа бишгүй олон бий билээ. 

	Хуримт дээр хэсэг хүмүүс тариа усалж байх үед Хуримтын усны адаг руу машинаа эвдчихсэн геологийн хоёр орос зам чиг заалгахаар иржээ. Зуны халуун байсан тул Хуримтын арын дэнжид ханхай гэр босгочхоод, хаяаг нь сөхчихсөн, Ойдов баруун хаяанд нь урьд өдрийн согтуу гүйцэд гараагүй хэвтэж байв гэнэ. Хоёр орос гэрт орж ирээд оросоороо юм асуухад хариулж мэддэг нэг ч хүнгүй хэцүүдэж байтал Ойдов ч босоод ирж, тэгээд данхтай зэлгээн цай авч цоргоор нь хэд сорсноо, нөгөө хоёртой гэнэтхэн оросоор яриад эхэлж гэнэ. Бүр тас тас хөхрөлдөөд, тэврэлдээд л яриад байсан гэж байгаа. 

	Ажил хийхгүй, архидаж алга боллоо хэмээн Ойдовт бухимдуу байсан тариаланчид, ялангуяа тариа бригадын дарга түүнийг үзээд мэл гайхаж, цэл хөхөрч дээ. Ер Ойдов өөрийгөө “Би ном хар ер сураагүй хүн“ гэдэг. Гэвч ямар ч том лам, ямар ч мундаг уншлагатай хүн ном уншихад гэнэтхэн л дагаад уншаад эхэлдэг, бүр түрүүлж дужигнуулаад унадаг хүн байж дээ. 

	1950-аад оны эхээр, Чандмань уулын бэлд нутаглаж байсан нутгийн нэгэн айлын хөгшин, хүү хоёр нь гэнэтхэн өнгөрч, лам хар нууцаар авчирч гай түйтгэрийг нь янзлуулжээ. Тэр үедээ л мундаг номтой гэгдэх нэгэн хөгшний хамт Мэргэн Ойдов ирсэн байна. Цэргээс дөнгөж ирээд байсан саахалтынх нь залууг дуудаж, балингаа бариулжээ. Тэр үеийн цэрэг доод тал нь дөрвөн жилийн алба хаадаг, зүгээр нэг алба хаагаад зогсохгүй залуусыг бичиг үсэгтэй болгож, шинэ цагийн үзэл суртлаар тархи толгойг нь сайтар цэнэглэж өгдөг байсан учир өнөөх залуу энэ үйл явдлыг үл тоосон, үл итгэсэн байдалтай хүлээж авчээ. Цэрэгт байхдаа намын гишүүн болчихсон ч байж. Бэлтгэлээ хийсээр шөнө дунд болгоод, нөгөө хоёр уншлагаа эхлэхэд, эхэн үедээ Ойдов түгдэрч гацаад, нөгөө хүнийхээ хэлэхийг чагнаж, дагаад байснаа удалгүй өөрөө дужигнуулаад эхэлжээ. Мань хал цэрэг “Энэ ч мөн бачтай эр байх нь дээ” хэмээн дотроо бодож сууж. Тэгж байтал өнөөх мэргэн Ойдовын амнаас нь цагаан хөөс сахарч, нүд нь хялалзаад, шилээ татаад арагшаа саваад уначхаж. Хэсэг зууртаа татганаж байснаа амь нь тавьж буй бололтой сулдас гээд бүр таг болчихлоо гэнэ. Бүр амьсгаа ч үгүй болчхов. Хамт ном уншиж байгаа хөгшин болоод гэрийнхнийг харахаар ер тоосон шинжгүй, номоо уншаад л суух. Айх гайхах зэрэгцээд нэлээд сууж байтал, нөгөөх хөгшин түүнийг дуудаж гаргаад, гадаа бэлдсэн байсан их түлээг галдаж, баахан юм цацаж, уншлага уншсанаа нэг юм л даллаад, дуудаад байгаа бололтой байна гэнэ. 

	Тэгж хэсэг байзнаснаа “Одоо хүрээд ирнэ ээ, орцгооё” гээд гэрт орж. Ойдов ч үхсэн хэвээр гулдайчихсан хэвтэнэ. Тэгж байтал гэнэтхэн Ойдовын амьгүй бие татганаж эхэлснээ бага багаар амь орсоор, өндийгөөд иржээ. Тэгээд өмнө нь дүүргээд тавьсан аягатай архийг залгилчхаад, “Одоо алзахгүй ээ. Буцаагаад дээр нь шилгээчхээд ирлээ. Нэг их цагаан огторго өгсөөд л, өгсөөд л байлаа. Төөрчхөв үү дээ гэж бас сандарлаа шүү” гэсэн гэдэг. 

	Тухайн үед юу болсныг ойлгосонгүй. Хожим учрыг сонсох нь Далан зүгийн нэг айхтар жатгач хүний жатга тэр айлд буусан байсныг Ойдов буцаасан нь тэр байж. Тэр жатгачийн тухайн үед байсан буудал үнэхээр л нэг их цагаан огторго даваад байсан төдийгүй, тэр хавартаа жатгачийнхан голомтоороо сүйрснийг олж сонсоод тэр шөнө чухам юу болсныг ойлгосноо өнөөх хүн 1993 онд дурсан ярьж. 

	Тэр цагаас хойш Ойдовтой ахан дүүс болж, гэмгүй сайхан нөхөрлөж иржээ. Тэр залуугийн эхнэр анхныхаа охиныг төрүүлэх үед төрөхийн хүндрэл болж, амьдрах эсэх дээрээ тулчихсан тун сандруу байжээ. Намалзахын эхэнд байсан гэдэг. Шөнө дөлөөр айл хотлоороо сандралдаж байтал Ойдов шал согтуу ирж, архи нэхжээ. “Эхнэр хүндрээд, юун архитай манатай” хэмээн уурсахад, “Зүгээрээ, би охиноо эх барьж авах гэж ирж байна. Өглөө охиныг төрөхөөр сэрээгээрэй” гэчхээд жаахан архи олж гударчхаад унтаад өгчээ. Үнэхээр Ойдовыг ирснээс хойш удалгүй эхнэрийн бие наашилж, үүрээр зовлонгүй хөнгөрч, охин төрүүлсэн байна. Тэр зуур тайвширсан хүмүүс ч Ойдовыг сэрээхээ мартаж орхиж. 

	Охин харин амласангүй. Цахалж гэдийчхээд мөөмнийхөө толгойг үмхэж өгсөнгүй гэнэ. Үд өнгөрсөн хойно Ойдов сэрж ирээд, “Та нар яагаад намайг сэрээсэнгүй вэ” хэмээн уурлаж, “Аль тэр охиныг аваад ир” гэжээ. Охин амлаж өгөхгүй байгааг хэлбэл, “Тэгэлгүй дээ. Алив наад энгэрээ яр” гээд залуу эхнэрийнх нь энгэрийг яруулж байгаад сахалтай хошуугаараа хөхийг нь шов шов хийтэл хөхөж, гуд гуд хийтэл залгилж гарсан байна. Залуу бүсгүй яахаа ч мэдэхгүй, час улайчхаад, нөхөр лүүгээ нэг, Ойдов руу нэг хараад сууж. Ойдов тийн хэсэг хөхсөнөө “Одоо охиноо хөхүүл” гэсэнд амлаж өгөхгүй байсан охин зүв зүгээр мөөмөө хөхөөд эхэлжээ. 

	Бас нэгэн удаа бүсгүйн хөхний толгой нь идээлж хагараад, мөн л үхэх сэхэх дээрээ тулан, хэд хонож байтал Ойдов гэнэтхэн давхиад иржээ. Тэгээд хүүхний энгэрийг ярьж байгаад өвчилсөн хөхийг нь идээ бээртэй, цустай, сүүтэй нь хөхөж, хөхөж орхисонд тэр цагаас хойш ер огт дахиж хөхний өвчин тусаагүй гэдэг. Ер яр шарханд баригдаад, идээ бээр нь цувчихсан хүнийг ч ялгалгүй эрээлж цээрлэхгүйгээр ярыг нь шажигнатал долоогоод, идээ бээрийг нь гуд хийтэл залгиад байдаг, Ойдовт тэгж долоолгосон хүний яр шарх даруйхан эдгэрээд зогсохгүй дахиж яр шарх ч гардаггүй байжээ. 

	Ойдов хэрэг нь болсон хүн дээрээ өөрөө гэнэтхэн хүрээд ирдэг хүн байж. Тарвагатын бэлчирт нэгэн айлын хүүхэд хүндрээд тун сандаргаж байтал гэрийнх нь гадаа хүн ирээд “Нохой хорио” гэх нь дуулджээ. Гэрийн эзэн эр уцаарлаж, “Нохой хорих завтай хүн алга” хэмээн гэр дотроосоо хашхирвал, “Тэгвэл, хохь чинь ээ, хохь чинь” гэж өнөөх айлчин гэрийнх нь гаднаас хашхирчхаад өнгөрөөд шогшчихож гэнэ. Гэнэт нэгийг санасан гэрийн эзэн гарч араас гүйгээд очвол Ойдов байх нь тэр. Учир байдлаа хэлж, уучлал өршөөл эртэл “За золиг минь, чи тэр урдаас хөөж ирсэн хоёр адасгаа өнөө шөнийн дотор эзэнд нь хүргэж өгөхгүй бол хүүгүй болно шүү” гэж хэлчхээд цааш шогшоод явчихжээ. Үнэхээр л хоёр хоногийн өмнө урд Хангийн нурууны бэлээс хоёр сайхан морь хазаар гүйлгэчихсэн байж. Тэр даруй хоёр морийг нь холбож хөтлөөд шөнөжин давхисаар хүргэж, уяан дээр нь хадагтай хамт уячхаад өглөө буцаад ирвэл хүү нь зүв зүгээр болчихсон, тоглоод сууж байсан гэдэг. Тэр цагаас хойш мань эр Мэргэн Ойдовын хэлсэн бүхнээр явдаг, шүтэн биширдэг хүн болжээ. 

	Аав маань харин доорх түүхийг ярьсан юм. Мөн л 1950-аад оны эхээр, том хүү нь эндчихсэн, сэтгэл гундуухан явахдаа аймгийн наадам дээр Мэргэн Ойдовтой тааралджээ. Тэгтэл Ойдов мэндийн зөрөөгүй шахам “Чи тэр хөгшин нохойгоо яах гэж харангалуулж үхүүлэв” гээд л учир зүггүй толгой түрүүгүй загнаж гарч гэнэ. Үнэхээр ч Зэлийн голын Цахир хаалганаас нүүхдээ хөгшин нохойгоо араас нүүдэл дагаад ирэх болов уу гээд орхиод явчихжээ. Гэтэл ирсэнгүй, гурав хоног хүлээгээд сүүлдээ буцаад очтол буудлын хөл дээр өнгөрчихсөн байсан байна. Аав үнэнээ хэлж, одоо яах билээ, арга зам зааж өгөөч гэвэл гутлынхаа түрүүнээс хар даг болчихсон хоёр ёотон гаргаж ирээд, “Чамд өгөх гэж хадгалсаар ийм болчхож, нэгийг нь чи өөрөө ид, нөгөөг нь эхнэртээ идүүлээрэй. Тэгээд зүгээр болно. Охинтой ч болно” гэчхээд яваад өгсөн байна. Өөрөө ч цээрлэлгүй өнөөх хиртсэн ёотонг хүртчихэж, харин ээжид идүүлэх гэж нэлээд юм болжээ. Үнэхээр төд удалгүй дахин хүүхэдтэй ч болсон, сэтгэл санаа ч, ажил үйлс ч сэргэсэн гэдэг. Ер нь Мэргэн Ойдов хүүхдэд их сайн, ямар ч хүнд өвчин туссан хүүхдэд Ойдовын барааг л нэг харуулбал заавал босдог байжээ.

	“Ай даа, Ойдов ч их нохой доо. Их нохой...” хэмээн хөгшчүүл дурсана. 

	 

	 

	Нэгэн хараалч эрийн тухай

	Нутгийнхны дунд хараалч, жатгач хэмээн болгоомжилж, айн цэрвэж, элдэв хэл ам хийхээс зайлсхийдэг байсан нэгэн хүн байжээ. 

	Тэр мөн Мэргэн Ойдовын адил хүүхэд домнож эдгээхдээ гаргуун, элдэв арга чарга сайн мэддэг байжээ. Нэгэн удаа аймгийн шүүхийнхэн шашин номоор олныг мунхруулсан хэргээр бариад хорьжээ. Нэг өдөр түүнийг хорихын дотор хашаанд нарлуулахаар гаргатал хашаанд байсан модны томхон золтос шүүрч аваад “Ээ, бүүвэй, ээ бүүвэй” гээд хашаагаар нэг орилж гарч гэнэ дээ. Хорихынхон харж харж, “За энэ яавч эрүүл хүн биш ээ, их солиотой, хэрэг хүлээх чадваргүй хүн юм” гээд суллан явуулж байжээ. Тэр хэмжээний арга, ухаан гаргах толгой аж.

	Гэтэл удалгүй хорихын даргаар шинэ хүн ирж, “Зальтай этгээдийн аргад хууртагдаж гаргасан” хэмээн мань хүнийг дахин барьж хорьсон байна. Нарсанд хэсэг суугаад, ял нь хөнгөрч гадуур ажил хийдэг байх үедээ нэг өглөө яаралтай ажил гарч хорихын даргын гэрт гүйгээд ортол дарга орондоо байсан тул “Даргаа, та өндөрлөх болоогүй юу?” гэсэнд дарга уцаарлан “Гар, зайл” хэмээн хөөгөөд, өөрөө буцаад налайн хэвтжээ. Хэрэг зоригоо ч сонсгож чадсангүй гарахдаа, “За дарга минь, та ингээд налайдгаараа налайгаарай” гэж хэлчхээд гарчээ. 

	Үнэхээр тэр шинэ дарга орноосоо дахиж өндийсөнгүй. Түдэлгүй гэдэс нь тээрч, тарчлаад үхэхдээ тулсанд юу болсныг гадарласан даргын ээж өнөөх хараалч эр дээр ирж, хүүгийн минь амийг үлдээж хайрла гэж уйлан хайлан гуйсанд, “Тийм юм гэж хаа байсан юм. Мухар сүсэг ярьж, ялыг минь нэмүүлэх санаатай юу” гээд халгаасангүй байсаар өнөөх дарга элгээрээ бөөлжиж бие баржээ. Тийм л айхтар давхар бодолтой, зуулт хатуутай хараалч эр байсан гэнэ.

	 

	 

	Чойндон гэлэн шулмын үснээс үгтээсэн нь

	Хамбын хийдэд эгэлгүй их эрдэм номтой Чойндон30 гэлэн гэж байжээ. Ер нь одоо л гэлэнгүүд олширсноос биш шашин ном дэлгэрмэл, зургаан хүний нэг нь дуганд олбогтой байсан ч тэр цагт гэлэн тун цөөн байсан гэдэг. Нэгэн үе Хамбын хийдийг тэргүүлж байсан ч гэх. Чойндон гэлэн далдын хүчинтэй харьцах чадварт нэвтэрсэн хүн байж. Нэг өвөл доод бэлийн Шонын хондонд өвөлжиж байсан айлын бүсгүй төрж чадахгүй хүндэрчээ. Гэлэн түүнийг мэдээд баруун бэлээс гарч алхсаар бүрий барай болж байх үест Шонын хондын доод Улаан ганганд хүрч явтал урд хормойгоо шуусан, жаахан ууттай юм мөрөн дээрээ хаясан чавганц тэнд гүйж явна гэнэ. Гэлэн ч хэн болохыг нь таньж, бариад авч, гэвч шулам мултарч, нэг туг үс, бас үүрч явсан илгэн ууттайгаа гэлэнгийн гарт орхиод зугтаан оджээ. Ууттайг нь үзсэнд хүний элэг халуухнаараа байж. Шонын хондонд яаран хүрвэл өнөөх тулгар эмэгтэй цусаар бөөлжиж өнгөрсөн байв гэнэ. Харин гэлэн өнөөх шулмын туг үсийг тарнидан зээ нартаа үлдээсэнд зээ нарынх нь удамд төрөхийн хүндрэл гарахгүй болжээ. Мөн нэг ярианд тэр шулмын үсийг үгтээж авахдаа төрөл удмынхныгаа төрөхийн хүндрэл, элэгний өвчнөөс хэдэн үеийн туршид зайлуулж байх ам тангаргийг нь аваад явуулсан ч гэх. Үнэхээр Чойндон гэлэнгийн төрлийнхөн тэр цагаас хойш тариа будаа шиг үржиж, одоо лавтай хоёр зуу гаруй өрх болсны дээр гурван үедээ төрөхийн хүндрэл, элгээр эндэхгүй тангарагтай хэмээн цөөнгүй хүн батлан хэлдэг. Тэр ч бүү хэл өдий хүртэл шарласан хүн ч үгүй ажээ.

	Тэр шулмын гэгдэх буурал үс нь 1950-аад он хүртэл байсныг нүдээрээ үзсэнээ нэг бус хүн ярьж байхыг сонссон. Чойндон гэлэнгийн зээ болох Мамаа31 чавганцад тэр буурал үсний нэг хэсэг байжээ. Мамаа чавганц нь Хамба гэгээний цайны сүүний хайнагийг малладаг, өвөл зунгүй цайны сүүг нь Гэгээнд дөхүүлж өгдөг хүн байсан аж. Өвөлд хөлдөөсөн сүүнээс гадна хуурай сүү Гэгээний цай, ундаанд нийлүүлдэг байсан хийгээд чухам хэрхэн яаж сүүг хуурайшуулж байсан нь нууц үлджээ. 

	Тухайн үед хүүхэд нь тогтдоггүй, есөн хүүхэд нь төрөхөөс эндсэн нэгэн айлын хар хүн Мамаа чавганцаас өнөөх үсийг зээлэн авч, удалгүй хүү төрсөн байна. Мамаа чавганц шидэт буурал үсээ тэр айлаас нэхэхэд “Мамаа минь, одоо яанам билээ, тэр үсийг алдчихсан” гээд буцааж өгөөгүй аж. Тэр айлд мөн удалгүй охин төрөхөд манайханд охин хүүхэд зохихгүй гээд хүнд өргүүлчхээд, дахин хүү төрж, хоёр хүүтэй болсон, тэр хоёр хүүгийнх нь үр удам одоо өсөж үржсээр хэдэн арав, зууд хүрсэн байна. 

	Баруун ууланд байх нэгэн баяны залуу эхнэр бие барсан ч шулам болон эргэж ирчхээд салж өгөхгүй байжээ. Чингээд Чойндон гэлэн тэргүүтэй хэдэн ламыг Хамбын хийдээс залж, шулмыг даруулахаар болов гэнэ. Тэд лам дүрээр бус баяныд тариа татаж өгөх нэрээр очжээ. Баяны өргөө нэгэн ганганы ирмэг дээр бариатай, баруун хажууд нь бас нэг бага шиг гэр байх юм гэнэ. Баян лам нарт хоол хош болохын хажуугаар хэсэг түүхий мах тасалж, илгэн уутанд хийгээд хаалганыхаа зүүн хатавчнаас өлгөжээ. Төд удалгүй нүүр амаа энгэсэгдсэн, эхнэр үстэй, гоё хувцастай залуухан хүүхэн орж ирээд ирсэн зочдыг үзэн ихэд цочиж, зүүн хатавчинд өлгөсөн илгэн ууттайг аваад яаран гарчээ. Лам нар унтах болж, Чойндон гэлэн ганганд бие засчхаад баруун хажуугийн бага шиг гэрийнх нь тотгоор сэм шагайсанд өнөөх хүүхэн толгойгоо аваад өвөр дээрээ тавьчихсан үсээ самнаад сууж байжээ. Лам нар унтахаар хэвтэцгээж, гэвч яахан унтах билээ, шөнө дунд баруун хатавчаар нь өнөөх хүүхэн шурган орж ирээд тулганых нь үнсэн дээр хөрвөөж, зэс хошуутай үнэг бол хувираад гарч одсон байна. Тэр дахиж эргэж ирээгүй гэдэг. 

	 

	 

	Чойндон гэлэн Ойх дарсан нь 

	Чойндон гэлэн муу богдуудыг дарах эрдмийн чадлаа янз бүрээр сорьж үзсээр эцэст нь салхин биетэй, сүнсэн идэштэй Ойх гэдэг муу төрөлтнийг дарахаар болжээ. Гурван муу бүрдсэн муу өдрийн нар жаргах цагаар баруун хойшоо харсан гурван жалгын уулзвар дээр үхсэн адууны зандан ёс зайдагначхаад хүний ясаар зорсон шатар дэлгэхээр ирж шатар тоглодог, тэгж тэр муу төрөлтөнтэй уулзаж болдог байна. Чойндон гэлэн тэр ёсоор үйлдэж, шатрын хүү нэг хоёр түлхчхээд хүлээж суутал эсрэг талынх нь хүү, морь өөрөө нүүгээд эхэлжээ. Улмаар тоглох тусам шатрын хөлгийн нөгөө талд өнөөх Ойх улам бүр тодорсоор тоглолт ид оргил үедээ ороход бүрэн биежиж иржээ. Чойндон гэлэн ч “Мад” хэмээн сүүлчийн нүүдлээ хийх далимд түүнийг бариад авсан байна. Тийнхүү Ойхыг гартаа оруулж, ам өчгийг нь авч, өөрийн хараат харьяат болгосон ч нэгэнт салхин биетэйн учир бүрмөсөн устгаж чадсангүй. 

	Тэгээд устгах арга сүвэгчлэн, Ойход тун ч хэцүү даалгавар өгч явуулна. Тэр бүгдийг Ойх төвөггүй биелүүлнэ. Бүр гадаад далайн ёроолоос ч юм олоод ирдэг байж. Нохойн битүү туурай, ногоон туулайн арьс ч олоод иржээ. Тэгж тэгж Чойндон гэлэн Махгал бурхны зулай дээрх галыг хулгуулж авчир гэсэнд Ойх гурван өдөр, гурван шөнө уйлаад, “За яах вэ, би авчиръя. Гурав дахь шөнө дунд баруун хойноос их хуй ирнэ. Та нохойн баас унгасгачхаад хүлээж байгаарай” гээд явжээ. 

	Гурав дахь шөнө гэлэн нохойн баасны оронд арц хүж, аль ариун үнэртэн бүгдийг унгасган их май тавьчхаад хүлээж байв. Үнэхээр үүрийн үнэгэн харанхуйгаар баруун хойноос их хуй салхи хуйлран ирж, араас нь Махгал бурхан хөөж явна гэнэ. Ойх ирэнгүүт арц хүжсийн ариун үнэрт хүч чадал нь балартан, Гэлэнд “Та даан чиг яав даа” хэмээн хэлж амжтал Махгал бурхан ирж ганцхан ниргэчхээд галаа аван буцжээ. Ойхын хүссэнээр нохойн баас унгасгаад угтсан бол муу юмны хүчин нэмэгдэж, харин Махгал бурхны хүчин суларч, тэд тэнцээд бурхан яаж ч чадахгүй буцах ёстой байсан гэдэг. Тийнхүү Ойх хэмээх бузар төрөлтнийг аргаар даржээ.

	 

	 

	Хятадын сүнс хөрөнгөндөө хэрхэн хоргоддог тухай

	Нэгэн үе өмнөд хөрштэй сайн хөршийн харилцаатай байх үед Алтай хотын төвд хятадууд олноороо барилга барьж байжээ. Тэгээд хятадтай муудахад нэг л өглөө Дотоодын хамгаалахын цэргүүд тэдгээр хятадуудыг бүгдийг нь хуу ачиж аваад зүүн тийшээ явчихсан, зарим нь явахгүй гэсэндээ давхиж байгаа машины тэвшнээс үсэрч амиа хорлохыг оролдож байсан гэдэг. Зарим нь төгрөгийг боодол боодлоор нь шатааж байжээ. Тэр үед ямар валют солино гэх биш. Монгол төгрөгийг хятадад авч очоод цааснаас өөр нэмэргүй байж. Чоор хятад, Цоохор хятад, Цагаан хятад, Мишка хятад зэрэг монгол эхнэр авсан тун цөөхөн хятад л үлдэж хоцорсон аж.

	Чухам тэр үед үлдэж хоцрогсдын нэгэн үү, эсвэл бүр хувьсгалын өмнө ирээд суурьшсан хятадуудын үлдэгдэл байсан уу, ар бэлд монгол эхнэр, хүүхэдтэй нэгэн хятад нас барсанд оршуулж ирчхээд, эхнэр хүүхдүүд нь өвгөнийхөө ханзан дээр байсан бөөстэй ширмэл гудсыг нь гаргаж хог дээр хаяжээ. Гэтэл түдэлгүй хогоор нь бор халзан зуутын дэвсгэртүүд хөглөрөөд ирж, юу болов гээд үзвээс өнөөх хогон дээр хаясан бөөстэй гудсыг нь золбин нохой үнгээд хаясанд гудасны хаваасны завсраар иржийтэл нь хийгээд ширчихсэн асар их төгрөг гарч ирсэн нь тэр байжээ. Тэр цаг бол хонь нэг төгрөг тавин мөнгөний үнэтэй, ханш хатуу байсан үе билээ. 

	Бэлэвсэн эхнэр хүүхдүүд гэнэтхэн их мөнгөтэй болчихсондоо баярлая гэтэл хань нь, аав нь тэр их мөнгийг үхэхдээ хүртэл үлдэж хоцорсон үр хүүхдээсээ харамлаж, заагаад өгчхөөгүйг нь бодохоос баярлах биш уйлмаар болж, баярлах нэг хэцүү, уйлах ч бас хэцүү болсон гэдэг.

	Хэд хоногоос шөнө бүр ханзныхаа дэргэд нэг юм хайгаад байгаа шинжтэй хөшин хятадын сүг үзэгдэж харагдаад болсонгүй тул эхнэр хүүхдүүд нь байшингаа хаяад нүүхэд хүрсэн байна. 

	Бас нэг нас барсан хятадын орон гэр нь нураад, эзэнгүйрэхэд Арын хүрээний борчуул эд зүйлсээс нь авахыг нь авч, хаяхыг нь хаяжээ. Зэвд идэгдсэн муу янданг нь мэдээж хэрэг хэн хэрэглэх билээ, Арын хүрээний их хогон дээр хаяжээ. 

	Гэтэл орой үдэш өнөөх хятадын сүг хог орчимд эргэлдэж, тэр муу яндангийнхаа хажууд суугаад, халаглаж уйлаад байгаа байдалтай харагдах болсон байна. Үзвээс өнөөх зэвтэй яндангийнх нь голоос гадуур нь үжир таараар ороож, дотуур нь чийдсэн муутуу цаасаар дангинатал боосон ихээхэн хэмжээний төгрөг гарчээ. Чийдсэн муутуу цаас ус чийг нэвтрүүлдэггүй юм гэнэ. 

	“Тэр мөнгийг хувааж авсан хүмүүс лав л өөдлөөгүй дээ, хөрөнгөндөө хоргодсон хар хятадын сүнс тэднийг мөн ч их зовоосон шүү” хэмээн хууччуул халаглан ярилцаж билээ. 

	 

	 

	Аймхай хүмүүсийн тухай

	Энэ нутагт эр зоригтой, эрэмгий чадалтай хүмүүсийн хажуугаар бас хөгийн аймхай хүмүүс ч аж төрж байжээ. Шар сайрын гол, Өвчүү хавиар нутагтай нэгэн эр хоттой хонь руу нь чоно орон, нохойтой нь хэмхэлдэн бужигнуулж байхад эхнэр хүүхдээ хоймортоо хашчихаад, хаалгаа баглаж, галынхаа шилээврийг галдаа дүрж улайтгаад, “чи ч ороод ир, би ч дүрчихье” хэмээн голынхоо дуугаар хашхичин, тэрүүхэндээ ухас ухасхийн суудаг байжээ. Үхтлээ айсан хүнээс янз бүрийн л араншин гарах аж.

	Бас нэгэн аймхайн тухай үнэмшихүйеэ бэрх яриа байдаг. Шинэ-Усны голд хэдэн ам газарт тариа тарьж, амь зуулгадаа нэмэрлэдэг хярынхан цөөнгүй байж. Тэдний нэг хавар эрт, тарлан цастай цагаар тариагаа суулгахаар Шинэ-Усны голд хүрз, зээтүү, тогоо саваа ганзагалсаар иржээ. Ирсээр гурван чулуу тулж, гал түлээд хумбан тогоондоо цас хийж тавин, цас хайлж, ус буцлах завсар нэг хоёр шан гишгэсүү хэмээсээр хүрзээ аван шангийн газар очив гэнэ. Хэдий хавар эрт ч нам дор, ээвэр газар тул газар гэсэж, үндэс түрж эхэлсэн байжээ. Хүрз ч гишгэсний зоргоор газрын элэг рүү лавхан орж, мань эр урамтайхан хэд гишгэтэл гэнэтхэн “шир шир, шийрр, шийр” гэх чимээ дэргэд нь гарч байгааг анзаарав. Хочийг нь “Шийр” (малын шийр) гэдэг юм санж. Гишгэхээ түр азнан ийш тийш харвал эргэн тойронд унаж ирсэн мориноос нь өөр үзэгдэж харагдах юмгүй, өвөлжсөн хөх аргалын дөл тогоон дороос өрвөлзөнө. Бага зэрэг гайхасхийн, дахин хүрзээ гишгэтэл бүр тодоос тод хөлийнх дороос “Шийр, шийр” гэх нь тэр. Дахин нэг гишгэвэл бүр ар дагзнаас нь “Шийр ээ” гэжээ. Мань эр ч хүрзээ арагш нь таягдаж хаячхаад гал руугаа гүйтэл араас нь өнөөх үл үзэгдэгч “Шийр, шийр” гэсээр хөөж гарчээ. 

	Хөөгч этгээд, хөөрхий тэр эрд тогоо жалавчаа ч авах боломж олгосонгүй тул шулуухан гүйж очоод тогоотойгоо өшиглөчхөөд морь луугаа гүйсэнд мөн л араас нь “Шийр шийр, шир шийр ээ” гэсээр байжээ. Мориндоо мордон гол өгсөн гэрийн зүг давхисанд өнөөх хөөдөг юм огтхон ч хоцорсонгүй, бүр яг мориных нь хондлой дээр зайдалчхаад нэр хочоор нь ёстой нэг хашхичиж гарчээ. 

	Гэр нь бүүр Алаг хадны бэлчирт байсан гэдэг. Шинэ-Усны гол өгсөөд, Дархинтын хавцлаар дамжин, Бургасны бэлчир хүрч, тэндээсээ Ногоон давааны адгаар эргэж явсаар Алаг хадны бэлчрийн доод хошуугаар тойрон, мэдээж хэрэг тарчиг цаг тул морь нь ч ихэд сульдаж, бараг бахардах дээрээ, эзэн нь ч бас хашхичсаар бахардчихсан, хоёул цагаан хөөсөө сахруулчихсан, эхнэрийнхээ нэрийг голынхоо дуугаар дуудсаар, морин дээрээ дөрвөн мөчөө савчуулчихсан гарч иржээ. Энэ хүртэл өнөөх үл үзэгдэгч шидийн амьтан хөөрхий тэр эрийг элдвээр л зовоож. Гэрийнхээ үүдэнд ирээд мориноосоо типхийтэл унаж байхад ч өнөөх гайхал үл үзэгдэгч “Шийр” хэмээн бүр хашхичиж эхэлсэн нь даапаалж ч байх шиг... Босгоороо босоогоороо давах тэнхэл нь хүрээгүй тул мөлхсөөр давах завсраа эхнэртээ “Самгаан, тэр авдар дээрээс судар аваад намайг нүд, нүд” хэмээн сөөнгөтөж байжээ. 

	Үнэн хэрэг дээрээ бол өнөөх нэр хочоор нь дуудаад салж өгдөггүй шидийн амьтан бол ердийн чүдэнз гэнэ. Тэр цагт буюу 1940-50-аад оны үеийн чүдэнз нь овор хэмжээ томтой, бүдүүн ширхэгтэй, нимгэн модон хайрцагтай эд байжээ. Мань эр галаа түлчхээд тал хайрцагтай чүдэнзээ өвөртөө хийчихсэн нь хөдлөх тоолон тийнхүү “шир, шир” гэсэн авиа гаргаж байсан юм санж...

	 

	 

	* * *

	 

	Өөр нэгэн аймхайн тухай өгүүлье. Ар голын эхэнд баахан найрчид явж байжээ. Ер тэр үед зуны дэлгэр цаг болоход эрчүүд нь хэсэг бүлгээрээ нийлж, сайн морио унаж, сайхан дээлээ өмсөцгөөж аваад, ойр зэргэлдээх хэдэн голоо өгсөн уруудан хэдэн өдөр, заримдаа хэдэн ч долоо хоногоор сайнаар өгүүлбэл найрладаг, муугаар хэлбэл архидацгаадаг байсан аж. Зав чөлөө ч ихтэй, тэгээд ч хөдөөгийнхөн аян замын нэгнээсээ тэднийг сураглацгаан, тогоогоо тавьж, архи сархдаа базаан харуулдацгааж, нэг л их таатай баяр баясгаланг мэдэрсээр хүлээцгээнэ. Найрчид Ширээгийн голын эхэнд явна гэдгийг сонссон Ар голын эхнийхэн, Ар хөндлөнгийнхөн “За, маргааш өглөөгүүр л манай Ар голын эхээр ирцгээх нь” гэлцэн, хураасан жаахан юмаа хэр зэрэг болж вэ гэн, лонхтой нь сэгсэрч үздэг бол, Сайн усны голынхон “Нөгөөдрөөс манай голыг өгсөх нь, тэр болтол хоёр сайн тогоо тавиад авдаг хэрэг ээ” гэлцэцгээнэ. Тарвагатын бэлчрийнхэн бол “Хоёр гурав хоногоос найрчид манай гол руу орж ирэх нь, адуундаа нэг яваад ирвэл амждаг болов уу, яадаг бол” гэх аж. 

	Зэл, Ширээ, Адуунчулууны голын Цахир хаалга

	Цагаан морьтын гол

	 

	Найрчид дээд, доод хошуугаар нь цувралдан пижигнэлдсээр гарч ирэхэд хот айлынхан удаан хүлээсэн зочдоо хөөр баяр болон тосож, өнөөх гударч ханадаггүй найрчид нь өдөржин, шөнөжин шуугилдаж, зарим нь агсан согтуу тавьж, зарим нэг нь уйлж дуулж, бөөлжиж, тэгснээ заримыгаа эсгийд бондойтол нь боож тавьчхаад юу ч болоогүй мэт үргэлжлүүлэн найрлаж, шуугилдсаар хураасан жаахан нэрмэлийн сүүлчийн дуслыг нь шавхаж аваад мордоцгооход тэр айл хотлынхон бүтэн жилдээ л дурсах хуучтай, бахархах юмтай үлдэцгээнэ. Энэ бол манай уулсынхны амьдралын нэг салгаж боломгүй, ойлгомжгүй хачин жигтэй хэвшил, баяр бахдал байжээ. 

	Тийм хэсэг найрчид Зэлийн голын Цахир хаалганаас үдэш орой У-Тохойн зүг мордоцгоожээ. У-Тохойн дээхэн байх хошуу тойрох дөхөж явтал гэнэт нэгнийх нь морь бусгаад эзнээ хөсөр чулуудаж орхисон байна. Шуугилдан, дуулалдаж явсан согтуучууд нэгнийгээ мориноос ойчихыг анзаарсангүй, ойчсон согтуугийн морь нь гөлмөө дэрвүүлсээр найрчид дагаж давхин одоход түүний ухаан баахан орж, Цахир хаалганы айлд нэгийгээ үлдсэнийг санаад, түүнээ хүлээн замын хажууд тамхиа баагиулан сууж байжээ. 

	Хярын нуур, Ханангийн энгэр

	Нуурын ам

	 

	Төд удсангүй хоцорсон нэг нь морио давчсаар ирж яваа сонсогдож, амандаа ямархан нэгнийг гүвтнэсээр хажууд нь зэрэгцээд ирэх үед “Хүүе, Яншаа”(Нэрийг нь өөрчлөв) хэмээн дуудтал “За тэр, Хазгар Гэндэн миний нэрийг юу эс андах вэ” гэж хашхирчхаад ташуурын дуу пижигнэсээр доош одсон байна. Яг тэр хошууны хавьд Хазгар Гэндэн (мөн нэрийг нь солив) гэдэг хүнийг тавиад32 хэдхэн сар болж байжээ. Өнөөх мориноосоо унасан эрийн уур баахан хүрч, араас нь хоёронтоо хашхирч, чулуу ч шидэж үзээд, архи нь бараг л гарч, хормойгоо шуучхаад, шуугьтал алхсаар У-Тохойд иртэл Яншаа амнаасаа цагаан хөөс сахруулан айлын хойморт хөндөлдөөд хэвтчихсэн, хэдэн согтуучууд нь түүний зуурчихсан шүдийг халбагаар тэвхдэн, архи цутгах гэж оролдон байжээ. 

	Яав, юу болов гэвэл Яншаа ухаан мэдрэл хагастай амьтан давхиж ирээд, дээд хошуу тойртол талийгаач Хазгар Гэндэн ороолон болж, босоод суучихсан, нэрээр дуудаж, араас чулуу нүүлгэж хөөгөөд гэснээ шүд нь зуурч, ухаан балартсан нь тэр байж. 

	Мориноос унаж, хэрэг тарьсан эр үнэн учрыг өгүүлэхэд сая ойлгосон найрчид айлын гэрийг хагартал пажигнуулан инээлдэж, тэр цагаас хойш Яншаагаа архиа хэтрүүлж, агсан тавих үед “Хазгар Гэндэнд хэлнэ шүү” хэмээн цаашлуулдаг болсон гэдэг. 

	 

	* * *

	 

	Бас нэг хэсэг найрчид хярын хэдэн голыг өгсөн уруудан дуусгаад, Шонтын голд орж ирцгээжээ. Тэдгээр найрчидтай явж байсан Шонтын хорооны нэг эр гэртээ ирээд, морио солихыг дүүдээ даалгажээ. Уг нь тэднийх унагагүй сувиа бор гүү, унагатай бор гүү нэг нэгтэй юм санж. Дүү унагагүй бор гүүгээ модон дотор өдөржин хайгаад олж цөхөн, ядахдаа унагатай бор гүүгээ ахдаа эмээллээд өгсөн байна. Архичид мордоцгооход ах нь унагатай бор гүүгээ унан дагажээ. Согоотын голыг хөндлөн гулд явж, хэд ч хоносон юм, нэгэн сартай шөнө өнөөх эр ганцаар буцаж явжээ. 

	Далтын салааг өгсөн Хярын нуурын цагаан дэвцэг дээр гарч ирээд, “За жаахан зам хороодог хэрэг” хэмээн морио давчин давхитал гэнэтхэн ард нь бөжир бөжир гээд нэг юм дагаад ч байх шиг, хөөгөөд ч байх шиг чимээ гарахыг анзаарсан байна. Эргээд хартал нэг сүүтийсэн цагаан юм араас нь элдэж явна гэнэ. Мань эр байдгаараа орилж бархиран, морио шавхуурдсаар Саарлын тасархай уруудан пижигнүүлж гарчээ. 

	Өнөөх хөөж буй юм нь огтхон ч хоцорсонгүй, мөр даран хөөсөөр, Шонтын гол руу орж, гэрийнхээ дээд хошууг тойрон гарч ирэхдээ бөөн дуу шуу болж, “Намайг юм дагаад салахаа байлаа” гэсээр нохой, шувуу шуугиулан хот руугаа шуугин орж ирэхдээ хотны захаар байх үхрийн нойтон баасан дээр өнөө муу бор гүү нь халтиран унаж, мань эрийн хөлийг хугалж орхисон байна.

	Үнэн хэрэг дээрээ мань эрийг юу л хөөв гэж, өнөөх муу унага нь эхээсээ хоцрохгүйг хичээн бөжир бөжир хэмээн давхисанд хамаг учир байсан аж. Мань эр хэдэн өдөр архидан найрлан тэнэхдээ унагатай гүү унаж аваагаа ч анзаараагүй байжээ. Ер айхад аргал хөдөлнө гэдэг энэ мэт буюу. 

	 

	* * *

	 

	Чухаг нэртэй нэгэн эр байж л дээ. Чухаг гуай үдшээр мордож гэрийн зүг жаахан гүйцтэй гэгдэх газраар ганцаар гэлдэрч явтал гэнэтхэн нэрийг нь хэн нэгэн шивнээд ч байх шиг болох юм гэнэ... Жолоогоо татаад сонсох нь чимээгүй болчихно. Явахаар “Чухаг, чухаг” гээд л шивнээд эхэлнэ. Гэнэтхэн ар нуруу өөд нь арван долоон хөлтэй аалз ирвэгэнэж гүйгээд, толгойтой үс нь сэрийлдээд ирэхэд морио ороолгоод пижигнүүлж гарчээ. Өнөөх шивнэдэг нөхрийн дуу хоолой бүр чангарч байна гэнэ. Давхисаар хүн, морьгүй бахардах дөхсөн амьтад арай гэж нэг гэртээ иржээ. 

	Тэгээд маргааш нь анзаарчээ суутал үдээс нь сангирч, наалт нь салсан муу хуучин янгиа эмээл нь хөдлөх тоолон тийн чухаг чухаг хэмээн шажигнаж байсныг мэдээд өөрийгөө шоолон баахан инээсэн гэдэг.

	 

	 

	Пад гэм, пад гэм

	Хүрээний нэгэн лам хүрээнээс баруун талд байх Ханжаргалангийн нурууны хүн тавьдаг, гүйцтэй гэх газарт зод тавих юм болж, хоёр хоносонд нэг зиндааны нөхөд гайхжээ. Зодоч ламаа мөшгөж үзвэл яг тэр гүйцтэй, догшин гэх газарт хүрээгүйгээр барахгүй холгүй орших Тоонотын арын салааны эхэнд сууж байх юм гэнэ. Нөхөд нь нөгөөхөө дамшиглахаар шийдэж, шөнө болонгуут нэг нь хонины нэхий олж нөмрөөд халз өмнөөс мөлхөж гарчээ. Савын саруул сайхан шөнө байж. Ламтан хонх дамраа түжгэнүүлж, дуу нь улам чангарч байна гэнэ. Хонины арьс нөмөрсөн нөхрийг ойртох тусам хонх дамраа улам чанга нүдэж, уншлага тарниа хашхиран дуудаж гарчээ. Бүр ойртоод очсонд тэссэнгүй, “Пад гэм, пад гэм” хэмээн хонх дамраа өмнөөс нь шидчихээд босоод гүйчхэж. Хонины арьс нөмөрсөн нөхөр нь хонх дамар, ном судар зэрэг хаяж гээсэн юмыг нь цуглуулаад араас нь иртэл, амнаас нь цагаан хөөс сахарчихсан гэртээ хэвтэж байх юм гэнэ. Тэр цагаас хойш зод тавина гэхээ больж, жинхэнэ амилсан чөтгөртэй газар байсан шүү хэмээн Тоонотын арын салааны зүг харах бүрдээ залбирдаг, тэр чөтгөр гэгч нь ямаршуухан төрхтэй байсан бэ гэхээр газраас сайн тохой өндөрт хөндий явдаг, сэгсийсэн цагаан үстэй амьтан байсан даа гэдэг байжээ. 

	 

	 

	Жир бус нэгэн хүний тухай

	Нутгийнхан “Өвчит” гэж дууддаг нэгэн эр байжээ. Хээрээр голдуу тэнэж, айлаар голдуу хооллоно. Барагтай морь даахгүй янхигар том биетэй, барагтай гутал таарахгүй том хөлтэй тул ихэвчлэн явганаар хөл нүцгэн явна. Нэгэн удаа гутал өмсгөсөнд хоншоорыг нь огтолж хаячхаад хөлийнхөө хурууг гаргаад үмхчихсэн гэдэг. Хөл халууцуулаад байна гэсэн гэж байгаа.

	Хүүхэд хөгшид ялгахгүй бүгдийг нь “Та” гэж дуудах, бас хэн ч түүнээс юу ч хүссэн бай хамаагүй хүссэнийг нь гүйцэлдүүлэх гэж бүхий л чадлаараа зүтгэнэ. Ялангуяа хүүхдүүдэд маш сайн. Зарим ашигч нэгэн энэ занг нь далимдуулан сайхан зардаг байжээ. Зарим яхир нь “балай, тэнэг”-ээр нь дуудна. Тэглээ гээд, хүнд зарагдаж, чадуулж, муулуулж, маллууллаа гээд огтхон ч уурлаж уцаарлахгүй. Хүний ажил бүтээж, тус болж буйгаа мэдэрвэл түүнээс илүү жаргал гэж үгүй. 

	Чадал тэнхээтэй гэж жигтэйхэн. Түлээнд явуулахаар барагтай хоёр эр ч даахааргүй шиндүүг баглаж үүрээд ирнэ. Харгана зулгаалгахаар үндэстэй нь булга татчихдаг. Хаана хүн бүл дутагдаж байна, хэнд туслалцаа хэрэгтэй байна, тэнд л мань хүн дэндгэнэж явах. 

	Маш гэнэн. Түүнийг хуурах амархан гэж байгаа. Чулуу сөхөхөөр шоргоолж бужигнадаг даа. Тийн өндгөө зөөн бужигналдаж байгаа шоргоолжны үүрэн дээрээс тонгойгоод долоож байгаа мэт ам хэлээ шав шув хийн дуугаргаж, хий хоосон юм зажилж зажилчхаад, “Сайхан амттай байна шүү. За одоо чиний ээлж, чи долоо, ид” гэхээр нэг том харснаа тонгойгоод үнэхээр тэр шоргоолжнуудыг хамж долоогоод шажигнатал шажилна. “Ямар амттай байна?” гэхээр “Танд сайхан байсан юм чинь надад сайхан л байгаа шүү дээ” гэдэг.

	Заримдаа хий юмтай их ярьдаг. Дүнгэр дүнгэр гээд л яриад байх. 

	— Хүүе чи хэнтэй, юу яриад байгаа юм бэ?

	— Харин тийн, энэ нэг юм одоо чи яв яв гээд намайг эндээс хөөгөөд байна.

	— Хааш нь хөөгөө вэ?

	— Майдарын орон руугаа оч л гээд байх юм. 

	— Хэн хөөгөөд байгаа юм?

	— Яагаа вэ, энэ гээд хий юм заах...

	— Чи тэгээд тэр Майдарын орон руугаа явахгүй яагаа вэ?

	— Яарах юу байх вэ? Энд сайхан байна гээд өвс авч амандаа хийчхээд, гараа салаавчилж дэрлээд тэнгэр ширтэн хивчихнэ.

	Хэдий түүнийг “Өвчит” гэх боловч учир мэдэх хөгшчүүл жир бус, өөр цаг үеийн хүн гэх билээ. Тэнэж яваад л тэнгэртээ одсон гэдэг дээ, хөөрхий тэр Ширчинг...

	 

	 

	Алмасын гүйдэл

	1970-аад оны нэгэн зун Хантайширын нуруу дамнаж нэгэн ер бусын амьтан явж өнгөрснийг нэг бус хүн үзэж, түүнээ ярьж үлдээсэн байдаг. Аав сумын Үржил станцад ажиллаж байх үедээ жолооч Оросоогийн хамт зүүн хяраар гарч, саалийн фермүүдээс сүү цуглуулаад харанхуй болсон хойно буцаж явжээ. Саарлын тасархайн эх рүү өнгийтөл гэрлийнх нь үзүүрт яг зам дээр нэг мод шиг юм харагдаж, “Үгүй, энд чинь замын хажууд мод байдаг билүү, үгүй билүү” хэмээн хоорондоо хоёр үг солихын зуургүй битүү үстэй, урт гартай, улаан нүдтэй амьтан тулаад ирсэн байна. Машины гэрэлд нүд нь их том улаан харагджээ. ГАЗ-51 машины хамар тэр амьтны бүсэлхийд хүрч байсан гэдэг. Жолооч ч машинаа зогсоон, айсан, гайхсан хоёр бүхээг дотроо бие биеэсээ зуураад авчээ. Тэр хооронд өнөөх амьтан жолоочийн талаар салхи исгэрүүлэн өнгөрөв гэнэ. Зун цаг байсан учир салхивч нь онгорхой байж. Мань хоёр хэсэг зуурт юу болж өнгөрснийг ч ухаарах тэнхээ байсангүй, тэгээд машинаа асаан үг сүггүй давхижээ. Давхиж давхиж, Нурамтын дэнж дээр гарч ирсэн хойно оо сая сэхээ авсан хоёр бие биеэсээ “Саяных юу байсан бэ?” гэж асууцгаажээ. 

	Саарлын тасархайн эх рүү машиныг гэнэт өнгийхөд тэнд явж байсан тэр амьтан машины гэрэлд орж, бусад хээрийн зэрлэг амьтан гэрэлд орохоороо хэрхдэг билээ түүн лугаа л адил гэрлээс гарч чадахгүй зогсож байгаад машин зогсохоор зөрж өнгөрсөн байх гэж хожим таамаглан ярилцдаг юм. Тэр амьтан юутай ч баавгай, бугаас тэс өөр амьтан байсныг хоёр эр ам нэгтэй нотолдог билээ.

	Саарлын тасархайн эх

	Зөгийт

	 

	Мөн тэр зун нэгэн бүсгүйн хариулж явсан хониноос нь нэг төлөг хээр муудсанд орхиод хонио хотлуулжээ. Орой нь өнөөх төлгөө амьд байвал авчиръя, үхсэн бол арьсыг нь олж ирье гээд явж, төлөг орхисон газрынхаа доод хошууг тойроод гараад иртэл төлөгнийх нь дэргэд нэг бараан дээлтэй хүн сууж байх юм гэнэ. Тэр цагт Ширчин хэмээх ямагт хээр тэнэж явдаг нэгэн тэнэмэл эр байжээ. Түүнийг л энд явна даа гэж эхэлж бодсон гэдэг. Гэхдээ нэг л сэжигтэй тул чулууны ард биеэ далдалж суугаад дурандсанд нөгөөх нь эргээд харжээ. Гэтэл юун Ширчин байх билээ, аяга шиг том нүдтэй, битүү үс ноос болсон амьтан байсанд бүсгүй ч орилж чарлан гэрийнхээ зүг харайлгаж, нөгөө амьтан цаад асга өөд арилж өгсөн гэдэг. 

	Юутай ч энэ жил нэг ийм амьтан Алтайн нуруу дамнан явж өнгөрсөн бололтой байдаг, учир юун гэвэл Хантайширт түүнийг харсан дээрх тохиолдлоос гадна Төгрөг, Бугат, Тонхил сумдад ч мөн 1960-аад оны эцсээр ойр төстэй үйл явдал давтагдсан талаар нэг бус удаа сонсож байсан билээ.

	Ер нь алмасын тухай яриа их түгээмэл бий. Нэг анчин Ажбогдын нуруунд үүрээр чонын гүйдэл отоод сууж байтал нэг сэгсийсэн амьтан жалга өгсөөд гүйгээд ирж явжээ. Гэнэт хажуугаас хоёр чоно дайрсанд муухай хашхиран хажуугаасаа чулуу шүүрэн авч чоно руу шидэлж гарсан тухай ч ярьдаг. Хантайширын нурууны ард залгаа байх Далангийн нурууны нэг анчин эр адуу хайж яваад нэг их хүчтэй амьтанд баригдан агуйд хоригдон хэдэн жил болсон тухай их урт түүх ч бас бий. 

	Говийнхон болохоор загийн шар гэнэ. Уулынхан хар авгай гэх нь ч бий. Говьд гэхээр Шаргын говийг хэлсэн болов уу, говийн заган шугуйд Загийн шар гэдэг амьтан байсан, зээр барьж чаддаг хурдан хөлтэй, сэгсгэр шар үстэй, заримдаа дөрвөн хөллөж, заримдаа хоёр хөлөөрөө гүйдэг амьтан байжээ. Загийн шар нь уулын хар авгайгаасаа биеэр бага. Ямагт дөрвөн мөчөө эвхээд түрүүлгээ харж унтах бөгөөд энэ нь нэгд хүйтэнд амьсгалаараа биеэ бүлээцүүлэх, нөгөөтээгүүр сонор соргог байж, аюул тохиолдоход шууд ухасхийн босож гүйхэд тохиромжтой байдаг гэнэ. Бага насны хүүхэд хааяа дөрвөн мөчөө эвхээд түрүүлгээ харан унтдагийг говийнхон “Загийн шар шиг” гэлцэнэ. 

	Хуйхууд хөөгдөн заган дотор орж амь хоргодсон хүнийг асарч тэнхрүүлсэн тухай ч яриа бий. Мөн хуучин цагт лам нар цэргийн эмчийн үүрэг гүйцэтгэдэг байж. Цэргийн лам нь шархтаж, цус их алдсан хүний хэлэн дээр энэхүү загийн шар гэдэг амьтны цөсөөр “УМ” үсэг зурж, цусыг нь тогтоодог байжээ. “УМ” үсэг зурахад тун, орц нь яг таардаг байсан гэх. 

	1940-өөд оны сүүлээр хязгаарын цэргийн тагнуулын салааны 30 гаруй цэрэг Хонин усны говьд тагнуул хийж явтал, заган шугуй дундаас нэг сэгсийсэн шар үстэй амьтан гарч зугтжээ. Тагнуулын салааны даргаар Улсын баатар Х. Нэхийт явжээ. 

	Хятадын гоминдан, хасгийн дээрэмчдийн тагнуул туршуул, хорлон сүйтгэгчид их байсан үед тийм хар сэртэйгээр зугтах этгээдийг заавал барьж шалгах учиртай. Тагнуулынхан ямагт сайн морьд шилж унадаг тул өнөөх амьтныг өртөөлөн хөөсөөр зовлонгүй цаламдан барьжээ. Тэгээд амьтны арьс нөмөрсөн хорлон сүйтгэгч байхаа магад хэмээн элдэв янзаар үзэхэд үнэхээр хүн төрхтэй, эм хүйстэй, зэрлэг амьтан байсан байна. “Сэжиггүй” байсан тул тавьж явуулсан гэдэг. Хязгаарын цэргийн архив ухвал тагнуулын салааны илтгэлд энэ тухай дурдсан байж тун магад юм.

	 

	[image: Image]

	Бугын толгойтын эх, Бөгтөрийн хөтөл.

	Хадан - Усны ар, Өргөн харын мод

	 

	
ЗАСАГТ ХАНЫ ШИЛИЙН САЙН ЭР ЦООХОР ДАВААГИЙН ЦАДИГ ХУУЧ ОРШВОЙ ХЭМЭЭХ ДӨТГӨӨР БҮЛЭГ 
(ТУУРЬ)

	 

	Эртнээс нааш Засагт ханыхан хэцүү хэрсүү, зоримог шударга сайн эрсээрээ алдартай билээ. Монгол түмэн манж, хятадын савраас салж, тусгаар улсаа байгуулах гэн тэмцэн ядаж явсан тэр цаг үед Засагт ханы Цоохор Даваа хэмээх нэгэн сайн эр аж төрж асан ажгуу. Засагт ханы Цоохор Даваа нь идэр залуудаа салхин цэцгээр өвчилсний ул мөр барзгар цоохор нүүртэй, гэдгэр толгойтой, уран хурц яриатай, бичиг үсэгт сайн, хятад, хасаг хэл мэддэг, эр хонгор хоолойгоор сайхан ч дуулчихдаг дунд зэргийн нуруутай эр байжээ. Өнөө бидний сайн мэдэх Засагт ханы Цахиур Төмөрийн эх дүр ч байж болох энэ хүний алдар цуу Засагт ханы нутгаас барууншаа хальж, Ховдын хязгаар, Бархөл, Тэнгэр уул, Ховог сайр, урагшаа Алшаад хүрчээ. Учир нь түүний явдал гүйдэл нь ихэнхдээ баруунш байсан гэдэг. Зарим яриагаар түүний гарал үүслийг баруунаас цагаачлан ирсэн хар тангадын удам ч гэх. Гэдгэр толгойтой байсан нь ийн хэлүүлэхэд хүргэсэн ч байж болох. Юутай ч тэр бээр  чантуу, сортоом, торгууд, тангуд, алшаа, хасгийн нутгаар хэдэнтээ хөндлөн гулд туучиж, олон сайхан адал сонин түүхийг гишгэсэн мөр бүхэндээ үлдээснээс тийн их нэрийг олжээ. 

	Хууччуулын ярихаар бол Засагт ханд Цахиур Төмөр гэдэг сайн эр сонсогдоогүй, ер хоёр их үймээний (энэ хоёр их үймээн гэж 1911-1912 оны Үндэсний Эрх чөлөөний хөдөлгөөн, 1921 оны Ардын хувьсгалыг хэлж буй) завсар Цоохор Даваагаас өөр олны мэдэх алдартай сайн эр байгаагүй гэдэг. Тэгэхээр Цахиур Төмөр нь их зохиолчийн гайхамшигтай уран сэтгэмжээр амилсан уран сайхны дүр ч байхаа магадгүй. Гэлээ яалаа ч Алтай нутгийнхан Цахиур Төмөрийгөө үнэхээр байсан гэдэгт итгэж, хөшөө дурсгалыг нь босгож, дуу хуур хүртэл үүтгэн дуулж яваа нь чухам зохиолчийн итгүүлэн үнэмшүүлэх яндашгүй их авьяас чадвар нэгэнт хийдгээ хийжээ хэмээн дүгнэхэд хүргэнэ. Цоохор Даваа нь өнөөгийн Алтай хотоос холгүйхэн Зун, Могой, заримдаа Сүхийн хоолой орчмоор нутагладаг байсан гэх. Энэ нь Цахиур Төмөрийн нутаглаж байсантай ихэд дүйж очно. 

	Гэхдээ энэ удаад би Цоохор Даваа, Цахиур Төмөр хоёр нь нэг хүн байсан эсэх тухай асуудлыг хөндөх гэсэнгүй, харин халхын тэр сайн эр итгэмтгий гэнэн хонгортоо эндэж, хар хятадад хэрхэн чадуулж, харамсалтайгаар амь эрсэдсэн тухай өгүүлэх гэсэн билээ. Ер сайн хүлгийн шанхны үзүүрт сэвэлзэх атар онгон салхинаа хийморь золбоогоо сэргээн дарцаглан явсан халхын сайн эрсийн нийтлэг нэгэн авир араншин бол эрдэм чадал, эрэмгий зоримогтоо хэт эрдсэн эрдүү бардам бөгөөд бас түүнийхээ зэрэгцээ өчүүхэн хүмүүний муу санааных нь хүчин чадлыг гүйцэд үнэлэхгүй үл тоосондоо тэдний охорхон ухааны урхинд хялбархаан хууртаж дөнгүүлчихдэг харгүй гэнэхэн сэтгэлтэйд байсан байна.

	Цоохор Даваагийн адал явдал баруунш байсан нь ч бас тохиолдлын зүйл биш байж. Монголчууд хятадуудад ихэд дургүй байдаг бол Цоохор Даваагийн хятадуудад дургүйцэх дургүйцэл нь хэд дахин илүү байж. Тиймдээ тэр бээр  Цэнхэр Номин, Хонин усны их говийн чанад руу баруунш үе үе уулгалан давхиж, хятад суурин, тариан талбайг түймэрдэж, худалдааны зам тосож, хятад, чантуу худалдаачдыг сайн гэгч нь сэгсэрч орхидог байжээ. 

	Цоохор Даваа хоёр удаа хар хятадад баригдан, нохой мэт гинжлэгдэж, гурван ч удаа үхлийн босгонд очиж үзжээ. Эхний удаад 15-16 орчим настай байхдаа Хуйхуу цэрэгт олзлогдон, Хөмөлт хүртэл адуу малтай хамт гурван их говийг гатлан туугдаж очоод, хятад эзэнд гинжтэй зарцлагдаж байтлаа нутгаа санан дуулж суугаад дэргэдүүр нь өнгөрсөн Торгуудын Гэгээн Сэцэн хэмээх ноёны анхааралд өртөж, тэр их ноён цус нэгт монгол хөвүүнийг мөнгө төлж өөртөө авчээ. Тэгээд ухаан сэргэлэн, золбоолог хөвүүнийг дэргэдээ 3 жил орчим суулгаж, бичиг үсэгт төдийгүй цэргийн зэрэг бусад олон эрдэмд сургаж боловсруулсан нь хожмын их гараар хөдөлдөг сайн эр болоход нэн хэрэгтэй суурь боловсролыг тавьсан бололтой. 

	Даваа хүү ноёны орд өргөөнд тогтож сууж чадахгүй шинжтэй тул нэг өдөр Гэгээн Сэцэн ноён 

	Хүрэн дэлт бүргэдийн дэгдээхэй 

	Хүсэл дүүрэн хүмүүний үр хоёр ялгаа юун, 

	Явтугай гэсэн гэдэг. Ингээд тэндээс холдон хунхуу дээрмийн жижиг багт нэгдэж Өрөмч орчимд дээрэм хийж яваад цээжиндээ буудуулан тариан талбай дээр унаж хоцорчээ. Мөн л аз болоход тариан талбайг сахиж байсан монгол эр түүнийг олж, асран тэнхрүүлсэн гэнэ. 

	Өнгөрсөн зууны эхэн үед Турфаны хойд хэсэг, Тэнгэр уулсын өмнөх сав хөндий, уудам дэлгэр нутагт хятадууд олноор ирэн суурьшиж ахуйд тэдгээр тариачин хятадуудад нэг их аюул сүйтгэл учруулдаг зүйл нь говь нутгийн монгол чоно байсан гэдэг. Ногоо идэштэй хятад тариачид нь нутгийн чононуудад амтат зоог болчихдог байсан учир гэгээн цагаан өдрөөр ч ялгаагүй тариалангийнхаа талбайд бөгтгөнөн зогсоо хятад тариачдыг хурга шүүрэх адил шүүрчихнэ. Аргаа барсан хятадууд баруун зүгийн монголчуудыг хөлслөн тариалангийнхаа шангийн дэргэд манаа болгон зогсоох нь элбэг байжээ. 

	Цоохор Давааг олдог тэр хүн бол хятад тариачдын тариан талбай дээр чоно үргээх “Өлзий хүү” болж зогссон Буурал тохион торгууд эр байж. Нэгэнт нас бие хүрч, эр болж яваа Даваа нутгаа зорин тэмцсээр Хантайширынхаа нуруунд эгэн ирэхэд аав нь өнгөрч, ээж, дүү хоёр нь ядрахын туйлд хүрсэн байжээ. Тэгээд амьдрахын эрхэнд Бархөл, Хөмөлт рүү явах жинчдийн хамгаалагч, хөтөч, газарчин хийж нэг хоёр жил болжээ. Хөмөлтөд салхин цэцэг тусч дахин үхлийн ирмэг дээр ирсэн байна. Үхлээс эргэж босмогцоо хятадын хар цэргийн дайчилгаанд өртөж, тэндээсээ оргож яваад баригдан, дахин гав гинж зүүж үзжээ. Тийн явахдаа нүхэнд өдөр шөнийг мартан хоригдож, хятад харгалзагч мантуу өгөхдөө хар хошногоо арчаад өгдөг байсныг насан туршдаа шүд зуун занажээ. Энэ хэцүү нүхнээс Дайчин вангийн хошууны Бөх Дорлиг хэмээх шилийн сайн эр аварч, түдэлгүй Бөх Дорлиг болон түүний нөхөдтэй хамт Харшарыг хүртэл донсолгосон хэдэн томоохон дээрэм тонуул хийж, Засагт ханы Цоохор Даваа гэдэг нэрийг гаргаж эхэлсэн байна. 

	Түүний эх нутагтаа эргэн ирсэн 1900-аад он нь хятадын пүүсүүдийн өр зээлд хотлоороо баригдчихсан үе байв. Ингээд Цоохор Даваа хятадын пүүс, доншуур наймаачдын ганц эрлэг нь болжээ. 

	Ховдын Шар сүмээс хэдэн зууны туршид Бээжинг зорин Хүйс, Шаргын говийн хээлийг зүсэн урагшлах Их Наймаа зам бол түүний хувьд олз омгийнх нь нэг ундарга байжээ. Өдгөө ч энэ Наймаа зам Шаргын говийн зүүн хөвөөг захлан, Халиуны хоолойн бут бударганын дундуур, хэдийгээр элсэнд дарагдсан ч тодоос тод зурайн шаргалтсаар байх бөлгөө. Халиуны хоолой, Бигэрийн хоолой хоёрыг хуваасан хөндлөн аараг толгодын тэхий дундуур давдаг Их, Бага тасархай хэмээх, онь хөтөл дээр нь олон жижиг шовгор овоо зарааны үс мэт арзайн байх хоёр бага шиг хөтөл нь тухайн үедээ хятадын доншуур худалдаачид, аянчид, жинчдийн хувьд хамгийн хэцүү даваа нь байж, түүнийг л давчихвал Бээжин хүрэх их замынхаа хамгийн өндөр хэцүү давааг давсанд тооцож, тийм олон овоо шомбойлгож байсан нь чухам энэ хоёр хөтлийн өндөрт бус харин нутгийн сайн эрсийн босго өндөрт байсан байж магадгүй юм. Мөн Улиастайгаас Бархөл, Цагаан санж, Хөмөлт ордог худалдаа арилжааны нэг гол зам нь Төмөр хавын үзүүрээр гаран барууншилдаг байжээ. Энэ хоёр их замыг тоссон сайн эрс мэдээж цөөнгүй байсан ба тэр бүгдтэй Цоохор Даваа холбогджээ. Гэхдээ ихэнх эрс ойр зуураа эргэж, ихэнхдээ Наймаа замыг отон Ховд, Улаангомын хятад худалдаачдыг тоншиж суудаг байж. Харин Даваагийн хувьд баруунш лавхан орно. 

	Нэгэн удаа Баатар бээлийн хошуунд байсан доншуур наймаачин “Орилоо хар” Түмэн хэмээх луухааныг хамаг хөрөнгөө аваад буцахад бүтэн сар дагаж явсаар Алтайн шар сүм ордгийн өмнөхөн ганц сайн сэгсэрч, луухааныг амиа хорлохоос өөрцгүй болгосон гэдэг. 

	Цоохор Даваа нь 1911 онд Манлайбаатар, Хатанбаатар нар тэргүүтэн Ховдын шар сүмийг дайлахад Баруун хязгаар нутаг, ялангуяа умардад Алтайн шар сүм, Чингэл, Булган тохой, Буурал тохой, Хөх тохой, Шар тохой өмнө зүгт Бархөл, Хөмөлт хүртэлх газрыг сайн мэддэг, тэнд холбоо сүлбээ сайтай байсан учир, Баруун зүгийн хятад цэргийн хөдөлгөөн болон бас бус мэдээллийг хамгийн сайнаар олж, хугацаа алдалгүй мэдээлж, гавьяа зүтгэл ч гаргаж байж. Тэр цагаас хойш хэсэг зууртаа хошуу нутагтаа амгалан тайван суусан байна.

	1918 оны өвөл орчим Цоохор Даваа нь мөн Засагт ханы бас нэгэн сайн эр болох Дансранбилэгттэй хамт Хотгойдын ар нутагт (одоогийн Хөвсгөл аймагт) явж байгаад улаан хувьсгалын үрээр Астраханы шоронгоос суллагдаад, тэнэсээр Монгол нутагт Хөвсгөлөөр дамжин орж ирээд байсан Дамбийжанцан буюу Жаа ламтай санамсаргүй таарч, түүнд морь улаагаар туслан замдаа Нарванчины хийдээр орж, Дилова хутагттай уулзаад, Засагт ханы хүрээнд хүргэж ирсэн байдаг.

	Энэ бол Жаа ламтны монгол нутагт хоёр дахиа хөл тавьж буй хэрэг байлаа. Өмнө Жаа ламыг 1914 оны орчим Ховдын орос консулын казах цэргүүд Оросын иргэн бөгөөд эрэн сурвалжлагдаж байсан гэмт хэрэгтэн мөн хэмээн хүч түрэн баривчилж, Орост аваачин шүүгээд Астраханы шоронд хорьсон байна. Гэтэл түдэлгүй Улаан хувьсгал гарч Цагаан хааны үеийн хоригдлуудыг олноор суллахад Жаа ламтан тэр завшаанаар чөлөөтэй болоод дахин Монгол нутгийн зорин зүтгэсэн нь тэр ажээ. Цоохор Даваа нь 1911 оны Ховдыг чөлөөлөх болон дараахан үеийн баруун хил хязгаарыг сэргийлэн үйл хэргийн хүрээнд Дамбийжаатай ямар нэгэн хэмжээгээр холбоо харилцаатай, танил байсан болов уу.

	Хятадын доншуур наймаачин. Тэд явган нүцгэн шахуу их говийг гатлан монгол нутагт хөл тавиад төд удалгүй хөлжин, тарган тарган луухаанууд болж хувирдаг байсан гэх...

	 

	1915 оны Хиагтын гурван улсын гэрээгээр Монголын тусгаар тогтнолыг хэрэг дээрээ устгаж, Хятадын хараат автономит улс болгосны дараа хятадын худалдааны пүүсүүд дахин сэргэж, монгол орныг аалзны шүлс мэт хэрж эхэлсэн байна. Даашинхүүгийн пүүсийн салбарууд Усан Зүйлийн хүрээ, Ихэс, Шаргын голд байжээ. Мөн Шаргын голд Тарган Баярт хэмээх луухаан нэлээд суурьшиж, бэхжиж авсан байв. Арваадхан жилийн өмнө явган тэрэг чирч, зээтүү мөрөвчлөн хөл нүцгэн ирсэн тэр хужаа монгол хүүхэн авч, тарган нэр автлаа таргалж, луусанд тэрэг хөллөн явах болсон байна. 

	Халиуны хоолойг дагасан наймаа зам өдөр бүр тоос татуулан суунаглана. Тэр замаар Ховд зүгээс мөн Баатар бэйл, Дархан бээлийн нутгаас өмнө зүгт ачаа хөсөг, тууврын мал багтаж ядан хөврөх болжээ. 

	 

	* * *

	 

	Мичин жилийн (1920 он) өвлийн дунд сарын хуучдаар, (хаврын дунд сарын хуучдаар ч байж магадгүй) Цоохор Даваа нь өврийн Халзан Хамар, Далангийн Ногоон Жамц, бас Далангийн Гоонон Даш, Шаргын хоолойн Банхлуу нарын хэдэн харчуулын хамт Талын таван толгойн урд ганганд түр буудаллаад байсан Юншейхогийн пүүсийн Бээжин зүгээс Ховд руу татуулж буй томхон хөсгийг талчихжээ. Тэр хөсөгт хунз хунзаар боосон 76 тэмээ цай байсан байна. Тэр цагт нэг булан цайгаар хоёр хонь арилждаг ханштай, ер хятад булан цай арилжааны үндсэн нэгж болж байсан гэдэг. 16-аар багцалсан 4 багц нь нэг тэн болдог, нэг тэмээнд 128 цай ачдаг гэхээр нийтдээ 9 728 ширхэг цай бүхий нэлээд хөлтэй хөсөг байжээ. Үүнийг хонин дүнд шилжүүлбэл 40 мянга орчим хонь болно. Тэр цагтаа бүү хэл өнөө цагт ч асар их хөрөнгө билээ. 

	Хөсгийн даамал өвөрлөгч эр, бас хамгаалалтын хоёр гурван хүн эхний дайралтад тархиа хага цохиулан талийсан ба хамгаалалтад явсан хятад цэргүүд болон бусад дагалдаж явсан хүмүүсийн гутлынх нь улыг ханз ханз татаж орхиод явчихжээ. Бас тэр ачаанд нэлээд хэмжээний хятад хаймран шаахай байсан гэдэг. Хожим бүр 1950-аад он гартал тэр шаахайнуудын үлдэгдэл Тавантолгойн адгаар үзэгддэг байсан гэх. 

	Гай болоход тэр амьд үлдсэн хүмүүс дотор Цоохор Давааг сайн таних, Шаргын голд байх хятадын пүүсийн эзэн Тарган Баярт гэдэг луухаан байсныг мань эрс огтхон ч анзаарсангүй. Тарган Баярт нь урьд хоёр ч удаа Цоохор Даваагийн гарт өртсөн, өшиж занан, хорсож явсан хужаа байжээ.

	Тэмээн жингийн цуваа

	Хуучин цагт сүрэг тэмээ орчиход үзэгддэггүй байсан гэх Таван толгойн адаг орчмын их заган шугуйн үлдэгдэл.

	 

	Тарган Баярт луухаан Засагт хан Цэрэнгомбожавт нэлээд их хэмжээний зээл өгчихсөн байсан байна. Тарган Баярт тэр дариу сэмхэн Засагт ханы хүрээ орж, Цэрэнгомбожавтай уулзаад Цоохор Даваа Юншейхо пүүсийн ачаа хөсгийг дээрэмдсэнийг гэрчилж, хэрвээ Цоохор Давааг барьж, алдагдсан ачаа хөсгөөс нь олж өгөх аваас тэр хэмжээгээр өр зээлээс нь хаая гэсэн санал тавьсанд Цэрэнгомбожав ч уухайн тас зөвшөөрөв. Гэхдээ Цоохор Давааг шулуухан очиж баривчлаад хэрэг улайлгаж чадахгүйг мэдэх учир арга заль хэрэглэн, Урианхай Дайчин вангийн хошууны Мухар Маран гэгчид нэлээд хэдэн лан мөнгө өгч, Дайчин Вангийн Бөх Дорлигтой очиж уулзан, хөөрөг, гаанс зэрэг яг өөрийнх нь байнга хэрэглэдэг ямар нэгэн эд зүйлийг худалдаж авхуулахаар зарсан байна. Маран ч Бөх Дорлигийн пийсүү гаансыг үнэ цохин худалдаж аваад, агсарсан хэдэн тэмээ хөтлөөд Шаргын говийг гатлан Хөшөөтийн голд нутаглаж байсан Цоохор Даваагийнд хүрч очжээ. 

	Маран Цоохор Даваагийнд ирээд “Дайчин Вангийн Бөх Дорлиг намайг зарав. Тамчийн Хохимой Луухаанд хоёр зуун бог, хорин бод, хоёр хунз цайны өрөнд унаж, ацаглах малгүй арга мухар сууна. Ядахад сүүжний нүдээр хатгаад өөрөө хөлхөж чадсангүй. Эрхэм дүү нэгийг бодож туслах уу гэж Бөх Дорлиг хэлүүллээ” гэжээ. Цоохор Даваа сэжиглэсэн ч Мухар Маранг Бөх Дорлигийн пийсүү гаансыг гарган тамхилахад сая үнэмшиж, Таван толгойн адаг руу заган шугуйн гүнд нууж орхисон 40 хунз цайг зааж өгчээ. 

	Мухар Маран Цэрэнгомбожавын хүмүүстэй очиж өнөөх нуусан цайг олж аваад, буцаж Цэрэнгомбожавт хэл хүргэсэнд хошуу тамгаас Хүнд Балжир тэргүүтэй хуяг, арван тавны цагдаа нарыг Хөшөөт рүү хөдөлгөжээ. 

	Хошуу тамгаас хуягууд ирэхэд “Надад хошуу олондоо хийсэн буруу гуцуу зүйл үгүй билээ” гээд Даваа зугтаж зайлсан ч үгүй, эсэргүүцэж тэмцсэн ч үгүй. Хуягууд Даваагийн гарыг ард нь хүлээд, хөлийг нь морины гэдэс доогуур холбож уяад, хөтлөн, хошууны төв зүгт биш харин хойш, Таван толгой чигт гарч явангуут хэрэг хэрхэн эргэснийг Цоохор Даваа гадарлажээ. Аз болоход тэр арван тавны цагдаа дотор урд Цоохор Даваагийн тус болж явсан Янзган Даваа гэдэг ижил нэрт нь явсан байна. Тэгээд Цоохор Даваа ийн дуу барьжээ:

	 

	Янзган зоотой шарга морь минь хө

	Явдал дундаа бүдрэх юм даа хө

	Янзыг нь олоод гарах юм бол хө

	Яаж л ийгээд учирна шүү дээ хө

	 

	Хангал зоотой шарга морь минь хө

	Хатираан дундаа л бүдрэх юм даа хө

	Халзан Хамар дүүд минь хүргэх бол хө

	Хариаж ирээд л авна шүү дээ хө

	Халзан Хамрын олон жил нутаглаж асан Халзан Хамар хэмээх даваа, хамар дээрх буудал. 

	 

	 

	Тэр Янзган Даваа сүрхий сортоотой ч эр байж, Цоохор Давааг “Янзган...” хэмээн дуугаа эхэлсэн дариуд сэр хийж, улмаар дуулсан дууных нь утгыг ойлгоод, морь нь бүдрэнгүүт мориноосоо унаж, бэртсэн болоод хэвтжээ. Хүнд Балжир уурлан бухимдсан ч Янзган Давааг Хөшөөтийн амны айлд орхиод явахаас аргагүй болж, тэднийг далд ормогц Янзган Даваа мордож урагш ааг амьсгаагүй давхисаар Шонт, Халзан Хамрын голд иржээ. Гэвч Халзан Хамрын голд Халзан Хамрынх байсангүй. Эрж хайж тэнэсээр хугацаа алдаж, Аржаргалангийн Битүүтэд ороод бүгчихсэн байхад нь сая нэг олж, болсон явдлыг дуулгажээ. 

	Халзан Хамар тэр дариу хэдэн хүн дагуулан мордсон байна. Энэ завсар Хошуу Тамгын Хүнд Балжир Цоохор Давааг хэргийн газарт буюу Таван толгойд аваачин, Тарган Баяртын хүмүүст тушааж өгчхөөд буцжээ. Тарган Баярт Цоохор Даваагийн нуусан 40 хунз цайг олоод авчихсан баяртай суусан ч, Цоохор Даваагийн араас түүний итгэлт нөхөд нь суллахаар ирж явааг гадарласан байна. Тэгээд 40 хунз цайгаа аваад зугтаан зайлж амжихгүй болсноо ойлгон, Цоохор Давааг тойруулан тэдгээр цайнаасаа өрж байгаад галдаж орхижээ. Хуурай цай хөрзөн мэт их илч гарган хурдан түргэн шатдаг гэнэ. Халзан Хамрыг ирэхэд Цоохор Даваа амь тавьчихсан байсан гэдэг. 

	Халзан Хамар Засагт ханы зартай сайн эр Цоохор Даваагийнхаа шарилыг загийн галаар нэг мөсөн хайлуулж, илгэн уутанд үнсийг нь хийж аваад, Тарган Баяртыг мөшгөжээ. Гар, хөл урттай хүмүүсийн араанд зуугдсанаа мэдсэн Тарган Баярт Шаргын голд байх пүүсээрээ оролгүй, Ховд зүг шууд зугтаасан ч Ихсийн хотгор орчимд гүйцэгдсэн байна. Халзан Хамар түүнийг барьж аваад чармай нүцгэлэн, хом шатанд тэлүүрдэн хүлээд, нуурын зэгсэн дотор тавьж, зэгсний шумуул, хэдгэнэ, дэлэнчийг гурван хоногийн турш хооллосонд Тарган Баярт шумуулын халуун болоод, тэсэлгүй үхжээ.

	Ийнхүү монгол түмнийг өр зээлээр боомилон, хөлс хүчийг нь шумуул мэт сорон байсан Тарган Баярт хэмээх луухааны цусыг нутгийнхаа хэдгэнэ шумуулаар соруулж тонилгосон гэдэг. Халзан Хамар Тарган Баярт луухааныг зэгсэнд тэлүүрдэж, дэргэд нь итгэлтэй хүнээрээ мануулж орхиод, мань луухааныг дэлэнчид дэлэндүүлж, шумуулд шулуулж байх завсар Шаргын гол руу ухасхийн Тарган Баяртын пүүсийг талж, галдаад буцахдаа зүгээ буруулан барууншилж, Очирт хайрхны өврөөр баруун нурууг давж, Дайчин вангийн нутгийн зах руу орохдоо Бөх Дорлигт юу болж өнгөрсөн тухай хэл чимээ хүргүүлжээ. Тэндээсээ эртний сайн эрсийн шүтээн Хүүхэн Хутагтын овоогоор (эсвэл Сухантын хоолойгоор урагшилсан байх) дайран, Хар Азаргын цагаан зоогоор шуугиулан урагшилсаар Толь гүний хошуугаар өнгөрч, эргээд Бигэр номун хааны нутагт орж, Бигэр номун хааны нэгэн баян ламын уяан дээрээс нэг хар, нэг хар хээр хоёр хосгүй сайхан морь хөтлөөд, тодоос тод мөр үлдээн нутгийнхаа халз урдаас буцаж иржээ. 

	Бигэр номун хааныхан хар хэл аманд сайн, жатгач, хараалч гэгддэг байсан цаг юм санж. Өнөөх лам морины хулгайчийн мөрөөр мөшгөсөөр Аржаргалангийн Битүүтийн эхэнд олж ирэхэд Халзан Хамар хоёр морийг нь хадгийн хамт эргүүлэн бариад, цайлж дайлжээ. Өнөөх лам цай уугаад мордохынхоо өмнө “Суганы товч тасарчхаж, охин минь торгоогоод өгнө үү” хэмээн Халзан Хамрын эхнэрээр суганыхаа товчийг торгоолгосон гэдэг. 

	Ламыг хоёр морио хөтлөөд Аржаргалангийн Хөшөөтийн хөтлөөр давсан цагаас хойш Халзан Хамрын залуу эхнэрийнх нь хоёр суга дахиж хэзээ ч сөхөгдсөнгүй, зөвхөн тохойгоороо л хөдөлдөг болж орхижээ. (Нагац эмэг эх Лхамсүрэн маань 1975 оны үед 80 нэлээд дээр гарсан хойно насан хутаг олсон бөгөөд, төдий хүртэл хоёр гар нь сугаараа ер сөхөгдөж байгаагүй гэдэг билээ). Тэр лам ирэх замдаа Шонтын хороогоор орж айлд цай уугаад мордох зуураа, “Морины хулгайчийн эхнэрийг нь шижин болгочихдог юм билүү, тахир болгочихдог юм бил үү?” гэж ярьж явсан гэдэг. Хадаг барьж, цайлж дайлсанд хорсол жаал намдаж, хоёр дахь сонголт буюу тахир болгосон нь тэр байж. Хэрвээ шижин болгосон бол хэрхэн зовох байсан нь тодорхой. 

	Төд удалгүй Халзан Хамрыг арван тавны цагдаа нар баривчлан Арын хүрээнд авчирч Тарган Баяртыг хороосон хийгээд Шаргын голын хятад пүүсийг хайлуулсан хэргийг тулгажээ. 

	Хонгор азарга

	 

	Халзан Хамар хэргийг хүлээсэнгүй тул хонгор азарганд33 мордуулж, эрүүдсэн байна. Есөн хоног хонгор азарганд мордсоны хойно, аргагүй улайж, “Би гэм хийсэн минь үнэн билээ. Гэхдээ тэр өдрүүдэд хойд зүгт биш, харин эсрэг урд зүгт Бигэр номун хааны тийм тийм газраас, тийм айлаас тийм, тийм зүсмийн морьд хулгай хийж явсан бөгөөд эзэнд нь баригдаад эргүүлж өгсөн болно. Тэр хүнийг авчирч гэрчлүүл гэсэнд Бигэр номун хааныхаас өнөөх ламыг авчран гэрчлүүлээд Халзан Хамрын хэлсэн нь үнэн байсан тул суллан тавихаас өөр аргагүй болсон байна. 

	Халзан Хамар Арын хүрээнээс ирж биеэ тэнхрүүлж авсны хойно Засагт ханы шилийн сайн эр Цоохор Даваагийнхаа чандрыг Алтайн нурууны 13 оргил их овоонд өргөж хүндэтгэсэн гэдэг. 

	Дайчин вангийн Бөх Дорлиг өөрийнх нь нэрийг барьж, Цоохор Давааг хуурч, баривчлуулан улмаар амь эрсдэхэд хүргэсэн Мухар Маранг барьж аваад Хасгийн Зуух баатар гэгчид худалдсан гэх ба тэр цагаас Мухар Марангийн сураг нэгмөсөн тасарчээ.

	Хөх хадны энгэрт бүргэдийн есөн үүр бий.

	Шар цэцэг зулсан Халзан Хамрын амны буудал. Алсад Ар Шонтын орой харагдана.

	 

	
НУТГАА ДУРСАХУЙ ХЭМЭЭХ ТАВДУГААР БӨЛӨГ

	ХАН ЭЦГИЙН БУУРЬТАЙ 
ХАНТАЙШИР УУЛ МИНЬ 
(Дурсамж нийтлэл)

	 

	 

	Газрын холоос харахад...

	— “Тунгалаг тамир” кинон дээр Засагт ханы Цахиур Төмөр өнөөх гайхал Түгжилтэй хамт адуу хөөж яваад тэнгэрийн хаяанд торолзогч алс холын уулсыг зааж “Тэр уулыг харж байна уу, тээр, тэнгэрийн хаяанд. “Тайшир хан” гэдэг уул даа” гээд хэнгэнэтэл санаа алдаж байдаг даа. Цахиур Төмөрийн тэр үгэнд нутгаа гэсэн тэмүүлэл, хайр, тэр нутагт нь аргамжсан хувь тавилангийн дурсамж, амь амьдралынх нь утга учир, тэр ч бүү хэл үхэл, мөхөл нь хүртэл батган шингэсэн мэт санагддаг сан. Яг тийм дүр зургийг би киноны дэлгэцээс биш нүдээрээ харсан билээ. Магадгүй, тийм дээ ч Төмөрийн тэр үг сэтгэлд тэгтлээ хоногшсон байж болох юм. 

	— 1970-аад оны сүүлээр санагдана. Манайх хотод хэдэн жил болсны дараа нутаг буцаж билээ. Их дээд сургуульд орсон том хүүхдүүдээ бараадаж хотод ирсэн аав, ээж хоёр маань харин төв суурин газар идээшиж чадсангүй, нэг л хавар гэнэтхэн дэгэлзээд л байж сууж ядаад явчихсан юм. Нүүрэндээ үсгүй хүн бүү хэл үстэй адгуус хүртэл хаврын хаварт нутаг тэмцэн, дэгэлздэг нь жам хойно доо.

	Ингээд хотын айл болж чадаагүй манайх тэр хавар нутаг буцлаа. Мэдээж ах, эгч нар хотод үлдсэн. Аав, ээж хоёр маань хоёр багыгаа (нэг нь би) аваад Улаанбаатараас гэрээ машинд ачин гарч, гурав дахь өдрийнхөө оройхон Байдрагийн гүүрээр гарлаа. Хавар, тавдугаар сарын эхээр юм даг, нялх ногооны үнэр машины нээлттэй цонхоор хамар цоргин сэнгэнэнэ. Байдрагийн голын арын бор нуруун дээр гармагц л манай хоёр машинаас уралдаж буугаад хойд зүгт харан сөхрөн унаж, мөргөн залбирч, идээ цайныхаа дээжийг тэр зүгт өргөж, бүр ээжийн маань хацрынх нь үрчлээсний атираа нугалаасанд том том нулимсан дуслууд бөнжирлөн тогтчихсон байсан сан. Тэр дуслууд жаргаж буй нарны туяанд шүүдрийн дусал мэт гялталзсан тунгалаг байж билээ. Хожим баяр гуниг, зовлон жаргалын олон нулимсыг үзэж, амталж явахдаа нулимс бүр өөр өөр амт, өнгөтэй байдгийг, тухайлбал цөхрөлийн нулимс хөхөлбий, амтгүй бол гашуун хорслын нулимс исгэлэн хийгээд хурдан бөмбөрдөг, харин үнэн хайрын, баярын нулимс тийм болор мэт, гэрэлт өглөөний шүүдэр мэт тунгалаг бөгөөд том байдгийг анзаарч мэдээд хүмүүний оюун сэтгэл гэгч өөрийнхөө илэрхийллийг нулимсанд хүртэл шингээж чаддаг тийм агуу хүчтэйд гайхаж билээ. 

	Юуны учир ийн мөргөж залбиран, нулимс унагаж буйн учрыг сайн ойлгоогүй балчир надад (би 9 настай байв) аав маань яг тэр Цахиур Төмөрийнх шиг үгийг хэлж билээ. 

	“Миний хүү, тээр хойно тэнгэрийн хаяанд байгаа хөх уулыг хар даа, харж байна уу. Аанхан. Түүнийг Хантайшир гэдэг юм. Аавынх нь, ээжийнх нь, бас чиний төрсөн нутаг яг тэр дээ” гэж...

	Тэртээ хойно шингэж буй нарны дор хөндөлдсөн намхан хөх уулсын бараа хаврын хөх ногооны униар дундаас торог бүрэг сугаран ядан, өндөлзөн ядан харагдаж байв. Надад бол тэр уул байдаг л нэг, тэгэхдээ тэнд хүрнэ гэхэд дэндүү хол санагдах тийм л алс холын уул байсан ч аав, ээжийг минь тэгтэл нь догдлуулаад байгаа тэр нууц учир нь юунд юм бол хэмээн гайхширсандаа ой дурсамжаасаа хэзээ ч арчигдахааргүй хоногштол нь удаан харж зогссон юм. Жаргаж буй наран доорх нэл улаан туяат тэнгэрийн хязгаар өөд аргалын хөх дөл шиг цоролзох тэр уулын дүр төрх, дэлхийг тойрон, хувь заяаны эрээн барааныг үзэн, амьдрал хайн бэдэрсэн он жилүүдэд ч мартагдсангүй, үе үе зүүдэнд үзэгдсээр авай. 

	Бидний тэр харж зогссон Байдрагийн хойд нуруу нь тэр уулсаас барагцаалбал 200 гаран км-ын зайтай байж дээ. Чухам тэр уулс бол Цахиур Төмөрийн хэлдэг тэр “Тайшир хан” уул юм. Манайхан Хантайшир гэдэг. Нөгөөх 

	 

	Хантайширын оройгоор нь

	Хаврын шувууд буцлаа даа 

	 

	гээд дуунд гардаг тэр уулс. 

	Тэгэхэд аав маань амандаа нэгэн дууг намуухан гүнгэнэж байсан нь хожим мэдэхэд манай нутгийнхны дунд их л түгээмэл “Газрын холоос..” гэдэг дуу байж. Тэр дуунд ингэж дуулдаг.

	 

	Газрын холоос гүйдэлтэй

	Ганган халиун морьтой доо 

	Гараад хойшоо харахад

	Ийм л хол Алтай даа гэж... 

	 

	Ийм л хол Алтай, гэвч сэтгэл зүрхэнд үргэлжид мөнхийн орших тийм л ойрын Алтай. 

	Маргааш орой нь бид Баарингийн даваагаар даван тэр хөх уулын араар тойрон өвөрт байх Халиун нутагтаа хүрч, хос мөнгөн утас шиг мяралзах Халиун голынхоо хөвөөн дээр гэрээ барьж билээ. Нутаг нугынхан, ахан дүүс олноороо ирж, гэр барилцаж байв. Ээж маань унь өлгөнгөө зүүн тийш, өнөөх уулсынхаа (одоо бол баруун бэлд нь ирчихсэн) зүг сэтгэл ханасан шинжтэй нулимс гялталзуулан байн байн харна. Тэгээд “Ээ, энэ зүүн уулыг ээ, тосолчихсон юм шиг, ямар сайхан харагдана билээ” гэхэд Дудуу Жаажай “Тэгэлгүй яах вэ ээ, Таныг ирнэ гээд дүү нь гурван өдөр тосолсон юм чинь..” гэж бөөн инээдэм болж. Хүмүүний сэтгэлийг хүр соронзон мэт татдаг тийм л уулс даа, Хантайшир. 

	 

	 

	Хантайширын нуруу бол түүхэн их газар нутаг юм

	Энэ нутагт эргэх цагийн аясаар ээлж дараалан аж төрж, төрт их улс юугаа цогцлоож, мандан бадарч явсан эртний овог аймгууд, төр улсууд болох хүннү, сүннү, түрэг, хиргис, найман хийгээд Их Монголын эзэнт улсын түүхийн арвин баялаг дурсгал өлгий дор нь дараастай. Бүүр эрт цагийн хүрэл зэвсгийн үеийн дурсгалууд ч элбэг. Наран битүүт, Хулстын эх, Зээгтийн бэлийн хадны сүг зургийн цомог нь газар бүр таараад байдаггүй нэн ховор цогц дурсгал билээ. 

	Хиргисүүр булш бунхнууд том бага, янз бүрээрээ байна. Бүр эртний шаантаг бичиг мэт цувруулан бүлэг цогцоор нь хотлуулан байрлуулсан нь ч бий. Цөөнгүй хөтөл, онь дээр номын үсэгтэй хөшөө дурсгалуудтай.

	Алтай хотын баруун урдуур энэ нурууны яг зоогоор Ар Цагаан Ендэрт, Хүн Чулуу, Хамар даваа зэрэг хэд хэдэн даваагаар давна. Мацсаар дээр нь гарахад чухам тэнгэрийн зулай дээр гарсан мэт дөрвөн зүг, найман зовхис цэлсхийн нээгдэх 3000 орчим метр өндөрт өргөгдсөн тэдгээр давааны алинаар нь ч давсан он цагийн элээсэнд бөгтийсөн өвгөний хүгдгэр нуруу мэт төмбөгөр тэргүүнт, нутгийнхны дууддагаар Овоон нуруу гэх салбар нурууны эх рүү орно. Шарилын нуруу, Дашинчилэнгийн нуруу ч гэх. Энэ нуруу бол нэгэн цагт гэцлээс дээш санваартан, тайж язгууртнаас дээш хэргэмтэн л жилдээ нэгэн удаа ёслолын зэрэг ямбаны дагуу гардаг, бусад нь дунд бүсээс дээш гардаггүй хоригтой, ихийн их онгон тахилгат уул аа. 

	Тэргүүн дээр нь том чулуун бунхан бий. Миний багад бунхны эргэн тойрон олон чулуун бурхдын сийлбэр, маанийн үсэгтэй хавтгай хаднууд, өмнөх налуугаар нь цөөнгүй жижгэвтэр бунхнууд. Тэдгээр нь тэнгэр язгуурт алтан ургийн ихэс болох үе үеийн Засагт хануудын шарил.

	Зээгтийн бэлд байх хадны сүг зургаас....  Янгирын дүрс ихэнхдээ байх ч хандгай буга, аргал угалз, дугуй дотор буй хүн, нум сумтай хүн гэх мэт олон зүйлийн дүрс бий.

	 

	Гэвч түүнээс ч илүүг оршоосон байж болох талтай. “Монголын Нууц товчоо”-д Чингис хааны “... үнэн хүүрийг заримууд Бурхан Халдунд онголов гэх, заримууд Алтай ханы ард, Хэнтий ханы өвөрт Их өтөг нэрт газраа онголов гэж буй” (198 дугаар бүлэг) гэсэн нь бий. Саган Цэцэний “Эрдэнийн товч”–д ч мөн тийм тэмдэглэл байдаг байна. Алтай нутгийн ахмад зохиолч Д. Сурьяа түүхэн сурвалжийн энэхүү бүдэг сэжүүрийг мөшгөн, сонирхолтой таамаглал дэвшүүлснийг одоогоор няцаагаагүй байна. Д. Сурьяа “Алтай ханы ар” гэхлээр Алтайн нурууны арыг бvхэлд нь заасан бус, мэдээжийн Алтайн уулсын ард тасархай орших Хан Тайширын нурууг эрт үед Алтайн ар Хайрхан гэж нэрлэж байсантай уялдуулж үзвэл энэ уулыг зааж хэлсэн нь тодорхой байна” гэжээ. 

	Тэрээр “Хөх судар” романд “Гурав дахь хүүрийг Алтай ханы ар, Хант ханы өрх даган ол” гээд тэнд “Хад модны шил дор мөнх мянган газар орд ухаж оршуулан чулуун гэр босгож гэгээн болгов” (1905 -р хуудас) гэснийг ч мөн эш болгон дурджээ. Уг романыг зохиогч бичгийн их хүн Инжинаш номынхоо тайлбар тольтод Чингис хааны онгон шарилыг хаана хэрхэн оршоосныг сонирхон Халх нутгаар аялан явсан тухайгаа бичсэн ба Хантайширын нурууг нүдээр үзсэн байж болох юм гэсэн байна. Тус нурууны оргил хэсэг нь Инжинашийн “Хант ханы өрх” гэсэнтэй дүйцэхээр их уулсын өрх байж болохуйц хэлбэр, байдалтай билээ. Мөн дээр дурдсан “Хар модны шил дор” гэсэн нь ч их дүйх бөгөөд Овоон нурууны оргилын дороос ивж гарч ирсэн хойд болон баруун жалгуудын эх болох Нураг нь битүү хар модтой билээ. “...орд ухаж оршуулан чулуун гэр босгож...” гэснийг ч анзааралгүй өнгөрч боломгүй, гол бунхны хэмжээг өмнө дурдсан. 

	Нутгийнхны ам уламжлан үеийн үед хүүрнэж ирсэн хууч яриагаар бол энэ нуруунд Ордост байдгийн нэгэн адил Чингис хааны онгоныг оршоосон гэдэг. Хантайшир хэмээх нэрийн утгыг ч мөн үүнчлэн тайлдаг. Чингис хааны онгоныг тээж ирсэн хар азаргыг онголж тавьсанд Хантайширын нурууны баруун талд, Халиуны хоолойн цаана байх нуруунд гарч нутагшжээ. Тийн тэр нурууг Хар Азаргын нуруу гэх болсон гэсэн домог яриа ч бий. 

	Домог огт оргүйгээс эх авдаггүй. Мөн эл өвгөн бичээч бээр нэгэн нэн сонирхолтой ажиглалт хийжээ. Хэнтийд агч Бурхан Халдун уул, Ордост агч Чингис уул, Алтайд агч Хантайшир уул, энэ гурван уулын байрлал нь адил өнцөгт гурвалжны орой дээр нэжгээдээр яг чандманилан байрлаж буй гэжээ. Үнэхээр ч газрын зураг дээр хэмжилт хийж үзэхэд их дөхүү байдаг юм. Нөгөө хоёр нь Чингис хааны онгон тахилгат уулс байхад гурав дахь Хантайшир ч мөн адил байхыг үгүйсгэх аргагүй. Хуваагдашгүй тооны эхлэл гурав болон зөв дүрсийн бэлгэдэл, гал голомтын чандманилсан утгаар ч хөөсөн бас нэгийг хэлэх мэт. 

	Чингис хааны тухай түүхэн үлгэрүүдийн дунд чухам энэ нурууны тухай өгүүлсэн бие даасан үлгэр-түүх бий. Энд ийн өгүүлдэг.

	“Чингис хаан урд зүгт нас барж, түүний шарилыг ойрчлон Алтай ханы ард авчирч, онголж тайх болжээ. Нууцалсан тэр онгоныг нь алтан ургийн сурвалжит овог аймгуудаас тэмдэг эдгэртэл суурьшуулахаар зүүн зүгээс их нүүдэл ирж нутаглажээ. Тэднийг захирсан Боорчи баатар, 

	— Энэ хөх нурууг Тай! - Ширт! ойлгов уу? Энэ ширээ цагаан талын үзэсгэлэнт ганц цэнхэр нуурыг Тай! Гамна! гэж зарлигдсан юм гэнэ билээ. 

	— Их Баатрын Тай! Ширт! гэсэн нь дээд нуруунд, энэ Тай! Гамна! гэсэн нь энэ нуурт... гэж ярьдаг болж. Тэгээд үр хүүхдүүддээ, 

	— Хүү минь энэ нурууг Тай-Ширт! Энэ нуурыг Тай-Гамна. Хэзээ ч нэрээр нь бүү дууд, бүү нэрлэ. Тэгвэл гай түйтгэр учирна гэж сургах болсноор Тайширтын нуруу, Тайгам нуур болсон юм гэнэ. 

	Мөн Тайширтын нуруу, Тайгам нуурын хооронд орших хоолойд Хөлөг Боорчи нутаглаж байсан учир Боорчийн хоолой гэх болсон төдийгүй тэндхийн их өтөг бууцат жижиг толгой Тарлан хайрхан нэртэй. Алтайн уулсын дунд даанч яльгүй ч “Атаа таван тэнгэр, Тарлан хайрхан уул минь” гэж бишрэгдсэн онгон тахилгат хайрхан бий. 

	Эртний сурвалжид Бэсүд, Жалайр, Найман, Олгонууд зэрэг овог аймгийнхан суурьшсан нь энэ гэх бөгөөд энэ хавьд Чингис хааны нэртэй холбогдсон домогтой өөр газар олон буй. Томоос нь Хар Азаргын нуруу, Таян хайрхан, Чингисийн морины уяа гэх мэт” (Х. Сампилдэндэв, Н. Пүрэвжав нарын эмхэтгэж хэвлүүлсэн “Эзэн богд Чингис хааны домог оршвой” номоос)

	Хантайшир нэрийн тухайд ийм байна. Тай! Ширт! гэсэн Хөлөг Боорчийн зарлиг Тайшир болон хувирч, он улирахын хэрээр хан дээдсийн онголсныг нутлан Хантайшир болсон буй за. 

	Хантайширын нуруунд Жалайр овогтнууд голдуу суурьшжээ. Нутгийнхан “Зарчимтай төрсөн Жалайрууд” гэнэ. Үнэхээр ч энэ нэрийг хоосон дуурьсгаагүйг энэ нутгийнхантай нөхөрлөж яс чанарыг нь таньсан хүмүүс нотолно. Ихээхэн суртахуунлаг, үнэнч хүмүүс. Түүх сөхвөөс тэд Хаан Чингисийн язгуур Хиад Боржигоны хамгийн итгэлт нөхөд, хань түшигт овог нь явж иржээ. 

	Дээрх домогт өгүүлснээр бол Жалайрууд Их хааны онгоныг хамгаалахаар зүүн зүгээс их нүүдэл хийж ирсэн байна. Жалайруудын гарал үүслийг хөөж үзвэл МТ VII зууны үеэс эхтэй. Уугуул нутаг нь Онон мөрний урсгалын адаг, Хар мөрөнтэй нийлэх бэлчир орчимд нутаглаж байгаад XII-XIII зууны үеийн их үйл явдалд татагдаж, Их Монгол Улсыг байгуулахад голлон оролцсон 26 овгийн нэг нь болжээ. Чингис хааны хамгийн итгэлт жанжин, Улсын ван (Ерөнхий сайд) Гоо Мухулай энэ овгийнх. Тэгэхээр аргагүй эзэн хааныхаа онгоныг манах итгэл хүлээхүйц хүмүүс. 

	Жалайрууд XIII зууны сүүлчээс Монголын түүх бичлэгт тэр бүр тод үлдээгүй нь өөр шалтгаантай. Мөнх хаан баруун зүгийн лалын улс орнуудыг эрхшээлдээ авахаар дүү Хүлэгийг илгээхэд түүний цэрэг армийн гол хэсгийг Жалайр, Баралус нар бүрдүүлж, Ил хаант улсын суурийг тавилцсан байна. Хожимхон энэ хоёр овог Цагаадайн угсааны улстай ч бас холилдсон байдаг. XIV зууны сүүлчээс Ил хаант улсын сүр хүчин сулдан доройтож, Их хаадын угсаа мөхөхөд түүхийн тэрхэн хоосорсон орон зайг нөхөн Ойрх Дорнод, Иран, Дундад Азийн бүс нутагт Жалайрууд буюу Жалайр овогтнууд хүч түрэн гарч иржээ. Тэд монгол уламжлалаа барин Ираныг захирч, Дундад Азийн улс орнуудын хувь заяаг шийдэлцэж яваад, Баралусын Доголон Төмөр хааны үед хэсэг зуурт нэгдэхийг оролдсон байдаг. 

	“XIV зууны сүүл хагаст Иран, Иракт байсан Жалайрын хүнд морин цэрэг” гэсэн судалгааны зураг

	 

	 

	Цагаадайн угсааны улс сулран доройтохын цагт ч Жалайрууд монголын төрт их улсын сүүлчийн голомтыг хамгаалахын төлөө бүхнээ зольсон байдаг. Одоогийн Узбек, Татар, Киргиз, Туркмен зэрэг Дундад Азийн улсууд болон Афган, Пакистан, Иран, Ирак, Азербайжанд ч Жалайруудын үлдээсэн ул мөр бий. Ийнхүү Жалайр түмний гол хүчин барууншилснаар Монгол нутагт болсон улс төрийн томоохон үйл явдлуудад Жалайрууд нөлөөтэй оролцож чадаагүй байдаг. Гэсэн хэдий ч Хантайширын нуруунд их хааныхаа онгоныг сахин үлдсэн Жалайрууд хийдгээ хийж, үүргээ нэр төртэй биелүүлж ирсний баталгаа нь өдий хүртэл дээдсийн онгон оршсон Хантайшир уул онгон дагшнаараа буй билээ. 

	Жалайруудаас гадна бас 8 овогтон Хантайширын нурууны хормой бэлээр харуул маягтай таран байрласныг ажигласнаа Д. Сурьяа гуай тэмдэглэн үлдээжээ. 

	Энэ нуруунд Чингис хааны онгон байж болох юм гэсний бас нэг сэжүүр нь өнөөгийн Баянхонгор, Завханы баруун тал аяараа, Хөвсгөлийн өмнөд хэсэг, Увс, Ховдын зүүн тал, Говь-Алтай бүхлээрээ байх өргөн уудам газар нутагтай халхын Засагт хан аймгийн төв нь чухам бүс нутгийнхаа төв орчимд буюу Завханы нутагт биш, нэлээд баруун урагш далийж Хантайшир уулын ар суганд суурьшсан нь бас л нэг учиртай. Энэ уулын зүүн ар суганд хуучнаар Засагт ханы хүрээ буюу Арын хүрээний туурь түүхийн тамга болон өдгөө ч бий. 

	Өнөөдөр “Засагт ханы хөх харчуул” гэсэн хэллэг ихэд дэлгэрчээ. Манай Алтай нутгийнхан ч энэ нэрдээ сэтгэл нэн хангалуун. Зарим хүмүүс энэ бол Ч. Лодойдамба гуайн бичсэн зохиолын хэллэг төдий зүйл, үнэн хэрэгтээ тийм зүйл байгаагүй гэж үгүйсгэдэг нь харин оргүй мухар үгүйсгэл юм. Үнэхээр “Засагт ханы хөх харчуул” байсныг нутгийнхан хэлдэг бөгөөд Лодой зохиолч маань харин түүнийг монгол даяар “эргэлтэд” оруулж өгсөн хүн. Лодойдамба гуайн аав Чадраабал өөрөө “Засагт ханы хөх харчуул”-ын нэг бөгөөд нутгийнхныхаа үүх түүхийг гаргуун мэддэг хүн байсан гэдэг. 

	Гэвч яг үнэндээ “Засагт ханы хөх харчуул”-д энэ Засагт ханыхан бүхэлдээ ч хамрахгүй төдийгүй Говь-Алтайхан ч бас бүгдээрээ биш юм. Өвгөдийн ярих нь хуучны Засагт хан аймгийн Эрдэнэ бишрэлт Засагт ханы хошууныхныг л зөвхөн “Засагт Ханы хөх харчуул” хэмээн, тийн хэлж, нэрийдэж байжээ. Энэ нь одоогийн Говь-Алтай аймгийн Халиун, Тайшир, Дэлгэр, Бигэр8 сумд бүхэлдээ болон Чандмань, Шаргын зарим хэсгийг хамарсан бүс нутаг юм байна. Өөрөөр хэлбэл, Засагт хан аймгийн Засагт ханы хошууныхан буюу Хантайшир уулыг бүхэлд нь дамнан тойрч, Чингис хааны онгон тахилгын харуул хамгаалалт байдалтайгаар аж төрж асан энэ хошууныхан юм. 

	Чухам энэ Эрдэнэбишрэлт Засагт ханы хошууныхан нь Итгэлт баяны тодорхойлсон тэр “Хэцүү” хөх эрс байжээ. “Хэцүү” гэдэг үгийг өнөө цагт яхир зуумхай, санаа гашуун, суусан газраасаа шороо атгадаг, нэгэнт атгасан бол атгаснаа тавьдаггүй, ашигч сэргэлэн ч байж болох хүмүүст ихэвчлэн тодотгон хэрэглэдэг. Харин Засагт ханы хөх харчуулын тухайд бол энэ “Хэцүү” нь огт өөр ойлголт юм. 

	Уужуу алсын хараатай, хэрсүү чанга бодол санаатай атлаа хар муу санаа бодолгүйдээ гэнэхэн ч юм шиг, халширч шантрахыг мэдэхгүй эрэмгий оргилуун атлаа дөлгөөхөн, зоримог овсгоо самбаатай, шаргуу хөдөлмөрч атлаа ашигч завшаанч биш, хамгийн гол нь хүнлэг голч нуруутай, холч бодолтой хүмүүс байж. Яг л “Тунгалаг Тамир”-ын Эрдэнэ лугаа адил. Чухам ясны энэ л давтагдашгүй чанараараа ойр холынхонд гайхагдан, “Засагт ханы хөх харчуул хэцүү, хэцүү” гэгддэг байж. Энэ нурууныхан ер нь л иймэрхүү нийтлэг зан төрхтэй хүмүүс дээ. 

	Энэ ууланд төрсөн нэгэн сод хүү бол монголын төр, нийгмийн гарамгай зүтгэлтэн, их соён гэгээрүүлэгч, Ардын уран зохиолч, хөдөлмөрийн баатар, зууны манлай нийтлэлч Л. Түдэв. Тэр бол Хантайширын ориг “Хөх харчуул”-ын нэгэн. Цагаан морьтын гол уруудсаар аманд нь орох үед Шар дэвсгээс мушгиж буусан жалгын аманд нөмөр дулаан өвөлжөөн буйг Өвөр замын өтөг гэнэ. Л. Түдэв эрхмийн төрсөн бууц гэдгийг нутгийнхан андахгүй мэддэг нь энэ хүнээ ихэд хүндэтгэж, дээдэлж буйн илрэл буй заа.

	Мөн Хантайширын нуруу, Бурхан буудай уулыг дэлхийн соронзон орны нэг төв гэдэг. 

	Анхны Үйзэн Засагт ханууд ер нь нэлээд дайнч нөхөд байсан бололтой байдаг юм. Ялангуяа Засагт Хан Субадай бол урагшаа Хөх нуур, баруун тийшээ Яркенд хүртэл цэрэглэж явжээ. Тэдгээр дайнч Засагт хануудын шадар торгон цэргүүд нь чухам өнөөгийн энэ хэдэн сумдын хүмүүсийн өвөг дээдэс байжээ. Тэгэхээр бас ястай байхаас ч аргагүй. 

	Ар Юань улс буюу Цагаан хэрмээс хойших Монгол туургатан улсын Түмэн хаан Гэрсэнз жалайр хунтайжийн хүү Ашихай дархан хунтайжид Засагт хан гэдэг цолыг 1558 онд өргөсөн бололтой байдаг. Тэр цагаас хойших үе үеийн Засагт ханууд чухам Хантайширын нурууны ар, өвөр бэлийг түшин нутаглаж иржээ. 

	Овоон нуруун дээр байх Засагт хануудын бунхан нь, өнөө ч ор мөр нь тодхон буй Засагт ханы төв Арын хүрээний туурь зэрэг нь чухам энэ нурууг Засагт ханы өлгий голомт нутаг болохыг нотлох юм. Мөн 1923 онд Ардын засгийн газрын шийдвэрээр аймгуудын нэрийг олноо алдартай уул усны нэрээр өөрчлөн нэрлэх шийдвэр гарахад Засагт хан аймгийг Хантайшир уулын аймаг болгон өөрчилж, хуучин 19 хошуу, 3 шавь отог байсныг нь 72 сум болгон хуваажээ. Тэгээд Хантайшир уулын аймгийн чуулган буюу өнөөгийнхөөр ИТХ нь Ар Гүүбариач орчимд байх Жаргалантын голд хуралдсан тухай архивын баримт бий билээ. 

	 

	Харгай модон хэвнэгтэй
Хантайшир уул мину

	 

	Хантайшир уул бол байгалийн төгс цогцлол оршсон ариун дагшин газар аа. Намайг хар модон дунд өссөн гэхээр зарим хүмүүс үнэмшдэггүй юм. Говь-Алтайд тэгээд хар мод байдаг юм уу гэж ирээд л... 

	Хантайширын нурууны өвөр бэл нь хэдэн арваар тогтохгүй га газрыг хамарсан хар модон шугуйдтай. Зэл, Ширээ, Адуунчулуун, Хар чулуут, Шар сайр, Бугын толгойт, Цагаан морьт, Ар, өвөр Шонт, Халзан хамар, Дугуй ус, Хөх хад, Ялаатын гол.. Дархинт, Согоотын хөндий гээд оёороор нь түргэн урсгалт хүйтэн булгийн ус тонгочин, араар нь хар модон шугуйд шуугин шуугин найгасан олон арван гол, хөндий, хавцлуудыг нэрлэж болно. “Хар мод, Заг хоёр бие биеэ хэзээ ч хардаггүй юм” гэсэн хуучны логик чухам энэ нутгийн гоо үзэсгэлэнгийн өмнө хүчин мөхсөдөж, утгаа алдана. Ар Жаргалан, Ар хавчгийн эхний модот салаанаас бууж, Дархинтын хавцал уруудан жирийлгэсээр, Ентүмэн хайрхны шилээр даваад давхивал хориодхон км яваад л хуучин цагийн их заган шугуйн хил рүү орчихно. Тэр их заган шугуйн захаас өмнөшөө дурандахад Шар дэвсгийн эхний сэрвэнгээр хар моддын үзүүр хэрэгт дурласан мэт сүүхийлцэн өнгийж. Харин барууншаа харвал ердөө бараг илээд авам хаяанд алдарт Хар Азаргын нурууны модод элэг доог хийх мэт харлан нүүгэлтэн харагднам билээ. 

	Ердөө 1950-аад оны эх хүртэл Халиуны хоолойн тэр их заган шугуйд сүрэг тэмээ орчиход олддоггүй байсан гэдэг. Харин одоо бол өнчин тором зогсож байсан ч хаа холоос торойн харагдахаар болжээ. Нэг хэсэг Говь-Алтай аймгийн төв Алтай хот, Халиун сум, Шарга, Төгрөг зэрэг зэргэлдээ сумдын өвлийн түлшний ихэнхийг тэр заган шугуйгаас бэлтгэсэн нь угийн ургалт, төлжилт удаантай заган шугуйд мөхлийн элсийг нүүлгэн ирсэн байна. Сүүлийн жилүүдэд байгаль хамгаалахынхан Халиуны хоолойгоос заг бэлтгэхийн эсрэг тууштай ажиллаж байгаа гэдэг ч ил далд заг түүх явдал тасрахгүй байгаа талаар нутгийн ах ярьж байна билээ.

	Миний багад ээж сүүгээ хөөрүүлээд жагсаах (өрөм байлгах) болохдоо заавал босоо хар модны яр авчруулдаг байж. Учир нь удаан цогшиж, нэгэн хэмийн халуунаа удаан барьж, өрөм сайн байлгадаг байна. Зуны цагт газрын шиндүү (газарт унасан модны мөчир)-г тоож түлэхгүй. Газар чийг авчихсан байдаг учир хугарах, шатахдаа удаан, заавал модноосоо уналгүйгээр хатсан босоо модны шиндүү түүлгэнэ. Бургас, улиас, далин хальс зэрэг бусад мод, бутыг бол тоож түлэхгүй. Аргалыг бол бүр ч үгүй. Тал, говийн ихэнх нутагт түлээ түлшинд өргөн хэрэглэдэг адууны хомоолыг түлдэг тухай ойлголт ч байхгүй. Нэг талаар их цамаан. 

	Манайхан голдуу Нуур, Өргөн хар, Халзан, Дунд усны модноос өвлийнхөө түлшийг бэлтгэнэ. Дунд усны гурван салааны хоёул гарахад өдөрт нь нэг сайн машин мод бэлтгэчихнэ. Мэдээж хэрэг дан хуурай мод. Тэр үед нойтон, ургаж буй модонд гар хүрэх тухай ямар ч ойлголт байсангүй. Хатаж цайсан дүнзнүүд хөшилдөн унасан. Босоогоор хатсан модод ч байх ба тэднийг бороохойгоор дэлсэхэд андашгүй, дүнгэнээд явчихна. Газарт унаснаасаа илүү хуурай байна. Нойтон модод бол тэгж дуугардаггүй. 

	Хар мод бэлтгэх нь урамтай сайхан ажилсан. Гурав хоног хар мод цагаалсны дараа гар, цээжинд бяр чадал амтагдан, хараад халширдаг байсан хар модон дүнзийг хавлаж тэврээд шиддэг болно. Аргагүй л эр хүний нэг хийх ажил бол хар мод бэлтгэх билээ. Хожим захын хүнд бярдуулчихгүй явсныгаа тэр хар модтой ноцолдож өссөнийх гэж бодном. Тэр цагт уншиж байсан манай нэрт яруу найрагч М. Ширчинсүрэнгийн нэг ийм шүлэг бий.

	Хүү асууруун:

	 

	Аав аа, та тун их бяртай сан

	Аварга дүнз модыг гол дундаас нь өргөдөг сөн

	Хорин хэдэн тэргийг хоромхон зуур ачаалчхаад

	Хорго овоохойдоо цай залгилж суухад чинь

	Хар модны уйлга шиг хатуу булчин зангирсан

	Ханхар хүрэн цээжнээс чинь уур савсаж

	Моддын доод хаяа хэсгийг “Тана” гэнэ. Дээд ирмэг хэсгийг “Сэрвэн” гэнэ. Сэрвэнгийн салхи нэг өөр үнэртэй, танын салхи бас өөр үнэртэй санагддаг байж билээ. Бусад хүнд ямар сэтгэгдэл төрүүлдгийг мэдэхгүй байна. Танын моддын сүүдэрт хэвтээд ном унших нэн сайхан сан. Уншиж буй номоосоо харцаа салгаад алсыг, эсвэл моддын оройг харахад орчлон ямар баян уудам болохыг мэдэрнэ. Модонд шогочихсон морьдоо хайх нэрээр нэг ном сэм аваад мод руу гарна. Модны сүүдэрт хэвтэн, номоо дуусгаж байж санаа амарна даа. Тэр цагт сумын номын сан даруй 3000 гарсан, их ч баялаг номын фондтой байж билээ. Сумын сургуулийн номын санч Цэдэв эгч хэмээх сайхан ааштай эгч байх, энэ эгчийн гараас мөн ч олон ном авч байсан даа. Дараа нь морьдоо хайна. Зургаан сард моддын үнэр нэг өөр, долоон сарынх бас өөр, найман сарынх бүр ч өөр болчихно. Найман сарын дундаас моддын дунд суухад нэг л байж ядсан бачимдал мэдрэгдэж, нэг л их сэнсэрсэн ганьхралын тухай тэрх ой модод өөр хоорондоо хүүрнэж байх шиг болно. Гэхдээ, хожим Хангай, Хэнтийн их хөвчийн дунд, ертөнцийн нөгөө бөөр дэх Шанендоны их уулс, Охойяа, Индианагийн толгодын зах хязгааргүй мэт үргэлжлэх ойн дундаас тэрх бага насныхаа мэдрэмжийг дахин хайсан ч олоогүй нь байгалийн бүс бүслүүр, уулсын тогтолцоо, цаг агаарын нөхцөлтэй холбоотой болов уу. 

	Өвгөн овооны Өргөн зураа. 

	 

	Есөн сарын модны үнэр бүр ч өөр болоод явчихна даа. Айлууд доош намаржаандаа буусны дараахан хяраар адуу хараад ирсэн хүнээс “За дээгүүр сонин сайхан юутай вэ” гэвэл “Харагддагаас хар мод, хашхирдгаас хар хэрээ л байна” гэсэн гэдэг. Нээрээ л хар хэрээ хааяа нэг бархирч, шилмүүс нь гандсан хар модноос өөр харагдах юмгүй, жихүүндүү салхи хөвөнтэй дээл нэвт сэнгэнэж.

	Өвөл, зул сарын моддын үнэр бүр ч өөр. Чухам үүнийг модон дунд өссөн хүн л үнэн худлыг нь хэлнэ дээ. 

	 

	 

	* * *

	 

	Найман зүгтээ налайж байдаг

	Нарийн өвс нь шуурайлж байдаг

	Шимийн дээж хөрстэй

	Шинжтэй сайхан нутаг минь билээ л

	 

	Зургаан сарын эхээр Халзан хамрын голд, зусландаа буухад түрүү жилийн гэрийн буурь олдохгүй болтлоо бүдүүн иштэй бууцны шар цэцэг найгачихсан байдаг сан. Гэрээ бариад ширдгээ дэвсэх болохоор тэр шар цэцгийг нь зулгааж байж дэвсэхгүй бол овон товон болно, бас ширдэг чийгтүүлээд болдоггүй. Хотны захад хэвтэж буй үхрийн эвэр нь л дөнгөж цухуйж харагдана. Нуга хунхаар нь морьтой давхиад гарахад ерхөг, тараана цэцгийн толгойд цохиулсаар өвдөг нилдээ ягаан улаан болчихно. Газар дэлхий нэг дэлэгнэхээрээ тэгж л дэлэгнэнэ дээ. 

	Хөх хад, Өргөн, Нарийн, Богино гээд Өвгөн Их овооны хойноос ивсэн хэдэн зураанд бол 6 сарын эцсээр жинхэнэ цэцэгсийн чуулган болно доо. Эртлэн гарвал болор шүүдэр бөнжирлөсөн тэр олон өнгийн цэцэгс гүйдэл хөнгөн хүйс хүйсхэн сэвшээний аясаар дохилзох бүрийд өглөөний нарны дор зүйл зүйлийн солонгон цацарч, нүд гялбаад, хөхөө, өвөөлжийн цэнгэсэн, цүүрцгэний жингэнэсэн аялгуу, моддын битүүхэн шуугиантай хослоод, дээр нь ер бусын анхилам цэвэр цэнгэг сэрүүн агаар цээж саруулсгаж, ухаан санаа мансууруулан, чухам үлгэрийн оронд заларсан мэт сэтгэгдэн, бие сэтгэл эрхгүй жингүйдээд л явчихна. Тийм ариун дагшин үзэсгэлэнг өөр хаана ч үзсэнгүй, тийм ер бусын мэдрэмжийг хаанаас мэдэрсэнгүй дээ. Өглөө эрт хотны урд хойд хошуун дээр хөхөө шувууд ноцолдоод л, бэлчээртээ гарч буй үнээ тугалдаа хоргодон ганц нэг гунганан, ямаа тургилан, шуулттай гэрийн хаяанд унтсан хүн хөхөөний тэр цовоо цолгин дуунд сэрж, нойрмог нүдээ нээж чадвал ханын нүдээр зуны өглөөний өнгө өнгийн дуу аялгуун дундаас, суунаг хөх манан дундаас ганцаар сугаран, өглөөн нарны нялх туяа эрхлэн наадах Өндөр Харцагын гал шаргал тэргүүнийг харнам билээ. 

	Дугуй ус, Цагаан морьт, Их, Бага Шивэр (Сибирь гэдэг шиг битүү шивээт гэсэн утгатай), Гурван ус гээд ёстой л тошлогийн эх орон бий. Тошлог нь эрхий хурууны хумсны толионы чинээ том ургана. Дугуй усанд Ширдэгт нэртэй модтой гурван салаа байдаг сан. Жил жилийн тошлог нь унасаар байгаад газар нь ширдэг шиг зузаан дэвсгэртэй болж, гишгэхэд халтирдаг байсан гэх. Тэгж л их ургадаг байж дээ. Мэдээж хэрэг одоо тийм юм гэж байхгүй л дээ. Гэхдээ л миний багад 10-тийн бидон бариад гарахад хоёрхон цагийн дотор дүүргэж аваад ороод ирдэг байж билээ. Тошлог түүх амархан. Дээлээ бутны оёор дэлгэж байгаад шиндүүгээр гөвчихнө. Ёстой бөнжирлөж ирээд л асгарна даа. Түүнээ нэг салхитай хөтөл дээр гаргаж сэвээд, хатсан навч, мөчир зэрэг элдэв хогноос нь салгачихна. 

	Зургаан сарын сүүлчээс эхлээд л араанд тас хийтэл исэх тошлогийн исгэлэн амтыг мэдэрч эхэлнэ. Наадмын үеэр энгэр ээвэр газрын, ялангуяа өвөр бэлийн хавцгайнуудын тошлогууд хэдийн хүрэнтэн боловсорчихно. Наадамд явахад цэл ногоон байдаг Мөрөн, Сүм, Нурамт, Хулстын хэдэн хавцгайнуудын тошлог наадмын маргааш буцаж ирэхэд намайг хараач гэсэн мэт бөөрнөөсөө хүрэнтчихсэн байна. Хамгийн түрүүнд болдог тошлог бол Мөрөнгийн усны эхний хадан халилын ээвэр энгэрт ургадаг хэдэн бутны тошлог билээ. Тэндээс хэсэг идэж аваад, дээш өгсөж, Дээд давааны хэжлэг замын дээрх хадны үеэс өнгийн ургасан бутнаас морин дээрээсээ түүн, дараа нь даваа давж, Хөх хадны дүүжин хадны тошлогоос идэхэд шүд балбаад цааш идэж чадахааргүй болдог байсан сан. Хамгийн аажуу болдог тошлог бол Нуурын Ханангийн дээд сэрвэнгийн тошлог. Аажуу болдог болоод тэр үү, энэ хавийн тошлог бугын хоргол мэт том бөгөөд аманд оронгуут хагарах нь усан үзэм мэт. 

	Сонгино ургахгүй ар гэж бараг байдаггүй байж, ялангуяа Дархинтын хавцал, Алаг хадны бэлчир орчмын сонгино атгасан нударга шиг томоор зогсохгүй хэдэн арваараа буталж ургана. Хөгшчүүл хүүхэд биднээр сонгино авхуулахдаа заавал үндсийг нь газарт үлдээлгэдэг байж. Хойтон жил нь тэр үндэснээс дахиад л ургана. Нэгэн удаа Ногоон давааны адаг өөд хоёр шуудайтай гарч, хоёр цаг гаруйхан дотор шуудайгаа чихэж дүүргээд өнхрүүлсээр буулгаж билээ. Тэр сонгиныг айл хот, ах дүүсээрээ хувааж аваад өвлийн турш төдийгүй ирэх зуны түрүүчийн ногоон цооргоно гартал хэрэглэнэ. Энэ нутгийн тэр их сонгино зах зээлийн эхний хүнд хэцүү үед олон өрх айлын амьдралд дэмж болж байсан байх. Чухам аймгийн төвд, тэр ч бүү хэл хотын зах дээр хүртэл “Ааг гэж аатай Алтайн зэрлэг сонгиноо аваарай” хэмээн хашхичих наймаачдын дуун хэсэгтээ л их сонсогдог байсан.

	 

	* * *

	 

	Чулуундаа бүдчүүлсээр хөлийг минь чангалж, зэрэглээндээ мөрөөдлийг минь умбуулсан Нурамтын давхар дэнж, Сүм, Мөрөн, Булгийн гэсэн хэдэн сайхан дэвсэгт дэнж бий. Эдгээр нэрийг дурсах төдийд дэнжийн индүүдчихсэн мэт тэгшхэн толионы гадарга дээр мяралзан жирэлзэх зэрэглээн дундаас бага нас минь торолзох мэт болох бөлгөө. 1980-аад оны дунд үеийн манай нэгэн яруу найрагчийн ийм дөрвөн мөрт бий.

	 

	Намар шиг одож, нас хэвийтэл яваад

	Хавар шиг эргэж багын нутагтаа ирэхэд

	Өрсөн тоглоом минь газраас урган бөхжиж

	Өнгөт яргуй нөмөрт нь ургасан байлаа... 

	гэж. 

	Мөрөнгийн дэнжийн эхэнд багад тоглодог байсан чулуун гэр минь хожим 20-иод жилийн дараа үнэхээр л газраас урган бөхжиж, нөмөрт нь туниа муутай дэлбээ юугаа сэрвэлзүүлсээр ухаа ягаан яргуй ургасан байж билээ. Энэ дэнжийн эхэнд тоглож суухдаа тэртээ дор Булгийн хэдэн байшин руу явсан аавынхаа араас харуулдан, тэгээд зам даган ирж яваа аавыгаа зэрэглээн дунд аварга биет мэт, эсвэл жаран хөлт мэт хувилан харагдахад учиргүй баярлан, чулуун гэрийнхээ хаалгаар биш ханан дээгүүр нь дэгдэж гараад угтан гүйдэг байсан сан. 

	Энэ хэдэн дэнж дээр бургасан шилбүүр мордоод, хурга ишигтэй уралдан өсөж, хожим морь унаж сураад, чихэнд салхи шуугьтал, дэнжийн хэдэн чулууг бужигнатал нь давхиулж, орчлонгийн нэгэн гайхамшгийг балчир насныхаа хэрээр мэдэрч явж дээ. 

	Тэгэхэд таана хөмүүл халиурсан энэ хэдэн дэнжийн эхнээс хөмөг хүрэх нь ертөнцийн нэг хязгаараас нөгөөд хүрсэн мэт агуу уудам бодогддог байж. Хавар, эсвэл намар цагаар таана хөмөл нь харлаж, ногоороод таанын цэгээн цэнхэр цэцэгс салхины аясаар их усны давалгаан мэт халиуран. 

	Бүүр дээр үед, миний аав, ээжийн багад энэ дэнжийн таана, хөмөл нь хурга ишиг харагдахгүй болтлоо ургадаг байсан гэдэг. 

	 

	* * *

	 

	Ээж үдийн хонь хотолсны дараахан “Хотны захад байгаа энэ олон хонгор зүсмийн морьд хэний морьд вэ?” гэх. Юун хонгор зүсмийн морьд байх билээ, олон буга хотонд ороод ирчихсэн, хэвтсэн хоньдын захаар аажуухан цувсаар Ахар салааны мод руу эвэр нь сэрийлдсээр цувж орно. 

	Ангийн андуудтайгаа, Хадан усанд. 2010 оны 7 сар.

	 

	Нутгийнхан буга согоогоо бараг л бурханчлан тахидаг байж. Аав, бид хоёр Өлзийтийн хөтлийн урд модтой араар өгссөөр сэрвэн дээр нь гарахдаа хэдэн бугатай халз таарчхав. Модны чөлөөнд идээшилж зогссон тэдгээр буга модон дундаас гэнэт гарч ирсэн бид хоёрыг гайхан харж, үргэсэн ч үгүй, бага шиг нэг нь бидний өмнөөс нэг хоёр гишгэлж, хошуугаа цорвойлгон үнэрлэх аядав. Нялх тугалынх шиг тув тунгалаг, гэнэн сониуч нүд нь надад тун тод харагдан, өхөөрдөн илээд авмаар болж билээ. Аав сандран мөрлөж явсан буугаа бушуухан буулгаад ардаа нуучхав. Хожим учрыг нь гадарласнаар бол бугадаа буу саадаг ч үзүүлж, хар сэр авхуулалгүйгээр нандигнан хайрладгийн илрэл тэр байж. Арын модоор хэдэн арваараа даргилдан давхилдахад уул нурж, газар дэлхий доргих шиг болдог сон. Нэг зун би зөвхөн явдал зам дээр таарсан бугын унасан эвэр цуглуулсанд бараг 30-аад болж билээ. Тийм л элбэг байсан даа. Харин сүүлийн жилүүдэд буга хүнээс үргэж, айдаг болсон гэдэг. Газар газрын анчид бугын чив, засаа, эвэрт нь шунан хядсаар тэр аргил даргил, гэнэн хонгор гоо сайхан амьтдын үр үртэс бараг тасарч буй дуулдан, сэтгэл сэмрүүлнэ. 

	Янгир, хойлог, ирвэс, шилүүс, хярс, мануул гээд ан амьтан элбэг. Овоон нуруу бол ёстой тарваганы эх орон байсан даа. Бумбатын голд Тарвагат нэрт газар ч бий. Ямар сайндаа хаваржаандаа буусны дараа гэрийн буурины ивээсэн дороос ичсэн тарвага гарч, сандаргаж байх вэ дээ. Гэнэн нэрт самган хотныхоо захаас тарвага цаламдаж аваад гэрийнхээ баруун хаяанд хэнхдэгээр нь бэлхэмжлээд аргамжчихсан, орой хүүхэд хониноос ирэхээр гаргуулж, шөл уух юм гээд сууж байсан гэдэг. 

	Үүргэнэ, нохой хошуу, таван салаа, түргэн цагаан, алтан гагнуур, цээнэ, бажууна, чихэр өвс, туйплан, гандагарь гээд маш олон төрлийн эмийн ургамал ургана. Цагаан мөөг мөн ч их ургадаг сан. Нуурын ханан, Ар Шонтын хөтөл, Гурван Устын эхээр элбэг. “Цагаан мөөгөнд дуртай даа, цасны адил өнгөтэй дээ, цаана ч байна, наана ч байна, Цагаан мөөг нь хөөрхөн дөө” гэж дуулаад л бид мөөг түүдэг байж билээ. Сайхан ч байж дээ. Бужиннагва гэдэг тод ухаа ягаан цэцэгтэй ургамлын хүүхдийн тэнийлгэсэн алга шиг хэлбэртэй газраар наалдсан навчсаар аав маань цай хийдэг байсан. Найман сарын дундуур шиг санагдана, сөл бууж, хяруу хаях үеэр өдөр судар харж байгаад тэр навчнаас түүж, нохойн хошуутай хольж хатаан цай бэлтгэдэг, би түүнээс нь бишгүйдээ л ууж байсан. Гэвч цайны амтыг мэдэх болоогүй даанч балчир байсан учир ямаршуухан амттай байсныг өнөө хэлж мэдэхгүй ч их сайхан цай болжээ хэмээн олон хүн тэр цайнд хоргодон суудаг байсныг харин сайн санаж байна аа. 

	 

	* * *

	 

	Энэ нутаг бол үлгэр домог, хууч ярианы орон. Хэрвээ сонсож чадвал бараг чулуу бүхэн нь түүх хүүрнэнэ. Аав маань хэлдэг байж. “Энэ уулсын чинь цэцэг бүхнээс нь үлгэр сонсож өссөн юм даа, аав нь...” гэж. Нэрээсээ эхлээд л үлгэр домог.... Нэг эхэлчихвэл дуусах аргагүй, өнжин хонон хүүрнэнэ. Бугын толгойт нэртэй зуслангийн сайхан нутаг бий. Зөвхөн энэ нэрийн тухай хоёр ч домог байдаг. Түүнээс голоо дагаад жаахаан доош уруудахад Өвөр нум дэлээч нэрт газар бий. Бас л үлгэр домог. Цаана нь Ар нум дэлээч, Ар, Өвөр Сумч, Ар хавчиг, Их бага шар дэвсэг, Булган хошуу гээд өөр өөрийн намтар цадигтай гол, амууд, бууц, хондууд үргэлжилнэ. Арагшаа давахад Дөрөө хавчдаг, Долоон модон, Тэмээн хүзүү, Баюу гээд л, хойшилбол Алаг хадны бэлчир, Түвшин буурын нуруу, Ерэнсамбын хавчиг, өвөр тал руугаа өнгийвөл Шонт, Халзан Хамар, Дугуй Ус, Гурван Уст, Ялаатын гол, хойшлоод Аржаргалан. Аржаргалан гэдэг нэрийг зүгээр нэг өгчхөөгүй, онгон зэлүүд, баян тансаг, ёстой л жаргалын орон. 

	Дээр дурдсан Овоон нурууны зүүн талд бас нэгэн салбар нуруу байх. Түүний өл халзан оргил дээр ёстой эрин галавын гэмээр эртний их тахилга бий. Нутгийнхан түүнээ Өвгөн овоо гэнэ. Манай өвөг дээдэс чухам энэ овоог үеийн үед сүслэн залбирч ирсэн. Дашинчилэнгийн Тахилгыг Арын хүрээнийхэн буюу Засагт ханы хүрээнийхэн дааж ирсэн бол энэ Өвгөн овооны тахилгыг өвөрт нь байх Хамба гэгээний буюу Буянзалбирахын хүрээний хариуцаж ирсэн гэдэг. Хамбын хүрээний туурь нь өдгөө энэ их овооны өвөрт, үелж буусан өргөн дэвсэг дөрөлж голлон байна. Цагтаа 108 суваргатай, 3 давхар гол цогчин дуганаас гадна 13 дугантай, 500-600 гаруй ламтай, шашин номын томхон төв байжээ. 

	Шаврын гэх Хамба гэгээний туурь түүхийн тамга болон хоцорсон тэрхүү дэвсэгт дөрөлжөөс доош Мөрөн, Сүм, Хуст, Нурамт нэртэй, цавчим босоо хад цохионуудын зай завсрыг нь мод бут битүү шавсан дөрвөн ч гүн ангал хавцал бууна. Нутгийнхан Хавцгай гэнэ. Эдгээр хавцал бүрийн амнаас доош уруудсан уудам тэгш гадаргатай дэнжүүд, дэнж бүрийн өвөрт дэрст бяцхан булангууд, тэр бүрдээ булагтай. Дээд булаг, Доод булаг, Дөвөнт, Гүү бариач гэх мэт. Ар дэрс, Нарийн дэрс, Үзүүр дэрс гэхчлэн. Тэр бүгдийг дүрсэлж зурна гэдэг амаргүй ээ.

	Шаврын гэх Хамба гэгээний туурь түүхийн тамга болон хоцорсон Сүмийн дэвсэгт дөрөлж

	 

	Энэ дурдагдсан Хантайшир уулын тухай хүүрнэл нь Халиун сумын зөвхөн зүүн нутгийн тухай хагас хугасхан хүүрнэл юм. Халиун сумын өмнө этгээдэд сүндэрлэх мөнх цаст тэргүүнд нь үүр шөнийн оддын гэрэл ойн гялалздаг алдарт Бурхан Буудай уул, түүний хаяа бэл Намалзахын гол, Онц, омголон дагшин усаараа М. Цэдэндорж найрагчийг угаасан Уст Чацрангийн гол, тарвагачдын мөрөөдөл болсон Бумбан Улаан, баялаг түүхт, баян эрдэнэст Цагаан гол, тэгээд өнөөх дээр дурдсан Алдарт Хар азаргын нуруу, Тэмээн чулууны нуруу, Шаргын уудам говийн урьд хаяа Олонбулаг, Халиуны хоолой зэрэг олон уул нурууд, говь шанд бүхний тухай бичвээс дуусашгүй. Учир нь үдшийн галын гэрэлд хүүрнэдэг байсан өвгөдийн яриа дэндүү баялаг билээ. 

	Мөн нэгэн цагт шинэ цагийн дэвшилт амьдрал буцалж байсан Халиун сум, бүтээлч хөдөлмөрийн алдраа орон даяар дуурьсгасан Лодойхүү, Үрчгэр баатрууд, Цээсүрэн, Базар, Дүгэр, Бямбаа, Бяруузана, Алтайн мэнгэт хар хэмээх аатай бөх Цэрэндаш гээд сургийг нь дөнгөж сонссон, зах зухаас нь мэдэх, таних халиунчуудынхаа тухай бичээд байвал бас л барагдашгүй. Энэ нутгаас БНМАУ-ын Хөдөлмөрийн баатар тав, Ардын цолтон хоёр, гавьяат цолтон арван гурав, Төрийн шагналтан хоёр, генерал цолтон тав төржээ. Эрдмийн цолтон хэд хэчнээн болсныг тоолсонгүй.

	Зөвхөн ганцхан жишээ дурдахад л 1970-аад онд энэ суманд амьтны бүхэл бүтэн хүрээлэн байсан юм шүү дээ. Үүнд үнэмших хүн одоо бий болов уу даа. Миний санахын торонд нь ойртохоор зэвүүн шар нүдээрээ дагуулж хараад салдаггүй хос ирвэс, хашаан дээгүүрээ харайж гарчхаад сумын төвийн айлуудын гэр дээгүүр тоглон дүүлж дэггүйтдэг Бороо ч бил үү нэртэн тэргүүнтэй 10-аад уулын янгир, мөн тооны хулан, хэдэн бөхөн, бараг 20 гаруй хар сүүлт, ойртохоор нүхнийхээ мухар руу хярчихдаг хоёр чоно, нэг тас, хэдэн хөөрхөн бор туулай (ээж маань тэр туулайнуудад хоол өгч асардаг байсан юм), хярс, үнэг, мануул ч байсан санагдана. Өөр бас бус амьтад ч байсан. Хөвөө нь таримал зэгсээр хучигдсан хиймэл нуурт нь зүйл зүйлийн шувууд чуулдаг сан. 

	Зуны үдшээр тэрхүү нуурын зүгээс сонсогдох байгалийн найрал аялгууг сонсоод сонсоод ханашгүй. Өдгөө тийм томоохон амьтны хүрээлэн захын суманд байтугай улс оронд маань ч алга даа. 

	2010 оны 5 сар.

	 

	 

	 

	 

	 

	 


Өвгөн овооны магтаал

	Энэ нутаг усныхны үеийн үеэс сүслэн мөргөж, тахин дээдэлж ирсэн Өвгөн овоо

	 

	 

	
Зээ, 

	Баяхан буурал 

	Алтай Таныгаа

	Баясанхан дуулнам зээ...

	Магнай тэнүүн 

	Өвгөн овоо 

	Таныгаа

	Магтанхан дуулнам зээ...

	 

	Зээ, 

	Агуу их Алтайнхаа 

	Ар хайрхан нь болсон

	Сунагар их Алтайнхаа 

	Суу алдар нь болсон

	Тэнгэр их хаадынхаа

	Тэмдэгт шүтээнийг оршоосон

	Өрлөг их түүхийнхээ

	Өртөө улааг хадгалсан

	Хаадын онгон тайлгат 

	Хан эцгийн буурьтай

	Хантайшир уулын

	Хайрхан их шүтээн

	Өвөг дээдсээс залбирсан

	 

	
Өндөр дээд 

	Өвгөн овоо мину зээ

	Өглөө бүр сацлаа дээжилж

	Өдөр бүр мөргөн залбирнам билээ

	Өнөр олон биднийгээ 

	Өргөн ивээж хайрладаг билээ л

	Өгөөмөр их хишиг тань

	Өнөд дэлгэрч байдаг билээ л

	Цал буурал тэргүүнтэй

	Цангинах хөхөөн цуурайтай

	Цагийн цагт дуурьсгалтай

	Цаглашгүй баяхан 

	Өвгөн овоо мину зээ

	 

	Зээ, 

	Асар тэнгэрийн хишигтэй

	Амгалан дэлгэр нутаг мину

	Өндөр тэнгэрийн шившлэгтэй

	Өгөөмөр баян нутаг мину

	Хангай, Алтай хосолсон

	Хамгаас баян нутаг минь билээ...

	 

	Зээ, 

	Өгөөмөр их хишгийг тань

	Өнөд хүртэж амьдарсан

	Ээвэр уудам энгэрт тань

	Эрхэлж наадан торнисон

	Хараа дүүрэн үзэсгэлэнг тань

	Хайрлан баясаж дуулсан

	Эгэл олон түмэн тань

	Энэ л олон бид чинь

	Арван гурван нүүдлийн газраас ч

	Алтай минь, шүтээн минь хэмээн

	Сүүгээн өргөж

	Сүслэн залбирч ирсэн билээ л...

	Эрдэм номын мөр хөөн

	Эгэл амьдралын жим даган

	Мянган гол гаталж одсон ч

	Түмэн уулсыг давж ниссэн ч

	Сар жилүүдийн чанадаас ч

	Санаж л байдаг билээ...

	Үүр шөнийн зүүдэндээ ч

	Үргэлжид тантайгаа байдаг билээ...

	 

	
Буугаад л ирдэг хурын усан мэт

	Буцаад л тандаа цуглаад ирдэг билээ л...

	 

	Зээ...

	Өндөр их таны минь

	Өл халзан тэргүүнээс

	Дөрвөн зүг, найман зовхис

	Дөтөлж ойртоод байдаг билээ

	Арван гурван их Алтай 

	Айлсаж, ижилсээд байдаг билээ

	Таван их говь, хоолойг

	Татаж ойртуулж хардаг билээ л...

	 

	Зээ, 

	Наран ургах зүгт нь халиаваас

	Нарангийн бэл сунайгаад

	Дөтийн раам дүнхийж

	Дөрөлжийн огторго зэрэглээтэн

	Хангийн нуруу униартаж

	Хар, Бор сэрх сэнхэртэж л харагднам зээ

	Наран хотлуулсан 

	Бигэрийн говь

	Саран хонуулсан 

	Сайхан тоором

	Нөмөр нүнжигтэй 

	Дулаан хар

	Нөөлөг бууцтай 

	Чандмань хайрхан

	Тариа халиурсан 

	Ёлтонгийн хоолой

	Таана сугсарсан 

	Борогчийн хөндий

	Тарвага бужигнасан 

	Мараан нуруу

	Танил дотно байнам зээ.

	 

	Зээ, 

	Хөх салхи нь

	Хүүгээд л байдаг

	Хүдэн будан дундаа

	Хөшилдөөд л байдаг

	Устай Чацрангийн гол нь 

	Урсанхан мяралзаад л байдаг

	Дэлгэрхэн Намалзахын ширгээ

	Дэлгээд л угтдаг

	Эмээлцэгийн сэрвэн хяр нь

	Эрвийгээд л байдаг

	Бурхан Буудай хайрхан их уул мину

	Буугаад мордох алсдаа сүмбэрлэнхэн 

	 

	
 байнам зээ

	Буцалж л байдаг буман тарвагатай

	Бумбан улаан нь бөмбийгөөд л байнам зээ

	Цаглашгүй эртний хүй овгуудын

	Цадиг мөрийг хадгалсан

	Цагаан гол нь уужраад

	Хун цэн нь цугладаг

	Хуримт, Хотгор нь униартан байнам лөө

	 

	Зээ, 

	Баруун зүгтээ

	Бараа сүр ихтэй

	Ханхайж дүнхийгээд л байдаг нь

	Хар Азаргын нуруу билээ

	Хаан дээдсийн 

	Хар сүлдэнийг

	Хангал нуруундаа тээж ирсэн

	Хар азаргыг

	Сэтэрлэж дархалсан

	Домгийн их уул билээ

	Харгай мод нь харгилдсан

	Халиун буга нь хөшилдсөн

	Хавцал хөндий нь хүүшилсэн

	Ханагар сайхан уул билээ

	 

	Зээ, 

	Халиун сумын төв нь

	Ханаа шийрлэн төвхнөсөн

	Халиуны уудам хоолойн

	Харгана бут нь эрээлжлээд байнам

	Хайрхан лусын эзэд нь

	Халиуран байсан домогтой

	Халиун толгойн бэлээр

	Жимсэн шугуйд шуурайлаад байнам

	Хамаг амьтныг ундаалсан

	Халиун гол мяралзаад л байнам зээ

	Авдар униа өнгөлдөг

	Улаан шунхан зостой

	Аараг бэлийн толгод нь

	Ухаарч солонгороод байнам зээ

	 

	Зээ, 

	Наран шингэх

	Умард зүгт нь халиаваас

Буурай эмээд минь мааниа шивнэсэн

	Бударган чулуут Сайр, Бахлуурт мину

	Нурамтын хавцгайд

	 

	 

	Тоос босох нь

	Толь, Тунгалагийн говь байнам

	Цахир хадан хэжлэгтэй нь 

	Цагаанхайрхан байнам 

	Өнжүүл зэрэглээ наадсан нь

	Өгөөмөр байнам

	Суусан ч, боссон ч харагддаг нь

	Сутай Богд хайрхан л байнам

	Өглөө үдшийн нарандаа 

	Алтраад л байдаг

	Үд дундын нарандаа

	Гялбалзаад л байдаг

	Цалин мөнгөн тэргүүн нь 

	Цайвалзаад л харагднам

	Сунагар Дарвийн уулс нь

	Сундалдаад л харагднам зээ

	 

	Зээ, 

	Заган шугуй нүүгэлтсэн нь

	Олонбулагийн хоолой байнам

	Зах хязгааргүй цэлийсэн нь 

	Шарга, Хүйсийн говиуд байнам

	Ардын дуундаа мөнхөрсөн нь

	Талын таван толгой билээ

	Ар бэлээ түшсэн нь

	Зун, Могойн зуслангууд билээ

	Оргил тэргүүндээ үүлс аргамжсан

	Олон үеэрээ дархалж дээдэлсэн

	Хаа холоос ч өндөлзөх

	Хасагт жаргалант, 

	Гурван Богд билээ

	 

	Зээ, 

	Бараан газраас дөрвөлжлөөд байдаг

	Байгаад очиход өндөрсөөд байдаг

	Тэнгэрийн луу хөрвөөсөн

	Тэмдэг мөр нь тодхон байдаг

	Харийн доншуур наймаачдын

	Хамаг шуналыг барсан

	Эгэл олон түмэндээ

	Ээл нөмөртэй уул байнам

	Ерэнтүмэн лангийн

	Цул мөнгөн уул байнам

	Ентүмэн хайрхан хэмээх

	 

	
Цуутай домгийн уул байнам зээ

	 

	Зээ, 

	Зүүн зүгтээ халиаваас

	Зүсэр бороо татуулж байдаг

	Зүйлийн цэцэгсийг алаглуулж байдаг

	Засагтай төрсөн хаадынхаа

	Зандан тамгыг нууцалсан

	Олон үеийн дээдсийн

	Онго шарилыг оршоосон

	Овоон нуруу дүнхийгээд байнам

	Нурагийн модод нь нуугьж байнам

	Зэлээр дүүрэн тугалтай

	Араар дүүрэн сүрэгтэй

	Эгүүрдийн баян болох

	Эндүүрэлгүй ерөөл бэлгэтэй

	Зэлийн голын цахир хаалга 

	Зээгэлтэн байнам

	Түвшин буурын нуруу

	Хүрэнтээд л байнам

	Шар Дэвсгийн ар

	Шаргалтаж халиураад байнам зээ

	Сарлаг үхэр нь саагилдсан

	Шаазгай шувуу нь шагшралдсан

	Ширээгийн гол, Ар гол

	Тарвагат бэлчир, 

	Улаан хад

	Бумбат, Шар сайр

	Өндөр мөс, Сайн ус

	Өгөөмөр сайхан нутаг билээ

	Хонин сүрэг нь налайсан

	Хотол олон нь жаргасан

	Хосгүй амгалант нутаг билээ

	 

	Зээ, 

	Өвгөн их овоо таныхаа 

	Өл халзан тэргүүн дээрээс

	Зүг бүртээ халиаваас

	Зүйргүй сайхан байнам зээ

	Харах нүдийг минь баясгасан

	Ханхар чээжийг минь уужруулсан

	Хараад хараад ханашгүй

	Ханагар их уулс нь цэнхэртээд

	Цэлгэр их говиуд нь Цэлэлзээд л байнам зээ

	 

	 

	
Зээ, 

	Өвгөн их овоо таныхаа

	Өнгө дуртмал үзэсгэлэнг тань

	Өнөр их түүхийг тань

	Өгөөмөр их хишгийг тань

	Эгэл олон түмнээ

	Энхрий дотно бүхнээ

	Адуу мал тэргүүтнээ

	Араатан жигүүртэн бүхнээ

	Баясан баясан магтъя

	Магтан магтан дуулья

	 

	[image: Image]

	Нурамтад байх Сэнжит хад

	 

	 

	Зээ, 

	Гучин гурван Тохой нь 

	Дугуйранхан байдаг

	Гучин гурван Оцон нь 

	Сүүдэртэнхэн байдаг гэв л ээ

	Хэцүү Улаан байцас нь 

	Сүүхийлцээд л байдаг

	Хэрлэг халтар тэх нь 

	Дүүхийлцээд л байдаг

	Хүчит Цэмбэл зааны 

	Хүүрнэл домог оршсон

	Хүлэг хурдан морины 

	Хүчин чадлыг шалгасан

	Далтын хоёр салаагаар нь

	Далан үеэрээ нүүдэллэсэн

	Хүрдэт, Бургаст тэргүүтэй

	Ерэн есөн салаатай

	Хүн зон олон нь 

	Тухлан тухлан жаргасан

	Ус булаг нь харгиланхан 

	 байдаг

	Уудам урт Согоотын 

	 хөндий

	Урдхан талд минь

	Дүүрээд л, хүнхийгээд л байнам зээ

	 

	 

	
Зээ, 

	Гурван Устын эхэнд 

	Гунан буга урамдахад 

	 

	
Цагаан Морьтын голд л

	Цангинанхан дуулддаг гэв л

	Ар Шонтын энгэрт

	Аргиланхан цуурайтдаг гэв л

	Нуурын Ханангийн моддыг

	Нургиуланхан дуурьсдаг гэв л ээ

	Өндөр Харцагын оройд нь

	Өглөөн улаан наран

	Эрхлэнхэн нааддаг

	Өвөлжөө бууцны энгэрийг

	Ээн дулаацуулж манддаг

	Өнөд жаргах олныг нь

	Баясганхан ивээдэг

	Өтөг олон сүргийг нь 

	Жаргаанхан хөөрдөг гэв л ээ

	 

	Зээ, 

	Бур бур бороотой

	Буурал цагаан тэргүүнтэй

	Сэр сэр салхитай, 

	Сэтгэлийг татсан нутаг минь билээ

	 

	Зээ, 

	Дугариг ногоон эхтэй

	Дугуй усны ард нь

	Цэн цэн хөхөө шувууд

	Цэнгэнэнхэн донгодоход

	Өргөн зурааны цэцэгс нь

	Өнгө алаглан найгаад л байдаг

	Согоо борын чих нь

	Соотолзон солбиод л байдаг

	Судаг хунхийн ногоо нь

	Сугсалзанхан ургадаг гэв л ээ

	Ширдэгт энгэрийн тошлог

	Бөөр нь хүрэнтээд л байдаг

	Ташлаг энгэрийн тошлог

	Бөнжирлөнхөн унаж л байдаг

	Арын жалга хунхад нь

	Асгат энгэр бүхэнд нь

	Аагтай улаан сонгинууд

	Арцалж буталж л ургадаг гэв л ээ

	Сэрвэнгийнх нь модод

	Сэрийлдээд л байдаг

	Тана, бэлийнх нь модод 

	Ташиж сүүдэртээд байдаг

	Шивэр балрын модод нь

	Шивээлэнхэн ургадаг

	Ширдэгт энгэрийн тошлог нь 

	Зулж л ургадаг гэв л ээ

	Аагтай цайндаа дээжилдэг

	Бужиннагва нь буржийгаад л байнам

	Сэрвэн ардаа найгадаг нь

	Сэржмядаг, 

	Жамьянмядаг гэнэ 

	Энгэр бэлээ эрээлжлүүлдэг нь

	Юмдүүжин, башга тэргүүтэн

	Хунх судгаа дүүргэдэг нь

	Хумбан хонхлой тэргүүтэн билээ 

	Цагийн цагтаа дэлгэрдэг нь

	Цагаан ууль тэргүүтэн гэнэ л

	Эмийн олон ургамлууд нь

	Эрээлжлээд л байдаг гэнэ л

	Будан хүдэн нь хүүшлээд

	Мөнгөн бороо шиврэхэд

	Мөөгөн хүрээ нь 

	Дүүрэн дүүрээд л байдаг

	Мөнхөд баян 

	Тийм л сайхан

	Өнөд баян

	Өвгөн буурал овоо мину зээ, 

	 

	Зээ, 

	Хөндлөн, Дандан, Ханангийн

	Хөндий хондлой зоонд нь

	Тарвага зурам тэргүүтэн 

	Тарвалзанхан байдаг л

	Хөх хадны энгэрт нь 

	Хүрэн бүргэд үүрээ засдаг л

	Хавцгайн элгэн хаданд нь

	Харлаг тас зүүрмэглэн суудаг л

	Харгай даргай эвэртэй 

	Харлаг тэхийн сүрэг

	Өлөнтийн өндөр оройд

	Нарланхан хэвтдэг

	Өвөр хадны жимээр 

	Харжигнуулан дүүлээд байдаг л

	Ар Хондлойн зоонд нь 

	Атар тарган байдаг л

	Ар Жаргалан ууландаа нь

	Амар түвшин бэлчиж л байдаг

	Арван хоёр салаа эвэртэй

	Хангал халзан бугууд нь

	Арын модонд хөшилдөөд

	 

	
Ар шилээр нь сэрийлцээд байдаг

	Аймхай бор туулайд нь дэгдэж л харагддаг

	Агсарга болжморууд нь шулганалдаж л байдаг

	Аатай эрмэг начин шонхрууд нь 

	Агаар зүсэн шунган дүүлээд л байдаг

	Алтайн барс ирвэс, шилүүс нь

	Аяар аяар мярааж л явдаг

	Суусар, хярс, үнэгнүүд

	Судаг жалгаар сунайж л харагддаг

	Тийм л баяхан

	Ийм л сайхан

	Ухаан бодлын үзүүрт

	Уяатай л байдаг

	Өнөр баян

	Өвгөн буурал овоо мину зээ

	 

	Зээ, 

	Харгай модон хэвнэгтэй

	Халиун буга нь урамдсан

	Хавийн олон нь жаргасан

	Хавтай дэлгэр нутаг минь билээ л

	Хадан цохио хажлагатай

	Халтар тэх нь дүүлээстэй

	Харзны ус нь бургилсан

	Ханагар уудам нутаг минь билээ л

	 

	Зээ, 

	Саарлын тасархайн эхэнд нь

	Сарлаг үхэр багшранхан байдаг л

	Хундан цагаан хонин сүрэг

	Хуудас, зураа бүхэнд нь

	Налайгаад л байдаг, 

	Ямаан олон сүрэг нь

	Ян халил хаданд 

	Янгирын сүрэгтэй 

	Хөөцөлдөж л байдаг

	Туг ширээ бөхтэй

	Тураг ханхар биетэй

	Тэшин тэшин явдалтай

	Тэмээн олон сүрэг нь

	Босоо, Бортонгийн бэлээр

	Хөшилдөнхөн байдаг

	Шарбулагийн дэнжид нь

	Шавааралдаж л байдаг гэв ээ

	Хээр голдуу адуу нь

	Хярын нуурын усанд

	 

	
Цувж л явдаг

	Алаг зүсмийн адуу 

	Арын моддын сүүдэрт

	Шогоод л зогсдог

	Эзэндээ ээлтэй үхэр сүрэг нь

	Энгэрээ дагаад цувж л харагддаг

	Тийм л сайхан

	Ийм л баяхан, 

	Өндөр дээд

	Өгөөмөр баян

	Өвгөн буурал овоо мину зээ

	 

	Зээ, 

	Манан будан татаастай

	Мандах нарнаа ээвэртэй

	Мал сүрэг нь багширсан

	Магадын ерөөлтэй нутаг минь билээ л

	 

	Зээ, 

	Зээгтийн бэл, Хулстын 

	Хад чулуу бүхэн дээр

	Зээр янгирын сүг зураг

	Эрээлжлэнхэн байдаг

	Түмэн жилийн чанадад ч

	Өвөг дээдэс минь амьдарсан

	Төгөлдөр их түүхийнхээ

	Өнө мөнхийн дурсамжтай

	Өв соёлын голомтыг

	Түүчээлж ирсэн л байдаг

	Аварга баатар эрс нь

	Аргай даргай нумаа

	Эвшээлгэнхэн тэнийлгэж

	Ар, Өвөр Нум Дэлээчээс

	Татаж, тавьж л байсан

	Даншиг наадмын начин

	Хануй, Цогтжаргал хоёр

	Далан хүн өргөсөн ч

	Дааж чадаагүй чулууг

	Дал мөрөндөө тулаад

	Дамнуулж тавьсан нь хэвээрээ

	Энгүй хүчит хар Бандийн

	Хээрийн эзэн Алмастай

	Товгор газрыг хонхор болтол 

	Хонхор газрыг там болтол

	Эр бяраа тэнсэж үзсэн

	Ор мөр нь өнөө ч

	Онгойж хонхойж үлдсэн байдаг л

	Ханхарын өндөр даваагаар нь

	Эмээл хазаартай морио

	Элгэндээ тэврээд давж

	Эр хүн хэлсэндээ хүрдгийг

	Энэ биеэрээ нотолсон

	 

	
Эрмэг залуус нь хөшилдсөн

	Эгэлгүй хүчтэний өлгий нутаг мину зээ.

	 

	Зээ, 

	Жарганхан суудаг зарчимтай 

	 Жалайрууд

	Урланхан бүтээдэг уртай 

	Их Дархчуул

	Урд эртийн түүхтэй 

	Урианхан олон

	Ихэс дээдсийн удам 

	Бэсүд, Боржгонууд

	Идэрмэг хөгжүүн 

	Соод, Олхонуудууд

	Инээж наадсан 

	Их, Бага 

	Цоохортнууд

	Хаан Чингисийн онгоныг

	Хамгаалж халхлан тойроод

	Өндөр энэ нутагтаа

	Өнөд суурьшин жаргах

	Өрлөг Боорчийн зарлигтай

	Есийн есөн их отготнууд мину зээ

	 

	Зээ, 

	Өвгөн буурал овоо та минь

	Өвөр энгэртээ номын цагаан гэгээтэй билээ 

	Сүүдэр үл тусах

	Сүмийн дөрөлж билээ

	Хутагт эрдэм нь төгссөн

	Хувилгаан чадал нь дүүрсэн

	Номын чанадад хүрч

	Ертөнцийн жамыг тольдсон

	Зулайнаасаа гэгээ татуулж

	Зулгаасаа цэцэг дэлгэрүүлсэн

	Хосгүй Гэгээн Хамбын

	Тэнгэрийн гал хөлөглөн буусан

	Тэмдэгт газар нь тэнд билээ л

	Майдарын орны гэгээ туссан

	Магадын тэмдэгтэй дөрөлж билээ л

	Арван гурван дугантай

	Арван гурван хүрээтэй

	Буян номыг хурайлсан

	Буман шавь нар тойрсон

	Буянзалбирахын хийд

	 

	
Тэртээ цагийн цаана 

	Тэмдэгт тэр тууринаа

	Алтан ганжраа гялбалзууланхан

	Алдар суугаа дуурьсганхан байсан билээ л

	Халзан Хамрын гол энэхүү ганц модны оёороос эх авах билээ

	Цэцгээ зулсан Гурван Зураа мину

	Цэнгэн дуулсан Шонт, Зөгийт мину

	 

	 

	Зээ, 

	Архан бэлийг тань 

	Ар халхын дээдэс

	Үйзэн Засагт ханууд

	Үеийн үедээ түшиж ирсэн билээ л

	Өвөлжөө бууцаа зассан

	Өлгий туурь ором нь

	Өнөө ч тодхон байнам 

	Арван буяныг хураасан

	Авшиг хишиг нь бүрдсэн

	Арын хүрээний туурь нь

	Шарилж луулийн дундаа 

	Зүүрмэглэгхэн байнам зээ

	 

	Зээ, 

	Хан эцгийн минь бууртай

	Хантайшир уулын 

	Хайрхан их шүтээн мину

	Өвөг дээдсийн үеэс 

	Өнөд жаргаж ирсэн

	Өндөр дээд 

	Өвгөн овоо мину зээ

	 

	Зээ, 

	Алтан элс нь асгарсан

	Аараг толгодоо чимсэн

	Цуцаа гүрвэлүүд нь жирэлзсэн

	Цулхирын бутнууд нь шуурайлсан

	Их, бага Элст, 

	Багалуурт мину

	Борхон хүүгээ аав нь харуулдсан

	Бор хошуу мину

	Боролзой, хөмүүл нь бөхөлзсөн

	Борлог хоньд нь налайсан

	Босоо, Бортонгийн бэл мину 

	Буурай эмгэд минь мааниа шивнэсэн

	Бударган чулуут 

	Сайрууд мину

	Эмээлт хүлгийн нуруун дээр

	Дарцаг мэт дэрвэсэн

	Эрх бага насандаа

	Давхиулан тоосруулж явсан 

	Нурамт, Гүүбариач

	Сүм, Мээтүү, Булгийн

	Таанын униар цэнхэртсэн

	 

	
Тавиу уудам дэнжүүд мину

	Тэртээ холоос дүнхийсэн

	Тэмээн чулуут мину

	Үелзэх салхинаа долгилсон

	Үзүүр дэрс, Ар дэрс, 

	Дээд дэрс

	Нарийн дэрс, 

	Цагаан дэрс мину

	Ихэл хуурын татлагатай

	Их Булаг, Шар булаг мину

	Дөвөнт, Булаг, Сайр, 

	Дөрвөн улиралдаа сэлгээтэй

	Дөтөлж буудаг л нутаг мину

	Наран ээвэр налайн жаргаасан 

	Намаржаа, хаваржаанууд мину зээ

	 

	Зээ, 

	Барзгар хатуу хад чулууд нь ч

	Өнгөлөг зөөлөн байдаг

	Мөрөн, Сүм, Нурамт, 

	Хулст, Тоонотын хавцгайнууд мину

	Оройн өтөг, Ламын хашаат

	Оцон, Мөрөн, Шонын хонд

	Нуурын ханан, 

	Үнхэлцэг, Өвчүү

	Нурамтын ам, Наран битүү

	Бургаст, Ханхар, Өлзийт

	Булган хошуу, Хүүш 

	Салхит зэрэг

	Эрхэлж наадаж өссөн

	Ээвэр дулаан өвөлжөө бууцнууд мину зээ

	Зээ, 

	Буга, марал хоёр нь

	Зөрөлдөөд л байдаг

	Бугын толгойт, Бөгтөр мину

	Аялсанхан дууг минь

	Цуурайтуулан түрдэг

	Арсгар оргилууд нь

	Сүүдэртээд л дагадаг

	Дархинт мину

	Ар өвөр Шаварт, 

	Арсайн гурван садарга 

	Ходоодын гурван бэлчир, 

	Дусаалтын гурван хунх мину

	Цэцгээ зулсан 

	Гурван зураа мину

	Цэнгэн дуулсан Шонт, Зөгийт мину

	Уургын хуйвыг исгэрүүлсэн 

	Уудам тавиу Нуурын хуудсууд мину

	Хонин сүргээ бэлчээсэн

	Хондлой, Хөх хад, 

	Бор шороот мину

	Сэргэлэн багачууд нь хөгжилдсөн

	Сэрүүн сайхан зуслангууд мину зээ

	Зээ, 

	Өл халзан тэргүүнтэй

	Өвөлжөө, хаваржаа нь нөмөртэй

	Өнөд жаргаах тавилантай

	Өгөөмөр баян нутаг мину

	Өргөн уудам шил зоонд нь

	Өнгийн цэцэгс сугсалзаад байдаг

	Зунтай гурван сардаа

	Зугаацан цэнгэн наадсан

	Зуслан, намаржаа нь сэрүүтэй

	Зураг заяатай нутаг минь билээ

	 

	Зээ, 

	Нарлаг хунх энгэрт нь

	Настан буурлуудын минь хутаг оршсон 

	Наруул, Бортон, 

	Дөрвөлжин мину

	Өвөр бэлээс өгсөөд давдаг

	Бэлчирийн хойд, урд салаа мину 

	Өнжүүл цасан ундтай

	Бэх цас, Шарилтай бууц мину

	Эрээн хайрхан ч шургах зайгүй

	Эрэн самбын хавчиг, 

	Ар хавчиг мину

	Эргэх дөрвөн талд нь

	Эмгэлж, бургас, улиас

	Эрээлжилж л ургадаг

	Харгай, чаргай, яргай нь

	Харанхуйлж л байдаг

	Битүүтийн ангал хавцал нь

	Битүүрч дүүрэглээд л байдаг

	Ажилч малч олон нь

	Адуу малаа оторлонхон байдаг

	Ашдын ерөөлтэй

	Ар Жаргалан мину

	 

	
Хамаг бүхнийг жаргаах бэлгэтэй

	Хан Жаргалан мину

	Есөн эрдэнэ агуулсан

	Ерөөлөөр учирсан нутаг мину зээ

	 

	Зээ, 

	Найман зүгтээ налайж байдаг

	Нарийн өвс нь шуурайлж байдаг

	Шимийн дээж хөрстэй

	Шинжтэй сайхан нутаг минь билээ л

	Зээ, 

	Орох хурын усан нь

	Ойж хүрхэрч буудаг

	Харцгай шувуу нь эргэлдсэн

	Харцага өндөр оргил мину

	Аргай модод нь сүүхийлдсэн

	Адарган хар 

	Ар Шонт мину

	Хээрийн салхин сүүгж л байдаг

	Хэцийн шовх мину

	Сансрын салхийг дүнгэнүүлсэн

	Салхит өндөр оргил мину

	Огторгуйн салхийг саатуулсан

	Оргил тэргүүн Яргайт мину

	Орог тэхийн зогсоолтой

	Олон зүгтээ харуултай

	Өлөн өвс нь шуурайлж байдаг

	Өлөнтийн хөх оргил мину

	Нураг асга нь асгарсан

	Тураг гөрөөс нь дүүлэлдсэн 

	Зэмсэгт мину

	Борог хөвд нь халиурсан 

	Босоо жалгууд нь сүүдэртсэн

	Боодогт мину

	Хөх сарлагууд нь хөшилдөөд байдаг

	Хөндлөн бэлчрүүд нь суунаглаад л байдаг

	Байгаад харахад өндөлзөөд л байдаг

	Баян өндөр хайрхан мину

	Мөчит дөрвөн хөлтний

	Мөр нь гараагүй

	Мөнхийн будан тэгнээстэй

	Мөнгөлөг цагаан Цахир мину

	Дэлхий буурал ээжийн 

	Дэлүүн хөх оргилууд мину зээ

	Дэвсэгт зоо нурууддаа

	Дээвэр тэргүүн нь болсон

	Өглөө, үдшийн нарандаа

	Өнгө засан жавхалзаад л байдаг

	Дуулсанхан дууны минь цуурай

	Дунд нь хүрээд цуцдаг

	Айсуй алсын газраас

	Алгаа дэлгэн заадаг

	Тэн тэн үүлсийг

	Тэгнэж саатуулаад байдаг

	Тэнгэрийн салхийг наадуулсан

	Сүмбэр их оргилууддаа 

	Сөгдөн сөгдөн мөргөм үү

	 

	Зээ, 

	Цагаан номын даллагатай 

	Багшийн овоо мину 

	Цацал сүүгээ өргөсөн 

	Марал Бааст мину

	Догшин онгодоо аргадуулсан 

	Өлзийтийн овоо  мину

	Домог түүх хүүрнэсэн 

	Хадагтын овоо мину

	Долоон үеэрээ тахисан 

	Дүвчний овоо мину

	Бууж мордоод явдаг 

	Вандан Майнаагийн овоо мину

	Буян хишиг арвижуулсан 

	Бургастын овоо мину

	Хайртай үрсээ даатгасан 

	Хүүхдийн овоо мину

	Харийн дайснаас сэргийлсэн 

	Харуулын овоо мину

	Харгай модон эзэнтэй нь 

	Харцагын овоо мину

	Эхийн сэтгэлээр түшдэг 

	Ногоон Раднаагийн овоо, мину

	Ээвэр энгэртээ ээлтэй 

	Жадамбын овоо мину 

	Өвгөн овоо таны минь

	Өлмийг тань түшин

	Эргэн тойрон бөмбийлдөөд байдаг

	Эргэх дөрвөн цагтаа хурайлж л байдаг

	Алдар нэрийг тань дуурьсган байдаг

	Арван гурван их овоондоо 

	Хурайлан хурайлан мөргөм үү

	 

	Зээ, 

	Хүлэг морин сульдаасан

	Хүчин тамир сорьсон

	Хамар даваа, Хүн чулуун, 

	Ханхар, Дөрөө хавчих, 

	Долоон модон, Зөгийт

	Доод, дээд Улаан даваад мину

	Газрын холыг товчилсон

	Ганган хулийг сульдаасан

	Ар, өвөр Цагаан Индэрт, 

	Муруй, Модон, Хүнхэр

	Хойд даваа, Дээд даваа, 

	Хөх даваа, Ногоон даваад мину

	Тэмээн тэн холбилсон

	Тэнгэрт ойрхон, өндөр дээд 

	Ихийн их даваанууддаа мөргөм үү

	 

	Зээ, 

	Гантай зургаан сардаа ч

	Мэлтэлзэнхэн дүүрээд байдаг

	Хадан-Ус, Дунд-Ус мину

	Цагийн цагтаа дэлгэрч байдаг

	Цагаан морьт, Ялаат мину

	Сал урсган бяралхаж

	Саваа халин бялхаж байсан

	Шар Сайр, Мөрөн мину

	Дугуйранхан мэлтрээд байдаг

	Дугуй-Усан мину

	Далан тогоон даллагатай

	Далан өрхийн тариалантай

	Шим бүхнийг хураасан

	Шинэ-Усан мину

	Хөвдөн дундаас шүүрдэг

	Хөх хадны усан мину

	Мянган он улираасан

	Гандан цагаан модны 

	Эзэн савдгийн эрих

	Халзан Хамрын гол мину

	Гуа марлын мөрийг угаасан

	Гурван-Уст, Дусаалт мину

	Намрын намартаа

	Налайж л байдаг

	 

	
Шар булаг, Дөвөнт мину

	Шаварт, Цэнгэн мину

	Мянган адуу ундлаад гарахад ч 

	Мяралзанхан байдаг 

	Согоот мину

	Энгүй их гол усны

	Эх болсон рашаанууд

	Халуун зундаа

	Хага ташуулдаг

	Хайруу өвөлдөө

	Харзалж л байдаг

	Бургилан ундардаг

	Булаг шанд бүхэндээ мөргөм үү 

	Хамаг амьтныг ундлаад

	Харгилан урсаад байдаг 

	Гол ус бүхэндээ мөргөм үү

	 

	Зээ, 

	Өндөр хөх оргилууд нь сүүхийлдэж л байдаг

	Өвөлжөө хаваржаа бууцнууд нь нарлагхан байдаг

	Номин хөх тэнгэртээ шадархан байдаг

	Номын гэгээн хуудаснаа дуурьсанхан байдаг

	Уужим ногоон нугууд нь дугуйранхан дүүрдэг

	Ус булаг рашаанууд нь бургиланхан ундардаг

	Харгай хар модод нь шуугинхан шуурайлдаг

	Халиун хонгор бугууд нь хангинууланхан урамддаг

	Халтар орог тэхүүд нь харгилданхан сэрийлддэг

	Хахилаг, хойлог шувууд нь хонолдонхон хагшдаг

	Харцгай, шонхор шувууд нь шунган зүсээд л нисдэг

	Таван эрдэнэ сүрэг нь багшралданхан налайдаг

	Танил олон түмэн нь жарганхан суудаг

	Хангай, Алтай хосолсон 

	Хамгаас баян нутаг мину зээ

	Асар тэнгэрийн хишигтэй

	Амгалан дэлгэр нутаг мину зээ

	Магадын ерөөлтэй таныгаа

	Магнай тэнэгэр бид чинь

	Магтанхан дуулнам зээ

	Бараан холын газраас

	Бадамланхан харагддаг

	Бахтай сайхан нутгаа

	Баясанхан дуулнам зээ

	 

	Зээ, 

	Өнөр олон үрсийн тань

	Үйлс амжилт нь арвин байг

	Бүтээл туурвил нь ундарч байг

	Бүхий олноороо жарган байг

	Мал сүрэг нь багширч байг

	Мандах хөгжил нь тэгширч байг

	Цэцэг ногоо нь дэлгэрч

	Цээлийн усан нь бургилж байг

	Хур бороо нь зүсэрч байг

	Хувьтай зон нь жаргаж байг

	Эзэн савдаг тань баясан байг

	 

	
Эгүүрд биднийгээ ивээж байг ээ

	Хурмаст тэнгэрээ аргадаж хайрла

	Хувьтай олноо ерөөж хайрлам уу лөө

	 

	Хурай, Хурай, Хурай

	Хурай, Хурай, Хурай

	Хурай, Хурай, Хурай

	 

	Хурай, Хурай, Хурай

	Хурай, Хурай, Хурай

	Хурай, Хурай, Хурай

	 

	Хурай, Хурай, Хурай

	Хурай, Хурай, Хурай

	Хурай, Хурай, Хурай

	 

	Баруун Монголд “Алтай хайлах” хэмээдэг нэгэн ер бусын зан үйл бий билээ. Үеийн үедээ түшин амьдарч ирсэн Алтай юугаа магтан аялгуулан дуулдаг энэхүү зан үйл нь зүгээр нэг ардын билэг, язгуур урлаг төдий биш юм. Алтайгаа зүйл бүрээр магтан дуулж, эзэн савдгийг нь аргадаг баясгаснаар тэнгэр хангай тэнийж, хүн зон нь жаргадаг гэж үздэг хүн байгаль хоёрын нарийн далд шижмийг холбосон далд гүн утгатай, нэгэн ёсны хүн зоноос байгаль Алтайнхаа амин сүнстэй холбоо тогтоож буй их нарийн дэг заншил юм. 

	Ган, зуд болоход, өвчин зовнил, бэрхшээл тотгор учрахад ч Алтайгаа хайлан аргадсанаар тэр бүхэн тэнийж аярдаг нь туйлгүй үнэн билээ. Түүн лүгээ адилаар өвөг дээдэс, нутаг усныхан маань үеийн үеэс сүслэн мөргөж, тахин дээдэлж ирсэн Өвгөн овоо юугаан магтан дуулахыг хүслээ.

	Угаасан ус, умбаж өссөн Халиун голын эхэн

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Бидний Хамбын хийд буюу Шаврын хийд хэмээн нэрлэж ирсэн энэхүү хүрээ хийдийн номын нэршил нь Дашпэлжээлэн буюу Буянзалбирахын хүрээ ажээ.




	[←2]
	 Баруун Алтайд зүг чиг заах уламжлалт ойлголт нь наран ургах зүг - урд, наран шингэх - хойт, умард туйл - зүүн, өмнөд туйл - баруун зүг байдаг. Харин Төв Монгол болон ер дэлхий нийтийн зүг чиг заах нь наран ургах - зүүн, өмнөд туйл - урд, наран шингэх - баруун, умард туйл - хойт зүг гэж заадаг. Энэ үүднээс зүг чиг заахад баруун Алтайд одоо ч заримдаа үл ойлголцол гарах нь бий.




	[←3]
	 1930-аад оны зүүний нугалаатны үед Орост өрнөсөн хамтралжуулах хөдөлгөөнийг хуулбарлан монголд ядуу борчуулыг нийлүүлэн хамтрал, коммун олноор байгуулж туршсан байдаг ба тэр он жилүүдийг ард түмэн “Хомооны жил” хэмээн нэршүүлжээ.




	[←4]
	 Шарын шашны бөө, ид чадлыг илт үзүүлдэг хүн юм.




	[←5]
	 Дээр цагт салхин цэцэг, кор өвчнийг эсэргүүцэн эмчлэх арга мөхөсддөгөөс маш олон хүн энэ өвчнөөр эндэн, хиардаг байсан учир нэрийг нь цээрлэн салхин цэцэг өвчнийг “Цагаан бурхан”, кор өвчнийг “Улаан бурхан” хэмээн нэрлэдэг байжээ.




	[←6]
	 Яг ийм явдал Засагт хан Содномравданг бие барахад тохиолдсон аж. Тэрбээр хараал ирж, бие нь муудахад дээрхийн адил шалтгаанаар хараал хариулахыг эсэргүүцэж, өөрөө биеэ барахыг эрхэмд үзсэн байдаг.




	[←7]
	 Үүрийн цолмон од биднээс хэр хол болох тухай Авжийн энэ үг шинжлэх ухааны үнэнтэй яв тав нийцдэг юм. Үүрийн цолмон буюу Центаврын альфа хэмээх бүлэг одод нь манай дэлхийгээс 3.5 гэрлийн жилийн зайтай оршдог. Өөрөөр хэлбэл хүн төрөлхтний олж нээсэн дээд хурд болох гэрлийн хурдаар явбал 3.5 жил нисэж байж уг оддын аймагт хүрэх боломжтой юм. Гэрэл нь секундэд 300 000 км хурдалдаг. Гэвч хүн төрөлхтөн гэрлийн хурдаар буюу нэгхэн секундад дэлхийг экватороор нь таван удаа тойрчихож чадах хурдан хөлөг онгоц бүтээж чадаагүй. Өнөөдрийн шинжлэх ухаан, технологийн хөгжлийн түвшинд бүтээгдсэн хурдан хөлөг нь сансрын пуужин болно. Энэ пуужин секундэд 27 км хурдалдаг ба их бууны сумтай зарчмын хувьд яг адилхан юм. Хэрвээ энэ хурдаар буюу пуужингээр Үүрийн цолмон од руу нисэх аваас 38 мянга орчим жил нисэх шаардлагатай болно.




	[←8]
	 Хамба гэгээнийг Нийслэл хүрээ орж байсан гэх мэдээ баримт одоо хэр алга байна. Иймд дээрх зургийг Ховдын шар сүмд дайлж явахдаа авхуулсан гэсэн яриа нь үнэний ортой юм.




	[←9]
	 Ховдыг чөлөөлөх дайнд Баяр тайж хэмээх хүн ихээхэн идэвх зүтгэлтэй оролцсоны учир Богд хаант засгийн газраас “Түрэмгий баатар” цол, үе улираах гүн хэргэм олгосон тухай баримт бий. Мөн тэрбээр баруун өмнө болон зүүн хязгаарт Хатанбаатар Магсаржавын туслах сайдаар явж байжээ. Дээрх хууч ярианд дурдагдаж буй Баяр гүн нь түүхэнд гарч буй энэ хүн мөн болов уу. Мөн хожим Ардын хувьсгалын үеэр Барон Унгернийн цахар монгол цэргийн хорооны захирагч болж яваад, 1921 оны 6 сарын 6-нд Алтанбулагт Ардын журамт цэрэгтэй хийсэн тулалдааны үеэр баригдан алуулсан Баяр гүн болон дээрх Баяр тайж нар нь нэг хүн мөн эсэхийг тодруулах шаардлага бий. 
Дамбийжанцан буюу Жаа ламтай холбогдох баримт бичгүүд дотор Жаа ламаас Хамба гэгээнд бичсэн нэгэн захидал тааралдав. 1913 оны үед бичсэн бололтой уг захидалд дурдсанаар Ховдын Булганы Цагаантүнгэ хэмээх газарт Хамба гэгээнийг очиж, хятад түшмэлтэй хэлцээ хийх, мөн Булганы газраа баруун хязгаарыг халдлагаас хамгаалах цэрэг захиран суух тайж Баяртай хамт “нийлж, хянан болгоомжлон суух”-ыг хүссэн байна. Тэгэхээр энэхүү хууч ярианд дурдагдаж буй хэрэг явдал 1912 онд Ховдыг чөлөөлөх үеэр Ховд орчимд болсон бус, харин дараа онд нь Цагаантүнгэ, Булган орчимд болсон байх магадлалтай.




	[←10]
	 Түүхч З. Лонжид, На. Сүхбаатар, Г. Намнансүрэн нар зарим судалгаанд үндэслэн Жаа лам гэгдэх Дамбийжанцан нь Монголд анхлан орж ирээд буцахдаа буюу 1900-аад оны үед Хамба гэгээний сүмд нэг сар орчим суугаад барууншлан Цастын орныг зорин одсон байж магадгүй гэсэн хувилбар гаргасан нь бий. Юутай ч хууччуулын яриа болон болсон үйл явдлыг анхааран харвал Жаа ламтан Хамбын хийдээр нэг бус ирж байсан бололтой. Тэрбээр 1913 оны орчимд Хамба гэгээнд бичсэн захидлаа“...өршөөлт шавь Хамба хутагт танаа амгаланг эрж өргөв” гэсэн нь Жаа лам, Хамба гэгээн хоёрын хооронд багш шавийн харьцаа байсныг илтгэнэ. Гэхдээ энэ нь чин сүсгээр багш шавийн барилдлага барилдсан хэрэг биш, олныг хүчээр шавилуулан дагуулж байснаас үүдэлтэй байх. Дээрх захидлын өмнө Хамба гэгээнээс Жаа ламд мөн захидал бичиж Эрхэмбаяр гэгч хүнээр хадгийн хамт хүндэтгэн хүргэсэн ажээ. Хариу захидлын агуулгаас харахад Хамба гэгээн Жаа ламын дэргэд очих эсэхийг лавласан бололтой. Тухайн үед Жаа ламтан баруун хязгаарыг нилэнхүйд нь захирсан эрх мэдлийг Богдын засгаас хүлээж байсан нь Хамба гэгээнээс төрийн хэргийг хүндэтгэх үүднээс захидал барин харилцахад хүргэж байсан болов уу хэмээн таамнана.




	[←11]
	 Халзан Хамар нь манай нагац өвөө юм. Мөн аймгийн начин Д. Азарын авга нь.




	[←12]
	 Бөх Дамбил нь Халиун сумын нэртэй сайн бөх Т. Зундуй заан, Т. Шархүү заан нарын дээдэс болно.




	[←13]
	 Дом нь шашны суурь мэдлэг олгодог бага боловсролыг хэлдэг байна. “Дамжаа” гэдэг нь уг шатыг төгсгөхөд авдаг шалгалтыг хэлдэг, тэгэхээр “Дамжаа барина” гэдэг нь тухайн шатыг амжилттай төгсгөж байгаа хэрэг болно. Аав маань 10 настайдаа энэхүү сүүлчийн Домын дамжааг давжээ. Гавжийн дамжаа, Аграмбын дамжаа зэрэг нь шашны дээд боловсролын шатлал. Тэжээхүй ухаанд Маарамбын дамжаа, зурхайн ухаанд Зээрэмбийн дамжаа гэх мэтээр бий.




	[←14]
	 Чойндон аграмба ч гэдэг. Аграмба нь шашны тарнийн эрдмийн оргилд гарсан хүнд өгдөг “Тарни мэдэгч” хэмээх дээд цол юм. Ерөөс тарнийн хөлгөн нь Бурхны шашны эрдэм, мэдлэгийн дээд нь болно. Тиймээс Аграмба нь бурхны шашны дээд эрдэмтэн гэсэн утгатай. Чойндон аграмба нь Л. Түдэвийн “Уулын үер” романы нэг гол баатрын эх дүр бөгөөд аавын маань нагац болдог хүн юм.




	[←15]
	 Цам харайх - Энэ замбуулинд бурхны ёсон бүрэн дэлгэрч шашны дайсан ландармууд дарагдаж, түмэн олон номын гэрлээр гэрэлтэн буйг илтгэн харуулдаг шашны театрчилсан бүжиг бүжихийг ийн нэрлэдэг.




	[←16]
	 Гаанжуур - Бурхан багш номлож, шавь архад, хувилгаад нь түгээсэн гэх шашны номын эш онол, зарлиг, сургаал, домог зэргийг багтаасан хөлгөн их судар бөгөөд 108 боть юм. “Зарлигийн хураангуй” гэдэг. Гаанжуур, Даанжуур хөлгөн их судруудыг монгол хэлнээ XV зууны үед хэсэгчлэн орчуулж байснаа Лигдэн хутагт хааны зарлигаар бүрэн орчуулжээ.




	[←17]
	 Гаанжуур эргэх - шашин номын гэрлийг түгээх, буяныг арвижуулах, хотол чуулган болгох, амьтны тусыг бүтээх билгээр энэ хөлгөн их судруудыг авч Хүрээ хийдийн тэгийг, зарим тохиолдолд хошуу нутгийн хилийн дээсийг нар зөв тойрон явж гороолохыг ийн нэрлэдэг байна. 




	[←18]
	 Манз цав - лам нарын хурлын үеэр зооглодог идээ зоог




	[←19]
	 Сэцэн ханы алдарт Баянмөнх аварга нь Монгол бөхийн түүхэнд үлдсэн цагийг эзэлсэн цөөхөн босоо аваргуудын нэг билээ.




	[←20]
	 Цэмбэл зааныг дөрвөн азарганы сүүлнээс тэлүүрдэж алсан тухай энэхүү хувилбар нь мөн Засагт ханы Бурман арслан хэмээх бас нэгэн эгэлгүй хүчтний тухай домогт өгүүлдэгтэй давхацдаг бөгөөд, нэг бол хүчит сайн эрсийн тухай ам дамжсан яриа нутаг нутагт тархсаар ийнхүү холилдон баяжсан, эсвээс Цэмбэл заан, Бурман арслан хоёр нь нэг хүн байж болох юм. Түүнээс гадна Олнуудын алдарт сайн эр Хөнхөөн хэмээхийг ч мөн ийм дөрвөн азарганы сүүлнээс тэлүүрдэж алсан тухай хууч бас бий.




	[←21]
	 Халхын дөрвөн аймгийн нэг Засагт хан аймгийн хан. Эхэн үеийн Засагт хануудыг Үйзэн засагт хан хэмээн нэрийдэж байгаад Засагт хан Доржпаламын үеэс Эрдэнэ бишрэлт Засагт хан хэмээх болсон. Засагт хан Доржпалам нь Засагт хан Цэрэндэндэвийн ууган хүү, 1878-1898 онуудад хан ор суусан байна.




	[←22]
	 Цэрэнгомбожав нь 1912 оны сүүлчээр Засагт хан ор суусан. 1921 оны Ардын хувьсгалын дараагаар Хан ор бууж, хожим 1930-аад оны үед бие барсан, эсвэл цаазлагдсан. Цэрэнгомбожав нь Дамбийжанцан буюу Жаа ламтай бүр анхлан орж ирэх цагаас хойш тун ойр дотно холбоотой, ойр болбол уулзаж, хол болвоос байнгын бичиг захидлаар харилцдаг байжээ. 1921 оны орчимд Жаа ламд бичсэн нэгэн захидалдаа “...дараа дараагаар захидал өргөвөөс зохивч ардын намын тагнуул газар газар явах болзошгүй гэж айх тул хэцүүхэн байна” хэмээн өгүүлсэн нь бий.




	[←23]
	 Засагт хан Дорждаламын хан ор залгах хоёр хүүгийн нэр нэн тодорхой байдаг ба энэ хууч ярианд гарч буй Сайн ноён болон Засагт хан Содномравдан нарын үйл амьдралын замнал, хорлогдож нас барсан нь, нас барсан он зэрэг таарч тохирч байгаагаас үзвэл Сайн ноён, Содномравдан нар нь нэг хүн болох нь тодорхой юм. Монголчууд эрхэм хүнийхээ нэрийг хэлхээс цээрлэдэг, авгайлга хүндэтгэл нэрээр дууддаг байсан уламжлалтай. Засагт хан Содномравданг нутгийнхан ихэд хүндэлж, Сайн ноён хэмээн эрхэмж нэрээр нэрлэж байсны нэг илрэл нь энэ хууч юм. Содномравдан нь Богд хаант Монгол Улсыг байгуулах хэрэгт хүчин зүтгэж явсан, Богд хаант төрийн анхны сайдуудын нэг, тухайн үедээ ноёдын дунд өндөр нэр нөлөө бүхий төрийн зүтгэлтэн байгаад 1912 оны хавар хорлогдож нас барсан.




	[←24]
	 Тэр цагт нутгийнхан Засагт ханы хүрээг Арын хүрээ, Хамба гэгээний хүрээг Өврийн хүрээ гэлцдэг байжээ.




	[←25]
	 Хуучин манжийн үеийн засаг захиргааны нэгж болох Засагт хан аймгийн Дархан бээлийн хошуу нь Ардын засгийн газрын эхэн үеийн хувиарлалтаар Хантайшир уулын аймгийн Цэцэг нуурын хошуу, одоогийнхоор Ховд аймгийн Цэцэг сум бүтнээрээ, Дарви, Мөст сумын зарим хэсэг багтдаг байжээ. Ард Аюушийн нутаг.




	[←26]
	 1862-1877 онуудад Манжийн дарлалыг эсэргүүцсэн хотон, уйгур, чантуу, хятад тариачин олон Шэньси, Ганьсу, Зүүнгар, Хашгарыг хамарсан их бослого үймээн гаргажээ. Босогчид толгойгоо цагаан алчуураар бооцгоодог байсан учир түүхэнд Дунгааны буюу Цагаан алчууртны бослого гэж орсон байдаг. Мөн хотонгууд голлож байснаас Хотонгийн бослого ч гэх. Харин баруун монголчуудын дунд Хуйхуу дээрэмчид хэмээн нэрлэдэг. Учир нь босогчид сүүлдээ улайрсан дээрэмчид болон хувирч, манай баруун хязгаарыг удаа дараалан сүйтгэн, их хэмжээний аллага, дээрэм тонуул хийжээ. Ховд хотыг хоёронтоо талж, Улиастайг түймэрдэж, бүр Хархорин, Өргөө рүү довтлохоор заналхийлж байжээ.




	[←27]
	 Шижир, Хатан Бүүвэй баатрууд нь Халх-Ойрдын дайнд Халхын талаас оролцсон түүхэн хүмүүс юм.




	[←28]
	 Тухайн үед ЗХУ-руу экспортод гаргадаг байсан адууг малингийн (малиагийн) адуу гэнэ. Мөн Хятадтай муудахаас өмнөхөн нэг үе урагш нь ч адуу их гаргадаг байжээ. Адуу авахаар ирсэн хятадууд сэрвээний өндөр, жинг нь хэмжиж үзээд малингийн адууг их голдог, нэг удаа айлын сэтэрлэж тавьсан азаргыг заавал авна гэж хууль ярьж далайлгасаар авч байж санаа амарсан байна.




	[←29]
	 1967 онд болсон 6 магнитутын хүчтэй энэ газар хөтлөлтөөр Говь-Алтайн салбар нурууд бүхэлдээ чичирхийлж, 160 гаруй км урт ангал үүсчээ. Газар хөтлөлтийн голомт болох Их Богд ууланд ихээхэн хэмжээний хохирол гарч, мал ахуй ч эндсэн байна. Газар хөдлөлтөөс хэдэн хоногийн өмнө Их Богд орчмын айлуудын нохой, муур бүгд дүрвээд явцгаачихсан байсан гэдэг. Одоо ч энэхүү газар хөдлөлтийн сорви тод бий.




	[←30]
	 Чойндон гэлэн нь Аавын нагац болдог хүн. Чойндон гэлэнгийн тухай 42-р хуудсанд тодорхой дурдсан болно. Энэ хүний хэрэглэж байсан гэх авдар одоо ч бий.




	[←31]
	 Энэ хүн нь манай авга буурал ээж юм.




	[←32]
	 оршуулах, хуучин цагт хүн оршуулахдаа ихэвчлэн ил задгай тавьдаг, их сайндаа цагаан даавуунд ороогоод орхидог байжээ.




	[←33]
	 Манжийн үеийн эрүү шүүлтийн нэг. Хэвтэх, нуруу тэнийх боломжгүй гар хөлийг нь агдлан модон гавд бэхэлдэг. Удаан хугацаанд ийн хөшиж суухаар хүний нурууны үеүд мултарч, тэсгэлгүй бэрх шаналдаг байна.

